
    TELBA MUHABBAT


    


    Men senga qo‘shilib yig‘lay olmasman,


    Faqat bosh egaman qayg‘ungga so‘zsiz.


    Men senga talpinib aslo tolmasman,


    Men seni sevaman, yig‘layotgan qiz.


    Yo‘ldosh ESHBEK


    



    


    O‘sha kuni Halima shifoxonadagi uzun kursilarda dugonalari bilan qaldirg‘ochlarday tizilishib o‘tirishgandi. Murod bir to‘da yigitlar bilan allaqayoqdan kelaverdi. Hammasining dumog‘i chog‘.


    Osmon uzilib yerga tushmadi. Yer chappa aylanmadi. Bo‘ron ko‘tarilmadi. Olamni larzaga solib, momoqaldiroq qarsillamadi. Chaqmoq chaqmadi. Jala quymadi. Faqat Halima – miqtigina, chayir, ko‘zlari sho‘xchan, qorachadan kelgan, istarasi issiq qiz o‘tirgan joyida – doim kitoblarda yozilganidek – qotib qolgandi. Go‘yo yelkasida bir botmon tosh. Hayrat to‘la qop-qora qorachiqlari kengayib ketganday.


    - Ana, sening yigiting! – dedi qizlardan biri.


    Qizlar kulib yuborishdi, chunki Murod Halimaning hech qanaqa “yigiti” emas, uch yarim oydan beri shifoxonada baravar yotishsa-da, hali biron marta yuzma-yuz duch kelishmagandi.


    Umuman, Murod juda g‘alati.


    G‘alatiligi uchunmi, Halima unga qiziqib, qizlar davrasida bir-ikki marta undan gap ochgan, shuning uchun qizlar Murodni Halimaning “yigiti”ga aylantirishgandi. Bu shunchaki hazil. Hazil deya avvallari Halima ham o‘zini ishontirardi, lekin...


    Bora-bora davralarda Halima Muroddan gap ochmay qo‘ydi.


    Bora-bora Halima ishtirok etadigan davralarda qizlar ataylab, Muroddan gap ochadigan bo‘lishdi.


    Bora-bora Muroddan gap ochilsa, Halima qizaradigan, yuragi tipirchilaydigan va bu suhbatga o‘zini go‘yo uncha e’tibor bermayotganday ko‘rsatishga urinadigan bo‘lib qoldi.


    Halima istardiki, bir kun Murod uni tushunsa, o‘t-olov ko‘zlarini qadab, yoniga kelsa va... nimadir desa... Ammo Murod haligacha Halimaning yaqiniga yo‘lamagandi. Halima esa shunday damni kutardi. Umid qilar va kutardi.


    Davolanuvchilar orasida “kandidat” laqabini olgan Murod haqiqatan ham g‘alati edi. Ko‘pincha yolg‘iz yurar, umuman, shifoxona hovlisida kam ko‘rinardi. Mish-mishlarga qaraganda palatasida o‘tirib olib, nuqul dissertatsiya yozgani-yozganmish. Yaqinda fan kandidati bo‘larmish. Dugonalar tegishib, Halimani “kandidatning xotini” deb chaqirishardi. Bu hazil Halimaga yoqardi. Shunday yigit umriga yo‘ldosh bo‘lish - baxt.


    Kelishgan, xushbichim, bilimli, va hokazo, va hokazo...


    Halima goho yigitlar davrasida Murod juda qiziq gaplar ayib, hammani kuldirayotganini ko‘rib qolardi. Ha-da! Aynan hammadan chetda yuradigan, xayolparast yigitni ko‘pchilikning o‘rtasida ko‘rsang qiziq bo‘larkan. Yana, hammani kuldirsa.


    O‘sha damda “sening yigiting” degan qiz Halimaning yaxshigina mushtini yedi. Bari bir Halimaga “sening yigiting” iborasi yoqqan, yuragi shirin orziqib, hatto Murod uzoqdan ko‘ringandayoq ancha-muncha talvasaga tushgan, zo‘r berib o‘zini beparvo ko‘rsatishga urinayotgandi. Ammo qalban Murodning yigitlar davrasidagi har bir qadamini, har bir qarashini kuzatayotgandi. Kam hollarda bo‘lganidek, Murod juda xushhol, ko‘zlari chaqnoq. Do‘stlariga nimanidir quvnab gapiryapti. Halima ham quvonib ketdi.


    Qizlar ham shod edilar. Boyadan beri safsata sotib, kulishib o‘tirgandilar. Shu quvnoq ruh bois Dilorom:


    - Murod, bu yoqqa keling! – deb qoldi.


    Birdan Halimaning nafasi ichiga tushdi. Ustiga birov bir paqir muzday ag‘darganday. Yurak urishi sustlashayotganday. Murodni chaqirgan Diloromga javdirab bir qaradiyu, ko‘zlarini yerga tikdi.


    Murod yaqinlashdi.


    “O‘zini tutgani ma’qul. Tag‘in, Halima chindan yaxshi ko‘rib qolipti, deb o‘ylashmasin”.


    - Siz nega bunchalar beparvosiz? – dedi dabdurustdan Dilorom, dugonalarga ko‘z qisarkan.


    - Nima, birontasi meni sevib qoldimi? – so‘radi Murod, xushhol qizlarga bir-bir nazar tashlarkan, hammasining valaqlashgisi kelayotganini payqaganday.


    Ko‘z tanishligini hisobga olmaganda Murod bu qizlarning birontasi bilan haligacha hamsuhbat bo‘lmagan, hozirgi hazil-chin aralash gap qo‘shishlar esa tabiiy ravishda ularni birdan ruhan yaqinlashtirayotgan, yigit qizlarning maqsadini gaplari tugamasdan anglab yetgandi.


    - Albatta-da! – Dilorom yuziga achinish tusini berdi. – Bechora Halima dugonamiz sizning dardingizda kuyib kul bo‘ldi. Ado bo‘ldi! Bir qaramaysiz ham, ahvolini so‘ramaysmz ham! – Dilorom Halimani bag‘riga bosdi, sochlari, yuzini silab ovutgan bo‘ldi.


    Butun vujudi bilan asl holatini bildirib qo‘ymaslikka urinayotgan Halima ham yolg‘ondakam qovoqlarini solgancha, qo‘llarini ikki yonga osiltirib, yerga qaradi.


    - Si-iz? Meni yaxshi ko‘rib qoldingizmi?! Nahotki?..


    - Ha,.. endi,.. sizni... – dedi Halima tutila-tutila, xuddi hozir yig‘lab yuboradiganday (aslida ham yig‘lashiga sal qolib), - ko‘pdan beri... ko‘z ostiga... olib yurgandim.


    Qiyqiriq kulgu ko‘tarildi.


    - O, Halima! – Murod nogahon uning qarshisida tiz cho‘kdi. – Qiz hatto kaftlari yigitning kaftlariga tushib qolganini sezmadi hisob. Sezsa-da, tortib olishga yuragi betlamadi. – Nahotki siz rost so‘zlayapsiz?! Nahotki mana shu beg‘ubor ko‘zlar aldamaydi? Nahotki bu oshufta ko‘zlar bir umr menga maftunkorona termuladi? - Murod shunaqangi ilhom bilan ko‘zlari yonib gapirardiki, qizlar o‘zlari boshlagan kulguli mashmashaning davomini zo‘r qiziqish bilan kuzatishardi. Murod qiziqchilik qilayotgani ayon ediyu, bari bir sevgi izhori hazilmi, chinmi, hech kimni hech qachon loqayd qoldirmagan.


    - Men sizga ishonaman, Halima! Bir siz emas, axir men ham olti oydan beri g‘oyibona sizning dardingizda kuyaman! Yonaman!! Men ham sizni jon-dilimdan sevaman, Halima!!! Dardimni qanday yetkazishni bilmay, arosatda edim. Baxtli tasodifni qarangki, dugonalaringiz bizga xolis xizmat qildilar. O, bu qanday samoviy baxt! Sira ishongim kelmayapti... Halima sizmisiz o‘zi? - Murod Diloromga o‘girildi: - Men aynan meni yaxshi ko‘rib qolgan qizga sevgi izhor qilyapmanmi?


    Yana kulgi ko‘tarildi.


    - Ha, ha, adashmadingiz.


    “E, ajoyib yigit ekan-ku bu Murod deganlari!”


    - Ana, - dedi Murod hamon o‘sha alfozda, - mening yuragim ham sizga bo‘lgan otash muhabbatga limmo-lim. Sizga talpinyapman, sevgilim! Endi sizsiz menga hayot yo‘q! Siz borsiz – men borman bu dunyoda. Endi hech qachon ajralmaymiz. Birga yashaymiz. Ertaga ertalab zagsdan o‘tamiz, Yo‘q, qizlar, sizlar kulmangizlar. Halima, jonginam, siz ham kulmang, men yuragimda bor gaplarni aytyapman. Men yuragimni bo‘shatib olmasam, tars yorilib ketadi. Biz birga baxtli yashaymiz. Bolalarimiz ko‘p bo‘ladi. Siz “Qahramon ona” bo‘lasiz. Olti marta egizak tug‘ib bersangiz kifoya. O. Siz bilsangiz edi...


    - Iye, sevgi izhori shunaqa bo‘larkanmi? – ajablandi qizlardan biri.


    - Siz mening ustimdan kulyapsiz! Men nechun o‘z dardimni sizlardan yashirishim kerak? Bu tashna yurak to‘lib ketgan. Oshing halol bo‘lsa ko‘chada ich, deganlar. Halima, siz uyalmang, mayli, dugonalaringiz meni hazillashyapti, deb o‘ylayversin. Hazil yaxshi. Kulishsin, mayli. Hazil hazil bilanu, ammo men sizni chindan yaxshi ko‘rib qolyapman...


    Shuncha gapni qaerdan olyapsiz? Doim indamay yurardingiz-ku! – so‘radi Dilorom zavqlanib.


    - Men asli kamgap odamman, to‘g‘ri, - deya davom etdi Murod, ammo bilingki?


    Yurakkinam alvon yaylov, titrab yotar, sevgilim.


    Undan tinmay dukur-dukur, otlar o‘tar, sevgilim.


    O, bu xo‘rlangan yurak tuyoqlarning toptashlariga bardosh berolmaydi. Yo‘q, men ortiq chidolmayman. Men ketaman! Bu o‘lkalardan bosh olib ketaman. Alvido, sevgilim! – deya Murod Halimaning qo‘lini labiga tortdi, lekin qizning qo‘llari ustida turgan o‘zining qo‘lini o‘pdiyu, jo‘nab qoldi.


    - Indamay yurgani bilan ko‘p balo bor ekan bu kandidatingizda! – dedi Dilorom. – Hammani jim qildi, ketdi.


    


    ***


    


    O‘sha voqea bo‘lib, Toshkentdan qaytgandan so‘ng Halima bir insonga dardini yorolmay yurgan kunlarning birida defoliatsiya navbati ularga keldiyu, mexanizator kasal bo‘lib qoldi. G‘o‘za rivoji busiz ham kechki bo‘lib, vaqt o‘tib borar, defoliatsiyani kechiktirish mutlaqo mumkin emasdi. Shuning uchun Halima hamma tashvishlarini yig‘ishtirib qo‘yib, traktor ruliga o‘zi o‘tirdi. Respirator taqishu, yana bir qancha ehtiyot choralarini ko‘rish xayoliga ham kelmadi. Alam zo‘r ediyu Ikkinchi defoliatsiyada bargni tezroq to‘ksin deb butifos miqdorini ko‘paytirishgan edi,.. terim boshlanmay o‘zi kasalxonaga tushdi. O‘pkasiga zahar yig‘ilib qolganmish! Yotipti o‘shandan beri sil kasallar shifoxonasida.. Birinchi kunlari “endi umrim dard bilan o‘tarkan”, deb necha bor yig‘lagan bo‘lsa ham tabiatan xushchaqchaq qiz tezda o‘zini ovutib olgandi. Shifoxonadagi yigitlarni qizlarga “bo‘lishtirgan”, o‘ziga Murodni “tanlagan” ham Halima edi. Davralarda Halimaning qattiq-qattiq ovozi, sho‘x kulgusi alohida ajralib turardi.


    Ana shu qiz Murodni chinakamiga sevib qoldi, shekilli.


    Bir gapirib o‘n kuladigan, uncha-muncha yigitlarni mot qilib ketadigan qiz Murodning qarshisida xijolatdan qizarib, tili aylanmadi.


    Murod oshxonada bir stol atrofida ikki juvon bilan o‘tirardi. Murod hazil tarifasida ularga ham sevgi izhor qilganini yon tomonda o‘tirgani uchun Halima necha martalab eshitgan.


    Murod hozir o‘ziga ham o‘shanaqa gaplarni hazil-mazax aralash aytib ketdi.


    Bari bir yaxshi gap yaxshi-da.


    Endi Halima Murodni ko‘rsa hayajonlanaveradi. Ayniqsa uning qarashlari,.. kulishlari...


    Murod esa ko‘chada kam ko‘rinadi. Oshxonada o‘sha ikki juvon bilan chaqchaqlashib o‘tirar, keyin yo‘lakdan to‘g‘ri shifoxona binosiga yo‘l olardi.


    Kechalari kinoga ham chiqmaydi.


    Nuqul yozarmish. Kandidat bo‘lish oson emas, shekilli.


    Murod yigirma to‘rtga to‘lib yigirma beshga o‘tgan, aspiranturada o‘qir, o‘zbek klassik adabiyotidan dissertatsiya yozar, shu sababli o‘zini adabiyotchi do‘stlari davrasida “klassik” deb atar, ular esa Murodni darvish deyishar, buni Murodning o‘zi ham bilardi. U haqiqiy kayfiyat kishisi bo‘lib, dam olayotgan paytlari, agar vaqti chog‘ bo‘lsa, to‘g‘ri kelgan qizga albatta hazil tariqasida sevgi izhor qilaverar, qizig‘i shundaki, har bir so‘zi chin yurakdan aytilayotganga o‘xshar, ko‘zlari qarshisidagi qizga eng sof muhabbat ilan tikilardi. Murod hech qachon qiz bolaga birinchi bo‘lib so‘z qotmagan, ammo qiz bola...


    Oradan to‘rt kun o‘tdi. Halima Dilorom bilan kechki ovqatdan chiqib kelishayotgandi, kimdir qo‘lidan ushlab to‘xtatdi. Halima o‘girildi. O‘girildiyu, vujudiga harorat yugurdi. Xushhol ishshayib, Murod turardi.


    - Ha, bevafo! – dedi u. – Ko‘rinmaysiz! Uchrashuvga chiqmaysiz? Nima, umrimiz visol damlarini intiqib kutish bilan o‘tib ketadimi? Yo boshqa bittasini topib oldingizmi?


    Halima lol. Yuragi iydi. Kulimsiradi. Ayniqsa, Murodning o‘tli nigohi uni “o‘ldirayotgandi”.


    - Halima bevafomi, sizmi? – Dilorom oraga suqildi. – Sevgi izhor qilgandan beri dumingizni ushlatmaysizku!


    - Men Halimani bu o‘lkalardan olib ketmoq istayman. Ne baxtki, biz bir-birimizni shifoxonadan topdik. Endi ketamiz. Mening yurtimga ketamiz.


    - Yurtingiz qayoqda? – so‘radi Dilorom.


    - Baxmalda. Baxmal tog‘larini, Oyqor cho‘qqisini eshitganmisiz? O‘sha tog‘lar etagida bizning Barlos qishlog‘imiz bor.


    - Men tog‘da yasholmayman! – dedi Halima azbaroyi hayajonlanganidan, go‘yo Murod uni hozir olib ketib qoladiganday.


    - Yashaysiz! – dedi Murod komil ishonch bilan. – Biz sizga barcha shart-sharoitlarni yaratib beramiz. Hovlimizda yigirmata qo‘y, o‘ttizta echki, yigirmata qoramol bor. Har kuni ertalab soat to‘rtdan yettigacha siz ularni tog‘ bag‘rida boqib kelasiz.


    - E, boqmayman!


    - Nechun? Axir bu siz uchun katta baxt-ku! Tong otmasdan siz Oyqor cho‘qqisining etagida shirin orzular og‘ushida cho‘ponlik qilasiz. To‘g‘ri, bizda bo‘rilar ko‘p. Yesa yeb ketar, nima bo‘pti? Axir bu romantika-ku! Tasavvur qiling: Agar qaytib kelmasangiz, butun qishloq oyoqqa turadi. Sizni izlaymiz... va xarsanglar orasidan sizning qop-qora qonga belangan oppoq harir ko‘ylagingizni topib olamiz. To‘y kechasi siz ana shu ko‘ylakda edingiz. O, mening armonlarim! – Ushalmagan orzularim! Qonli ko‘ylagingizni ko‘zlarimga surtib yig‘layman. Siz emas, bir umr men baxtsiz bo‘lib qolaman. O-o! Oyqorda bir qabr bor. Unga siz dafn etilgansiz. Siz emas, u yerga mening ushalmagan orzularim dafn etilgan. Har tong g‘am-anduhga botgan bir g‘arib kimsa qo‘lida bir dasta anvoyi gullar bila Oyqorga ko‘tariladi. U har kuni kabrni changallab, sochlarini yulib, betlarini timdalab, faryod chekadi. U – men! Sevgilingiz, sining bebaxt sevgilingiz! – Murod gapdan to‘xtadi. Bir necha daqiqa hammalari jimib qolishdi.


    Odamning eti junjikib ketdi, - dedi Dilorom nihoyat o‘ziga kelib. – Gaplaringiz buncha sovuq?


    - Nima, dissertatsiyangizga shunaqa narsalar yozyapsizmi? – so‘radi Halima chuqur ichki hayajon bilan.


    - Ha. “Murod bilan Halimaning fojiali sevgisi tarixi” degan mavzuda.


    - Qiziq ekansiz, - dedi Halima past ovozda, hayajonini yashirishga urinib, chunki Murodning so‘nggi gapi uni yana larzaga solgandi. – Qachon jiddiy gapiryapsiz, qachon hazillashyapsiz, bilib bo‘lmaydi. Uch-to‘rt kunlab ko‘rinmaysiz. Ko‘rinsangiz, gapirib-gapirib jo‘nab qolasiz...


    - Yoningizda yurishimni istaysizmi?!


    Halima Murodga o‘girildi. Eng qo‘rqqani – Murodning ko‘zlariga duch keldiyu... “Men seni sevaman!”, derdi Murodning ko‘zlari. Bitmas-tuganmas baxt va’da qilardi bu ko‘zlar! Bu ko‘zlar yonardi. Bu ko‘zlar Halimaning oromini o‘g‘irlagandi.


    - Nima balo, siz meni rostdan yaxshi ko‘rib qolyapsizmi, deyman-da, a!?


    - Siz-chi? Siz yolg‘ondakam deb o‘ylaganmidingiz? – dugonasi o‘rniga Dilorom javob berdi.


    - Ha-da!


    - Demak, o‘zingiz ham yolg‘ondan sevgi izhor qilayotgan ekansiz-da?!


    - Menku, Halima deb es-hushimni yo‘qotganman, ammo Halima hazillashyapti, mening ustimdan kulib yuripti, deb o‘ylagandim.


    - Bu gapingiz ham hazilmi?


    - To‘g‘risi, qachon hazillashaman, qachon jiddiyman, o‘zim ham ajratolmay qoldim. – Murod kulib yubordi. – Xo‘sh, borasizmi bizning Baxmalga?


    - Shunaqa vahimali narsalar aytyapsizki, men Halimaning o‘rnida bo‘lsam sirayam bormasdim.


    - Ko‘ngilga xush yoqadigan narsalar ham aytish mumkin: Mayli, Halimani bo‘rilar yemasin. Halima hech qachon qo‘y-echki boqmasin. Tasavvur qiling: Bahor! Lolalar hamma tarafda qip-qizil bo‘lib ochilgan. Qizg‘aldoqlar qir-adirlarga to‘shalgan. Yon bag‘irdagi Oysharrak bulog‘idan sharqirab oqayotgan zilol suvlar soylarga tomon yuguradi. Erta tong. Halima oppoq harir kelinlik libosida ko‘za ko‘targancha buloq boshiga bormoqda. Mayin tog‘ shabadasi sochlarini o‘ynayapti. Halima baxtiyor! Lablarida sokin tabassum. Ana! Yuzini muzday suvga chayqayapti. Shu payt men orqasidan boramanu, ko‘zlarini yashiraman. Bu men ekanligimni Halima yaxshi bilgani uchun qo‘llarini qo‘llarim ustidan bosadi. Qalblardagi harorat qo‘llarga, qo‘llardagi harorat qalblarga o‘tadi. Halima o‘zini mening og‘ushimga tashlaydi. Bir-birimizga termulamiz. “Men baxtliman!” deya pichirlaydi Halima va ko‘zlarini yumadi. Men Halimaning qop-qora, mayin sochlarini mehr bilan silayman...


    - Bilibsiz! Ko‘zlarimni yashirganingizdayoq ko‘za bilan boshingizga solib qolaman, - dedi Halima, oz-moz og‘rinish bilan.


    - Ana sizga buloq!Endi nima bo‘ldi?


    - Nima bo‘lardi. Boshim yorilib, hushimdan ketib, yiqilaman. Halima o‘giriladiyu, qattiq dahshatga tushadi, chunki meni qandaydir yovuz niyatli odam deb o‘ylagan-da. Tezda boshimni tizzasiga olib, peshanamni tang‘iydi. Ammo qon oqaveradi. Nafas olmay yotaveraman. Halima yuzimga suv sepadi, yoqamdan tortib, silkiydi, yum-yum yig‘laydi. “Sizki bu dunyoda yo‘qsiz, menga yashash na darkor?”, deb sal naridagi tik jarlik tomon yuguradi. Halima o‘zini halok qilishga chog‘lanayotganini anglaymanu, to‘lqinlanib ketaman. (Yolg‘ondakam o‘zimni o‘lganga solib yotgan bo‘laman-da.). Tomog‘im bo‘g‘iladi. “To‘xta, Halima!” deya hayqiraman. Halima to‘xtaydi. Ko‘zlariga ishonmaydi. Majoli qurib cho‘kka tushadi. Kulib yig‘laydi, yig‘lab kuladi. Barmoqlarini tishlagancha, titrog‘ini bosmoqchi bo‘ladi, lekin bosolmaydi. Men ham yig‘layman. Hech kim hech qachon meni Halimadek seva olmasligiga hozirgina ishonganim uchun yig‘layman. Sal bo‘lmasa Halimadan ajrab qolishim mumkinligini anglab yetganim uchun xudoga shukr qilib yig‘layman...


    Murod bu ertagini ham tugatdi.


    - Yozuvchiga o‘xshab gapirasiz-a! – Dilorom hayratlandi.


    - Aspiranturaga kirishdan oldin muxbirlik qilganman. Halimalarning qishlog‘ida ham bo‘lganman, - dedi Murod. Nogoh uning nigohi sovuq chaqnadi.


    Shifoxona binosiga yetib keldilar. Qizlar hali sayr qilishni istardilar “Unda o‘zlaring aylanaveringlar”, deb Murod ichkarig yo‘l oldi.


    “Demak, xabari bor shekilli”.


    Halimaning butun vujudi zirqirab ketdi.


    X x x


    O‘shanda, markazda bo‘lgan majlisda Halimani mukofotlashdi. Majlisdan chiqib, Klara, Ismat bilan birga kechqurun restoranga borishdi. Halimaning mukofotini yuvishdi. Halima ham ozroq ichdi. Es-hushi joyida edi. Mehmonxona kelib, Klara ikkovi o‘zlariga ajratilgan xonada yotishga hozirlanishdi. Keyin yarim kechaga yaqin “opa chaqiryapti” deb, Ismat Halimani chekkadagi bir xonada Erkin Eshboevichga duch qildi. “Opa” viloyat komsomol qo‘mitasining birinchi kotibi edi. U chaqirgan joyga bormaslik mumkin emasdi. Keyin... nima voqea yuz berganini Halima faqat ertalab angladi. Lekin baqirmadi, chaqirmadi, Erkin Eshboevichga yig‘lab tarmashmadi. Shunaqa holga tushgan qizlar haqida ko‘p eshitgani bois qachondir o‘zi ham shu holga tushib qolishdan qo‘rqib, hadiksirab yurgani boismi, tushunib bo‘lmaydigan bir xotirjamlik va befarqlik bilan kiyimlarini kiyib, ayvonchaga chiqdi-da, panjaraga suyandi. O‘h-ho‘! To‘qqizinchi qavatda... o‘zini tashlasachi? Nega? Nima uchun? Kim uchun?


    - Iye, Halima!


    Halima o‘zini tashlamoqchi deb o‘yladi shekilli, Erkin Eshboevich jonholatda yugurib kelib, qizning yelkasidan tutdi. Halima bir silkinib o‘zini bo‘shatdi.


    - Esingizni yeb qo‘ydingizmi? – Erkin Eshboevich hansirardi. Keyin o‘z qurbonining o‘ta loqayd, lo‘q ko‘zlariga qarab, shashtidan tushdi. Qo‘lini tortib olib, “sizga nima bo‘ldi?” degancha panjara tomonga o‘tdi – Halima, siz menga qizim qatorisiz, o‘z qizimday... Bilmayman, meni... Xayolimda hech narsa yo‘q edi. Sizga hurmatim juda zo‘r. Bundan keyin ham shunday bo‘lib qoladi. Siz mening gaplarimni eshitishni istamayapsiz. Mayli, bo‘lar ish bo‘ldi. To‘g‘risi, oldimdan norozi bo‘lib chiqishingizni istamayman. Hozircha siz mana shuni olib keting. Qolganini keyin gaplashamiz.


    Erkin Eshboevich qizga bir dasta pul tutqazdi. Halima hamon loqayd ahvolda turgani uchun pulni qanday olganini o‘zi ham anglamadi. Qo‘lidagi pulga qaradiyu, birinchi marta xo‘rligi keldi. Demak... ammo... Erkin Eshboevich yana gapga tushdi. Bir balo qilib, tinchgina qutulmoqchi. Halima tirqirab kelayotgan ko‘z yoshlarini ko‘rsatmaslik uchun lom-mim demay chiqib ketdi. Xayoliga bir fikr kelgan edi. Shuning uchun to‘g‘ri Ismatning xonasiga bordi. O‘ylaganiday, yo‘q ekan. O‘zlarining xonasiga o‘tdi. Eshikni ancha taqillatishga to‘g‘ri keldi. Nihoyat sochlarini nari-beri taragan Klara tugmalarining ko‘pi qadalmagan xalatining yoqasini g‘ijimlagancha, eshikni qiya ochdi. Halima o‘zini ichkariga urdi.


    Gumoni to‘g‘ri edi. Ismat shu yerda ekan. Shosha-pisha kiyinardi. Halimani ko‘rib, barmoqlarining uchi tugmani qaday olmay, qaltirab qoldi. Halimaning es-hushi joyida, fikrlarini jamlab bir qarorga kelgan edi. O‘sha loqayd alfozda ko‘zlarini lo‘q qilib, bir qadam oldga yurdi. Ismat tisarilib, divanga o‘tirib qoldi. Halima qo‘lidagi pulni Ismatning tizzasiga qo‘ydi. So‘ng jomadonini olib, kiyimlarini yig‘ishtirishga tushdi. Klara bilan Ismat nima deyishlarini, nima qilishlarini bilishmasdi. Halima esa, go‘yo xonada hech kim yo‘qday, sochiqni olib, vannaxonaga kirib yuvindi, kiyimlarini almashtirdi. Bu orada ichkarida g‘o‘ng‘ir-g‘o‘ng‘ir ovozlar eshitilib turdi. Klara bilan Ismat nimanidir tortishardi. Halima qaytib chiqqanda ikkovi yana jim bo‘lib qoldi. Nihoyat Halima jomadonini ko‘tarib, ketishga chog‘langanda Ismat chiday olmadi.


    - To‘xtang, Halima! Bu birgina mening ishim emas! – Ismat yig‘lamsiragancha pulni otib tashlab, ko‘kragiga mushtladi. – Bo‘lib o‘tgan gaplarni bilib keting. Men bor-yo‘g‘i buyruqni bajardim, xolos. Mening hech qancha aybim yo‘q. Siz meni tushuning, Halima! – Ismatning ko‘zlaridan tirqirab yosh chiqdi.


    - Ismat Sa’dullaevich!


    - Nima? Nima? Nima?!


    Ismat o‘girilgancha Klara tomon yurgandi, Klara uni shapaloqlab soldi. Ismat yuzini ushlagancha g‘azabi ham, alami ham so‘nganday divanga cho‘kdi. Halima hali aytilmagan gaplar borligini anglab, to‘xtadi. Lekin hech kimdan sado chiqmasdi. Nogahon Halimaning nigohi divanda, polda betartib sochilib yotgan pullarga tushdi. Jomadonini qo‘yib, erinmasdan pullarni bittalab terib oldi-da, yana Ismatning tizzasiga qo‘ydi.


    - Buni anovinga bering! – dedi Ismat jonholatda pullarni Klaraning yuziga otib. – Hamma ishni qilgan o‘sha! Menga bunday qaramang, Halima! Qahvaga qo‘shib berasiz, deb Erkin Eshboevichga uxlatadigan dori topib bergan ham anovi jalab!..


    - Ablax! – Klaraning ko‘zlari telbalarcha chaqnab, Ismatning yuziga chang soldi. – Sin jalab! Irkin Ishbaevich jalab!..


    Ikkovi jiqqamusht bo‘lib ketishdi. Halima tishlarini tishlariga bosgancha tashqariga otildi.


    


    ***


    


    G‘alati yigitning yonida yursang o‘zing ham g‘alati bo‘lib qolarkansan. Halima bu gaplarni aytaman, deb sira o‘ylamagandi.


    Oradan yana uch-to‘rt kun o‘tdi. Murod yana avvalgiday parishonxotir holda faqat oshxonada ko‘rinar, qizlarga ko‘zi tushsa, bosh rg‘ab salomlashar, tushmasa, o‘zi bilan o‘zi band, xayol surardi.


    Halima esa... Halima endi... u ham o‘zini o‘zi tushunmayotgandi. Murod uni yaxshi ko‘rmasligi aniq. Shunda ham ko‘ngil... Dardlarini dugonalaridan yashirishga urinar, agar davrada Murod haqda gap ochilsa, kulgu bilan qutulardi. Murod esa...


    Bir kuni oqshom shifoxona bog‘ida sayr qilib yurishganda tasodifan (tasodifmikan?) qarshilaridan Murod bir do‘sti bilan chiqib qoldi.


    - Mening jondan aziz sevgilim! – dedi Murod qulochlarini yozib. – Nahotki bu siz?! Men sizning dardingizda kuyib kul bo‘ldim. Sizni izlab chiqqan edim. Yuring. Hozir hayotimizda ilk visol damlari boshlanadi. Dilorom, siz mening do‘stimni ovvutib turing. Bizning Halima bilan ancha-muncha maxfiy gaplarimiz bor.


    Murod Halimani yetaklagancha kichik yo‘lakcha bo‘ylab ketaverdi. Halima qarshilik qilishga o‘zida na kuch, na jur’at topa oldi.


    - Siz nega doim mendan qochasiz? – so‘radi Murod yo‘l-yo‘lakay.


    - Qochgan menmi, sizmi?


    - Demak, meni kuzatarkansiz-da!


    - Endi siz,.. kasalxonada o‘zi bitta yigitsiz, albatta kuzatamiz, - dedi Halima og‘rinib.


    - Mayli, shunday ekan, bugundan, hozirdan boshlab bir umrga birga bo‘lamiz, xo‘pmi?


    - G‘alati gaplar... xuddi bozordan mol sotib olayotganday savdolashasiz, a? – dedi Halimaning ko‘ngli buzilib.


    Ikkovlon necha marta suhbatlashgan bo‘lsa, Murod birinchi marta gap topolmay qoldi. Ular jimgina bog‘ning qorong‘i, xilvat tomonlariga borardilar. Murodning yuzidagi shod quvonch o‘rnini ayanchli ishshayish egallagan, buni Halima payqamas, payqashga urinmasdi ham.


    - Halima! – dedi jiddiylashgan Murod to‘xtagancha uni ikki yelkasidan tutib o‘ziga qaratarkan. Uning vajohati buzilgan, qiz o‘zini qattiq sevib qolganini endigina payqayotgan, nimalarnidir aniqlashga urinar, qizning muhabbati uni hangu-mang qilib qo‘ygandi. – Men axmoq nimalarni o‘ylab... Eh! Nahotki siz meni sevib qoldingiz?


    Halima boshini egdi.


    - Nimaga javob bermaysiz, Halima? – Murodning ovozi qaltiradi. – Men buni bilishim kerak.


    Olisdagi simyog‘ochga ilingan elektr chirog‘i ikkovi tarafga sal-pal nur taratar, Halimaning yuzi zo‘rg‘a ko‘rinar, kayfiyati qattiq buzilgani aniq edi. Halimaning yelkalari sekin-sekin titray boshladi. Keyin yo‘lka o‘rtasiga o‘tirgancha, tizzalariga boshini qo‘ydi. Murod hayron bo‘lib, cho‘kkaladiyu, qizning boshini ko‘tarib, o‘ziga qaratishga urindi. Halima uni silkib tashladi. Halima yig‘lardi. Unsiz, butun vujudi qaqshab, qaltirab, yig‘lardi.


    - Iy-e! Sizga nima bo‘ldi?!


    - Siz? Siz bariga aybdorsiz! Men hali sizni yaxshi ko‘rib axmoq bo‘lganim yo‘q. Sizning nimangizni yaxshi ko‘raman? Kandidat bo‘lsangiz o‘zingizga! Nima qilasiz mendan ko‘ngil so‘rab? Bari bir ikki dunyodayam menga uylanmaysiz-ku! Qizlar menga “yigiting” deb sizni ko‘rsatishayapti. Siz axir mening yigitim emasssiz-ku! Hozir meni poylab keldingiz. Sizni yaxshi ko‘rishimni allaqachon bilgansiz. Toqatim toq bo‘lganiga ishonch hosil qilib meni qorong‘ulikka boshlab keldingiz... Xo‘sh, nega indamaysiz? Shumidi maqsadingiz? Shumidi?! Yo yolg‘onmi? Siz nuqul qizlarni axmoq qilib o‘rgangansiz. Yo meni ham axmoq deb o‘yladingizmi?.. Men axmoq bo‘lmasam, sizdek ablaxni sevib qolamanmi? Dunyoda yigit zoti qurib ketganmi? Men... eh, sho‘rpeshana! Nimaga jimsiz? Nimaga?! Nimaga?! – Halima sakrab turgancha, yigitning yoqasidan tutdi. – Gapirsangizchi axir, Murod aka! Siz indamaganingiz sari men qo‘rqayapman. Men axmoqman! Men jinniman! Men sizni yaxshi ko‘raman, Murod aka!..


    - Halima, Halima!.. – Murod yana nimadir deb g‘o‘ldirayotgandi, Halima kafti bilan uning og‘zini to‘sdi.


    - Yo‘q, gapirmang! Gapirsangiz battar qo‘rqaman. Iltimos, Murod aka, gapirmang. Men jinni bo‘lib qolayotganga o‘xshayman...


    - Halima!!!


    - Gapirmang! Keting! Ko‘rgani ko‘zim yo‘q sizni! – Halima panjalari bilan yuzini to‘sgancha, yana cho‘kkaladi.


    - Halima, o‘zingizni bosing.


    - Keting dedim. Shafqatingizga zor emasman. Istamayman,.. bildingizm, istamanman! – Halima o‘rnidan turgancha yer depsindi. – Nimaga bo‘zrayasiz? Yana ko‘z yoshlarimni ko‘rmoqchimisiz? Siz uchun yig‘lagan men tentak! – Halimaning ko‘zlaridan shashqator yosh quyilardi. – Keting axir!.. tinch qo‘ying meni, iltimos...


    Murod nihoyat boshini eggancha yo‘lga tushdi.


    - Murod aka, siz nima qilyapsiz?


    Murod shoshilgancha o‘girildi.


    - Nega meni tashlab ketyapsiz? Ket desa ketaverasizmi? Siz axir yigitsiz-ku! – Halima sal yorug‘roqqa chiqqan, yig‘idan nam ko‘zlari baxtiyor chaqnar ediyu Murod chopqillab qaytib keldi.


    - Siz haqiqatan ham g‘alatisiz, a, tovba! Qiz bolaning ham aytganini qilarkanmi? Ushlang qo‘ltig‘imdan, ha ana, endi yuring. Gap degan bunday bo‘pti-da. Voy tovba-ey! Juda g‘alati qizga duch kelib qoldim, deb o‘ylayotgan bo‘lsangiz kerak, a?


    - Halima, men sizga bir gapni...


    - Yo‘, yo‘, gapingiz kerak emas, gapirmang.


    - Men bilishingizni istayman! Men uylanganman, axir!


    Bir dam Halimaning nafasi ichiga tushib ketdi. Keyin shod kayfiyatini yo‘qotmaslikka urinib, yasama quvnoq holda, ammo siniq ovoz bilan dedi:


    - Mayli, hech qachon menga uylanmang! Mana shu yurishimizning o‘zi men uchun katta baxt!


    Ularning yurishi tezlashib, yoruqqa chiqdilar. Dilorom bilan Murodning do‘sti bog‘ning chetidagi kursida o‘tirishgan ekan. Halima yigitni qo‘ltig‘idan bo‘shatdi-da, “yaxshi sayr qiling” degancha sirli, ayni damda ayanchli shivirlab, chopqllagancha Diloromni sudrab ketdi. Palataga kirar-kirmas Halima Diloromni mahqam quchoqlagancha o‘paverdi. Tishlab-tishlab o‘pardi. Dilorom voy-voylab yulqinar, ammo Halima qo‘ymasdi.


    - Yeb tashlagim kelyapti sizni! E tavba! Jinniman men, g‘irt jinniman! Kandidatni kaput qildim. Bechora mung‘ayib qolipti. Men – malades! Zo‘rman! Tarjimai holini butkul aytib berishga majbur qildim. Oh! Ta-ra-ram-ram, ta-ra-ram-ram!... – Halima o‘yinga tushib ketdi.


    Dilorom Halimaning telba-teskari harakatlariga ko‘nikib qolgan edi, lekin...


    - Siz uni haqiqatan sevib qolipsiz!


    - Men sizga nima deyapman, ni-ma de-yap-man?! – Shu topda Halimani mutlaqo tushunib bo‘lmasdi. – Men uni emas, u, u meni sevib qoldi! U11 Xonaga boshqa qizlar kirib kelishdi.


    - Dso‘tlarim! – dedi mag‘rur Halima tantanavor, qo‘llarini keskin silkitarkan, - men es-hushimni yo‘qotdim. Bilasizlarmi, men... jinniman! – Halima o‘zini krovatga tashladi. – Bilasizlarmi, sevish qanday yaxshi! Uh nomarlar-ey. Nega indamaysizlar?.. Menga hech narsa kerak emas. Bittang ham kerak emassan! Ketinglar! Hammang ket. – Halima birdan o‘kirib yig‘lab yubordi. Yuzini yostiqqa yashirdi.


    Qizlar hozirgina bulbulday biyron sayrayotgan Halimaga tushunmasdilar.


    - Ketinglar, ketinglar! – yulqinardi yig‘layotgan Halima. – Tinch qo‘yinglar meni. Hammang,.. hammasi... bir go‘r! Sevmaydi u meni...


    - E, qurib ketsin Murodingiz! – Dilorom achchiqlandi. – Qo‘ysangizchi, o‘shanga ham yig‘laysizmi? Murod sizning tirnog‘ingizga ham arzimaydi, kerak bo‘lsa... Qizlar, boringlar endi, Halima ozroq dam olsin.


    Palatada ikkovlon qolishdi. Halima qimirlamay jim yotar, Diloromning esa yuragi ziq bo‘lib ketgan, ammo bir og‘iz gap so‘rashga jur’ati yetishmasdi. Nihoyat Halima o‘girilib, dugonasiga xomush tikildi. Kulimsirashga urindi, ammo ko‘zlarida yosh. Cheksiz dard yotardi Halimaning qorachiqlarida. Bu dardlarni So‘z bilan ifodalash shart emas.


    Muhabbat ana shunday kuchli...


    Haqiqiy muhabbat ming yilda bir keladi, deganlari rostmikan?


    - Qo‘ying o‘shani, - dedi Dilorom dugonasini yupatishga urinib. – Dunyoda undan ming karra yaxshi yigitlar to‘lib-toshib yotipti.


    Halima sukut saqladi. Armon bilan ko‘zlarini yumdi. U hozirgi holatida umrini yig‘i bilan o‘tkazgan, kulish nimaligini bilmaydigan odamga o‘xshardi. Murodga ko‘ngil qo‘ya boshlagandan beri dilining to‘rida cho‘kib, to‘planib yotgan armonlari hozir birvarakay junbushga kelib, Halimani ming bir ko‘yga solayotgandi.


    - Gapirsangizchi, yuragim to‘lib boryapti. Hozir men ham yig‘lab yuboraman. Nimaga... g‘alati bo‘lib qoldingiz? – Dilorom “jinni” deb yuborishiga sal qoldi.


    Halima miyig‘ida kulimsiradi.


    - Uylansang uylan, yo‘qsa kallamni garang qilma, menga sendan boshqa sovchi yuborayotganlar ham to‘lib yotipti, demadingizmi?


    - Bizning bahorimiz o‘tgan, - dedi Halima afsus bilan, - o‘n sakkiz yoshli qizlar kammi?


    - Voy nomard-ey! Hali o‘shanaqasidan olaman, dedimi? Unda “nega tiz cho‘kding? Nega u gaplarni aytding?”, deb yoqasidan olmadingizmi?


    Halima mayus bosh chayqadi.


    - Shoshmay tursin, ko‘rsatib qo‘yaman unga... Mening qo‘limga tushadi hali. Uff! Yonib boryapman! – Dilorom shasht bilan ayvoncha eshigini ochdi.


    Palataga xushbo‘y bahor havosi kirib keldi. May oyining eng latif kechalaridan biri. Shifoxona bo‘ylab ekilgan qator teraklar oxirgi to‘rtinchi qavatdan ham baland. Daraxtlarning naryog‘i bedazor. Yaqinda o‘rim boshlanadi. Halimalarning xonasi uchinchi qavatda...


    Yuqorigi qavatdan hazin xirgoyi eshitilardi. Ayvonchada tinmay gapirayotgan Dilorom o‘girilib dugonasiga qaradiyu,.. Halima jilmayardi.


    - Nima balo, rostdan jinni bo‘lib qoldingizmi?


    - Eshiting, - deya shivirladi Halima, ko‘rsatkich barmog‘ini labiga bosib shivirlagan ko‘yi ayvonchaga chiqarkan.


    To‘rtinchi qavatda, o‘zlaridan ikki deraza narida Murod ayvoncha panjarasiga suyangancha, qorong‘ilik qa’riga mayus tikilib, qo‘shiq aytardi:


    Seni yupatmoqqa jur’at yo‘q menda,


    Sen mening kechmishim, umrim bo‘lagi.


    Murod qizlarni ko‘rmasdi. O‘zicha xirgoyi qilardi. Balki ataylab Halima uchun kuylayotgandir.


    - Obbo jinnilar-ey! – Dilorom o‘zini to‘xtata olmasdi. – Bir sizmi desam, u sizdan battar.


    Halima Diloromning gapini eshitmadi. Eshitsa ham e’tibor bermadi. Murod uni...


    - Sizlarni tushunmayapman, - ajablandi Dilorom. – Bir daqaqa o‘tmaydi – kulasiz. Bir daqiqa o‘tmaydi – yig‘laysiz.


    Murod esa kuylardi:


    Yig‘lamoq tilarman, qaynab yig‘lagin!


    Tishlaringni sekin qayrab yig‘lagin!


    - Ha, do‘-o‘st! – deya yuqoriga qichqirdi Dilorom. – Juft bo‘lsin. Yangilik-ku! Bitta-yarimtasi yurakdan urdimi?


    - Ha-da! Oshiq ko‘ngil kuylamoq istaydi, - dedi Murod kuylashdan to‘xtab. – Bu telba ko‘ngil ko‘p narsalar istaydi.


    - Nimagadir shu ishlaring menga yoqmayapti, - dedi bir joyda turolmay ichkariga kirib chiqayotgan Dilorom. – Siz sog‘ligingizni o‘ylashingiz kerak. Vrachning gapini unutdingizmi?


    “- Siz o‘zingizni nihoyatda ehtiyot qilishingiz kerak, - degan edi vrach Halimaga. – Butifos nafaqat o‘pkangizga, balki jigaringizga, yuragingizga ham ta’sir qilgan. Sizga qattiq hayajonlanish mutlaqo mumkin emas. Agar aytganlarimni qilsangiz, hali uzoq yillar yashaysiz. Siz hali hayotda nimani ko‘ripsiz”


    . Halima mayus, parishon kulimsirab krovatiga o‘tib yotdi. Dilorom chiroqni o‘chirdi.


    Halima uxlay olmas, to‘lg‘anardi. Kechasi bilan Dilorom Halimaning goh hiqillab, goh shivirlab nimalarnidir gapirinayotganini sezib yotdi. Faqat tong oldidan Halima tinchib qoldi.


    Tong otdi. Navbatchi hamshira avval palatalarga bir-bir kirib, kimga issiqlik o‘lchagich kerakligini so‘rab chiqdi, keyin dori tashlab ketdi.


    Halima devorga o‘girilgancha qimir etmay yotaverdi.


    Dilorom yuvinib keldi, oshxonaga nonushtaga borish payti yaqinlashdi hamki, Halima qimirlamasdi. Nihoyat nonushtaga borishga tayyorlanayotgan Dilorom o‘z krovatida o‘tirib, soch tararkan:


    - Turing, ey, oshiqi-beqaror! Murodingiz ko‘zlari to‘rt bo‘lib, yo‘lakda sizni kutyapti, - dedi.


    Halima qimirlamay yotaverdi. Avvallari Muroddan gap ochilsa, Halima hazilmi, chinmi, tipirchilab qolardi.


    - Tursangizchi! – Dilorom cho‘zilib, Halimaning yelkasidan tortdi.


    Halima shilqillab ag‘darildiyu, yarim yumuq ko‘zlari shiftga tikilgancha, qotdi. Uning badani daqiqa sayin sovub borar, qop-qora qorachiqlarida hayronlik, hayrat, izirb, alam, “men dunyoga kelib nima ko‘rdim?” degan achchiq savol va bilinar-bilinmas tabassum qotib qolgan edi.


    


    1987 yil.


    


    


    

  


  
    «BAXITLI SAVET AYALINING ARZASI»


    


    



    Qarshigul qalamining uchini tishlab turdi, o‘ylandi. Nihoyat yozishga qaror qildi. Eri Xudoyberdi bilan ajrashib ajrasholmaydi, yarashib yarasholmaydi. To‘rt bolasi bilan sakkiz oydan beri otasinikida sig‘indi bo‘lib o‘tiripti. Kecha rayijroqo‘mga borgan edi. Qabul qilgan odam yaxshi gaplashdi. Yaxshi odam ekan. Xudoyberdi bo‘lsa, uni men o‘zim zirillataman, sen uyga bor-da, o‘ylab, bitta yaxshi ariza yozib kel, oralaringda nima gap o‘tgan bo‘lsa, barini yoz, dedi. Qarshigul ikki kunki, ariza yozishga urinadi, ammo... to‘rt bola?.. Qirilgur, bo‘yning uzilgur sakkiz oydan beri tayinli xabar olmadi. Bolalarimning ahvoli nima kechdi, usti butmi, qorni to‘qmi, demadi. Onasini yuboripti. Qarshigulning qaynonasini! Qayin opasi bilan birga! Qarshigul ularni boshiga uradimi? Qarshigul... axir...


    - Hech kim sizlarni yarashtirishga urinmadimi? – deb so‘radi qabul qilgan odam.


    - Yarashtirishgandi, bari bir bo‘lmadi, - dedi Qarshigul qimtinib.


    - Nega?


    - Shunday. Yasholmadik.


    - To‘rt bola tug‘ilgancha yashapsizlar-ku. Endi... singlim, siz bor gapni ochiqchasiga aytavering. Tortinmang. Nega yasholmadinglar?


    Qarshigulning qo‘lidagi go‘dagi chirillay boshladi. U qildi-bu qildi, go‘dak ovunmadi. Qarshigul xijolatdan qizarib, o‘rnidan turgancha, bolani silkib, ovutmoqqa urindi. Bola ko‘nmadi.


    - Biz bola ko‘rmaganmizmi? Emizavering, -dedi rayijroqum buva, qandaydir, otalarcha zarda bilan.


    Qarshigul ana shu ishoraga mahtal edi. Bolasiga ko‘kragini tutdi. Bola talpinib emishga tushdi. Go‘dagiga qarab turib, Qarshigulning xo‘rligi keldi. “Bolalaringni shu ko‘yga solgancha avarya bo‘lib o‘l!”, deya ichida qarg‘angancha, ko‘z yoshlari yuziga sizib chiqdi. Buni o‘zi sezmadi. Ko‘z oldida Xudoyberdi turardi. “Tur yo‘qol! Sen mening tengim emassan!”, degan edi o‘shanda.


    “Tengi bo‘lmasam nega uylandi? Etagiga osilib olganim yo‘q edi-ku!”


    Qarshigul uzil-kesil qarorga kelib, yengi bilan ko‘z yoshlarini artdi-da, yozishga tutindi:


    


    “ARZA


    “Bizding turmush qurushimizg‘a enalarimiz sababchi bo‘g‘an. O‘ning enasi meni kelin qimoqchi bo‘b keldiyu “Bittagina tog‘amding ulidan qizimdi ayaymamma?!” dep mening enam to‘ppa-to‘sinnan rozi bo‘ldi. Keyin Xudoyberdiminan meni uchrashtirishdi. Bir-birimizdi ko‘rdik. Ekavmizam to‘yg‘a rozi bo‘ldiq.. Men o‘ vaxtlari 17 jashdaydim. Turmush, xayat, sevgi nimaligini tushunmaganman. Enam qarindoshligimiz makkam bo‘sin degan. Men emasam xayat shuyakan, voyag‘a jetgan qiz erga tiyib ketayberishi keragakan dep o‘ylag‘amman. Tuvrisi, Xudoyberdi balant bo‘yli, kelishgan jigit edi. Muning ustiga institutti bitirib keganiydi. Shulardi o‘ylab, rosa quvonganman. Maktabti men b-n pitirgan qizlar ketmanchigayam, o‘roqchigayam tiyib boraytib edi. Shunday bo‘sayam men qarab turg‘anim jo‘q. Xudoyberdi maktapta ishlab pul tovg‘an bo‘sa, men dalaga chiqib, xashak jiydim. Qanorga solib. Eshshakta uyga tashidim. Xudoyberdi bu ishlardi qilishga iymanariydi. Mayli dedim. Oliy ma’lumotli odamdi uyaltmay dedim. Jiygan xashagim qishta mollardan ortib qoldi. Ortganini bozorga opchiqib sottik. O‘zingiz bilasiz, bizda lalmikor. Men somondi, xashakdi urlamaganman. Moshinga ortip ketgannam keyin uyumding tagida qog‘an maydasini tashiganman. Sovxoz diriktiri Xidir akayam bir marta ko‘rib qop: “Ha mayli. Bu urlikka kirmaydi, tashiyber” degan.


    Qo‘ni-qo‘shnilarimiz gilam to‘qir edi. Keyinchalik menam qiziqib, uyrandim. Singilchalariga bosh bo‘p 6 ta gilam to‘qidik. Mina shuytib ro‘zg‘ordi ancha butlab oldik. Pulimiz ko‘paydi. O‘ ko‘tarilib, rayonga ishga o‘tdi. Jilt janga moshin oldi. “Jiguli”. Moshin oldiyu, aynidi. O‘ni shu darajaga jetkazgan men jomon bo‘p qoldim. Avvallari mayda janjallar bo‘p turar edi. Birinchi farzandimiz 25 kunlik bo‘g‘anda meni birinchi marta urdi va tepti. Kaltak va tepki zarbidan hushumdi bilmay, esim ovub qopti.Sho‘nnan so‘g‘in belim ovruydigan bo‘p qoldi. Sho‘nda janjal nimadan chiqqanini bilmayman. Har kuni oxshomlari menga tirg‘alariydi. Mening chillam chiqmag‘an bo‘sa, qaytayin... Keyin o‘ning ochuvi chiqar edi. “Ota-bovolarimiz bekorga eki-uchtadan xotin omag‘anaken. O‘larding kallasi ishlaganaken!” deb gap sotar edi. Nima desang deyber, ilojim jo‘q, deb turib olar edim. Shuniyam aytishim kerak, rayijroqo‘m bova, Xudoyberdi nuqul: “Men butun dunyani og‘an Amir Temirding urug‘iman, barlosman. Sen Shayboniyxonding avlodisan, barloslarding dushmanisan. Sendan yaxshilik kutib bo‘maydi” degich edi. Birinchi janjalgacha bu gaplardi hazillashib aytar edi. Keyin chini bilan meni dushmanga chiqarib qo‘ydi. O‘ shundaychaqit, o‘taketgan millatchi. Millatchi bo‘masa meni – ammasining qizini nimaga xo‘rlaydi? Biz axir savet zamonida jashayappiz. Amir Temir bovosining bizga nima aloqasi bor.. Aslida, Xudoyberdiyam sho‘ bovosiga o‘xshap zo‘r bo‘sam deydi. Uydayam, ko‘chadayam, qishloqdayam hamma unnan qo‘rqadi. Hatto qishloqda hech kimga gap bermaydigan Eshqobil fermaniyam bir to‘yda ichib olib urgan. Mening bilishimcha, sho‘nda o‘zini atay mastlikka sog‘an. Asli mast bo‘mag‘an. Bizding bovomiz Shayboniyxon o‘ning aytishicha, Amir Temirding bollarini O‘zbekistonnan quvib chiqarganaken. Ajab qipti, xo‘p qipti. Menam sizdi rayis bovo, Xudoyberdini rayonnam haydashingizdi so‘rayman. Siz bizding urug‘dan ekansiz-ku. Iltimos sizdan, barlosman, Amir Temirding avlodiman, deb kerilib jurganiga o‘ning bir ta’zirini bering. Shayboniyxonding avlodlari haziram zo‘rlig‘ini bilib qo‘ysin. Rayonda barloslar ozchilik, qo‘rqmang, Xudoyberdining tarafini oladig‘an hech kim jo‘q.. Bu yaqda men dod-voy qip turaman, urdi-so‘kdi, savet zamanida ayallardi himoya qiladig‘an borma, jo‘qma deb. Shuytib bir boplamasangiz, juda haddidan oshib ketdi. Nima, ichib keldim deb uray beradima? O‘taketgan jomon u! Hech kimdan qo‘rqmay qo‘yg‘an. Jilovini tortmasangiz iloj jo‘q.. Iloji bo‘sa bir-eki jilg‘a qamating...”


    Qarshigul so‘nggi jumlani yozgan zahoti o‘chirib tashladi. O‘la-ar, tag‘in... Xudoyberdini qamatib o‘zi nima qiladi?


    “... Iloji bo‘sa qamataman deb qo‘rqiting. Shuytip, ekinchi marta ko‘z jorishimdan sal aval yana janjal qildi. Kechasi soat 9-10 larda mast holda kirib kelib, yuzimga shapaloq tortdi va qo‘lini musht qip ovzima urdi. Ovzim qonga to‘lib, miyam zirqirab ovridi. Bir jildan keyin 10 dekabr kuni kechasi to‘ydan mast bo‘p qaytib yana urdi va sochimding bir o‘rimini julib oldi. Tashqariga qochib chiqib edim, akasi ko‘rib qop, o‘rtag‘a tushdi. Xudoyberdini qo‘lidan tutib, homilador ayaldi urasamma, esing qayaqda, deb qaytarmoqchi bo‘ldi. Shunda Xudoyberdi xudoy urgur mening javobimdi berdi. Sho‘nnan so‘g‘in men birga yashashga ko‘nmadim. Xudoyberdi kelib otamg‘a jolindi. Bunnan enam erib, “E, bolangdi qaytib otasiz o‘stirasan”, deb meni urishdi. Boshqa buytmaslikka so‘z berdi-ku, deb qaytib bordim. O‘ esa xudoy bermagir o‘zi jolinip uyga opporib og‘annan so‘ng 6 oyg‘acha kechalari chappa qarab jotdi. Men b-n gaplashmadi. Pishirgan ovqatimdi jemadi. Nima, meni quruq cho‘rilikka og‘amma, buytib jashagannam o‘lgan joxshi, deb mening ochuvim chiqdi. Lekin bir nima deyishga ilojim jo‘q, qaytamanaken, deb juribidim, enamding davleniyasi ko‘tarilib to‘satdan vafot etdi Otamding bir o‘zi josh-josh ukalarim va singillarim bilan qoldi. Shuytib arazlab boradig‘an joyimding tinchligi buzilib, o‘zlari bilan o‘zlari bo‘p qoldi. Shuning ustiga men 3 bola b-n bormayin deb taqdirga tan berdim. Barlosga yana bir xolam ham kelin bo‘lib turgan. E, bu barloslar juda millatchi bo‘laraken. Bizding uruqqa bitta qiz berib, megan o‘xshaganding eki-uchtasini kelin qip op qo‘ydi. Shuytib g‘am-tashvishlarim ko‘payib, nima qilarimdi bilmay, xolamdikiga bordim. Hasratlashib, ozroq o‘tirdim. Qaytib kesam avzoyi buzilib, jo‘limdi poylab o‘tiri. Xolangdikida q... borma deb, ha, shuytib so‘kdi. Betimga bir shapat urdi. Tepdi. Jig‘ilib, boshim zirqirab, ko‘zlarim tinib ketdi. Shundayam uytib-buytib uy-ro‘zg‘or tashvishlari b-n g‘imirlab kundi kech qildim. Ammo kechasi boshim ovrib, jotolmay juragim sig‘ilib, xuddi hazir o‘lib qoladig‘anday bo‘lay berdim. Bollar qo‘rqmasin deb tashqarig‘a chiqib o‘tirdim. Kechasi soat 2 da keldi-da, “o‘ladigan bo‘sang ko‘chaga chiqib o‘l, o‘liging mag‘an dardisar bo‘masin, dedi. Ovruvim battar kuchayib, oyoq-qo‘lim uyishib, jomon bo‘p qoldim. So‘ng katta ulimdi uyg‘otib, biror moshin tovib duxturga boraman degan xayol b-n kechasi ko‘chaga chiqdim”.


    Qarshigul alamdan chimirilib ketdi. Hali-hamon o‘sha holati o‘ziga ta’sir qiladi. Orqamdan chiqar, uyga kir deb aytar, deb umid qilgandi. Kechasi soat ikkida qishloqda mashina nima qiladi? Ayol boshi bilan kimnikiga borardi? Shuni yaxshi anglagani holda “arza”sida boshqacha yozdi. Har qalay g‘ururini yerga urishni istamadi.


    “Moshin topolmay qaytib kirdim. Sho‘-sho‘ kasalim zo‘rayib jotib qoldim. 2-3 kundan keyin singlisi keldi. Enasi bilan til biriktirib, men bilan janjallashdi. Tuvolmay o‘l kasalcha, chillashir, deb meni toza axlatga bulg‘ab tashladi. O‘lim ketgan enam ham, padarim ham qomadi. Kechqurun xo‘jayinim keb edi, qaynnam o‘g‘an: “bu kasalingdi javobini ber. Qiz opperaman deb edim-ku! Sen Barlosdan erka ulisan. Enasi o‘ppagan qiz segan tiyadi”, deb baqirdi. Shuytib uchalasi 3 joqdan kutkilay berdi. Bosh ovruvim ko‘payib, bu kecha o‘lib qolaman-ov, deb 1 tiyinsiz yana chiqib ketdim. Xudoyberdiga aytdim... Rayis bova, arzamdi xo‘jayinimga ko‘rsatmang. Otimdi tilga opsan deb bala bo‘ladi. O‘ning borida xudoga shukr deb aytishgayam qo‘rqaman. Sho‘ndaychaqit ariyatchil. Shuytib xo‘jayinimga aytdim. Otamdikiga boraman, o‘ligim ko‘chada qop sag‘an juk bo‘masin dedim. Otam meni duxturga ko‘rsatdi. Duxturlar meni qoning kam deb op qoldi. 15 kun kasalxonada jotib chiqdim. Baraka topsin, jomon kunimga jomon otam joradi. Duxturlardi rozi qildi, bir qancha pul pul evaziga dori, quyishga qon topib keldi. O‘ esa xabar omadi. Bittasiyam ko‘rishga bormadi. Duxturdan kelaytsak, X. astanofkada turg‘anaken, kep otamg‘a: “bo‘ldi, qizingizdi jiyishtirib opketing”, dedi. Sho‘ndayam otam, akamlar qarindoshchilik hurmati, 3 bolaning hurmati deb yoroshtirishga olib bordi. O‘ esa hech narsadan hech narsa jo‘q, javobimdi berib jerdi.


    Bir o‘limdan qolib, 4 bolam jeti oylik bo‘p dunyaga keldi. Bir-biridan shirin, bir-biridan jajji uch bolaga otalik mehrini berolmagan, dunyaga jonga 4 farzandi kegandayam ko‘rishga qiziqmagan ota yana qaytib otalik qilishi mumkin? Ota-bovolarimizdan qog‘an naql bor: “Ota bo‘lish onsot, otalik qilish qiyin”.


    Qarshigul o‘zi topgan iboradan g‘ururlanib ketdi. Xudoyberdi yuripti-da, rayon bo‘yicha muallimlarga kattalik qilyapman deb. Qarshigul o‘qimasa-da, kerak bo‘lsa, mana bunaqa gaplarni topib qo‘yadi. Qarab tursin. Bu xatga ko‘zi tushib qolsayam rosa angraysa kerak. Nahotki shuncha gap mening xotinimdan chiqdi deb. Sudga ariza bergan o‘zi. Qarshigul ham bo‘pti, ajrashsak ajrashaveramiz, deb ko‘ndi. Mana, yana Xudoyberdining o‘zi ishni paysalga solyapti. Onasi ko‘nmayapti-da jodugar! Yomon bo‘lgandayam o‘taketgan yomon, yaramas kampir ekan. Qarshigul bir marta aytganini qilmagan edi, shu-shu qaynona-kelin terslashib qolishdi. Nevaralarini biron marta qo‘liga olgan emas. Judayam mehri qattiq. Xudoyberdining o‘ziga qolsa-ku... Ichmagan paytlari undan yaxshi odam yo‘q, lekin... To‘rt bolasi bilan ko‘chaga haydab, qiz olib bo‘pti. Ho-o! Tug‘adiganidan oladimi, tug‘maydiganimi? U hali to‘rt bola tug‘ib, o‘stirib bera oladimi Qarshigulday? Oson bo‘pti-da, a?! Xudoyberdi jimgina munda-ay qilib yursa bo‘ladi Munda-ay qilib yurmasa, endi Qarshigul ham bo‘sh kelmaydi. Xudoyberdining bolalarni bir ko‘rishga zor bo‘lib yurganiniyam biladi. Zor bo‘lmasa, onasini, so‘ngra singlisini, ha, ha, aynan Xudoyberdini xotiniga qayrab solganlarni orqasidan yubormas, bolalarga deb bir dunyo kiyim-kechak jo‘natmas edi. Men erkakman, xotinga yalinmayman, deb axmoq bo‘lib yuripti-da. Kerak bo‘lsa, yalinadi. Hali shunaqa yalinadiki... Ana shu niyatda kecha u rayijroqo‘mga borgan edi. To‘g‘ri, meni erim bilan yarashtirib qo‘yinglar, demadi. Lekin ajrashaman degan so‘zni ham aytgani yo‘q. Qachongacha bunday yuradi. Yo u yoqli, yo bu yoqli bo‘lishi kerak-da. Shuning uchun shunaqa-shunaqa gaplar, deb tushuntirdi. Aytayotib, o‘ziyam yig‘lab yubordi. Bir tomondan qo‘lidagi go‘dagi chirillab turipti. Xullas, rayis bovaning ko‘ngli yumshadi. Xudoyberdining ko‘ziga ko‘rsataman, dedi. Yo rayONOda ishlab, bola-chaqasini uyiga opkeladi, yo ... Qarshigulning niyati ham shu edi. Xudoyberdi amaldan ketkisi kelmaydi. “Rayonni nuqul sening urug‘ing egallab olgan. Barloslarga kun yo‘q”, deb Qarshigulga da’vo qilgich edi. Oxiri, kuyovlaring bo‘laman, men ham begona emasman”, deb ishga joylashdiyu, shu-shu o‘zi aytmoqchi, Shayboniyxonning avlodi bilan birikib, hatto o‘zining barlosliklarini ham tan olmay qo‘ydi. Oxir-oqibat xotinini bola-chaqasi bilan haydadi. Qarshigulni rayijroqo‘mga borishga tezlaganlar ana shu gaplarni albatta aytishni tayinlashgan. “Rayijroqo‘m o‘zimizdan. Xudoyberdining “bizga dushmansan” degan gaplarini eshitsa, oriyati qo‘ziydi”, deyishdi. Shunday bo‘ldi ham. Barlosdan bosh ko‘tarib chiqqan bitta menman deb gerdayib yurgich edi. Qani qaergacha borar ekan? Tezlab jo‘natganlar: “Nima kasaling bor deb so‘rashi bilan birdan ho‘ngrab yig‘lab yubor. Iloji bo‘lsa, rayijroqo‘mga bildirmasdan bolangni chimchila, uyam yig‘lasin”, deb tayinlashgandi. Rayijroqo‘m gap so‘ragandan keyin sira yig‘lagisi kelmadi. Gapiniyam yo‘qotib qo‘ydi. Bolasiniyam chimchilashni unutdi. Tutilib-tutilib gapirayotgandi, bolasi g‘ingshiyverdi. O‘z holiga o‘zi asabiylashib turgan Qarshigul achchiq bilan bolasini qattiqroq silkigan ekan, chirillab yig‘lab berdi. Shu-shu rayijroqo‘mning ruxsati bilan bolasini emiza turib, xo‘rligi kelgan Qarshigulning gap xaltasi ochilib ketdiyu, bor dardini to‘kib soldi. Uning holini eri bo‘la turib, uy-joyi bo‘la turib, to‘rt bolasi bilan otasinikida sakkiz oy badalida sig‘indi-boqimanda bo‘lib o‘tirgan xotin biladi. G‘urur ham o‘lsin. Ba’zi kunlari, e, bore, deb eri ruxsat beradimi, yo‘qmi, bora solib, bolalari bilan o‘z uyiga kirib o‘tirib olgisi keladi. Shunday qilsa, Xudoyberdi uni quvolmasdi. O‘zing ketaver, men to‘rt bola bilan qayoqqayam borardim, derdi Qarshigul. Ammo... achchiq ustida otasinikiga kelishga kelib qo‘ygan, endi... Achchig‘i yomon-da Qarshigulning. Xudoyberdi ichib kelgan paytlari sal kayfiyati buzilib turardi. Shunda Qarshigul indamasa-ku! Tili qichiydi. Keyin... Xudoyberdi yomon emas. Qarshiguldan ham o‘tgan. Necha bor Xudoyberdi ichib kelgan mahallari “E qoch!” deb chappa qarab yotib qolgan. O‘zi yetti yil turmush qurgani badalida bor-yo‘g‘i uch marta uch shapalog‘u, bir musht urgan. Ana, qo‘shnilari... xudoning bergan kuni er-xotin janjallashib, xotinining goh u yeri, goh bu yeri ko‘karib yuradi. Parvo qilmaydi, otamnikiga ketaman, demaydi. Qashqatayoq. O‘rgangan. Ikki-uch kun tinch yashashsa, xotini o‘zini qo‘ygani joy topolmay, asabiylashaveradi. Kaltakni sog‘inaveradi.Uning oldida Qarshigulniki holva. O‘sha shapaloqlarni ham Xudoyberdi, kerak bo‘lsa, ayab, og‘ritmay urgan. Faqat kaltak yemay o‘rgangan xotin kaltak yesa “chibijinglab” ketarmikan, har qalay. Umuman, Xudoyberdi ichib kelgani uchun emas, onasining xarxashasi tufayli uni urgan. Qarshigulga ana shu alam qiladi. Ishqilib, qaynona-kelin kelishib yashashi qiyin ekan. G‘urbat chiqmasligi mumkin emas ekan. Aytishlariga qaraganda qaynonasi Qarshigulni haydatishga haydatib qo‘yib, endi o‘zi afsuslanib yurganmish. Yaxshi ko‘rgan qizi kelib, Qarshigulning oilasini buzishga buzdirdi, ammo o‘zining eri bor, ro‘zg‘ori bor, ketdi, onasiga qarashmadi. Hovlidagi mol-holning bari kampirga qoldi. Oldida ovqati yo‘q, qaynoq choyi yo‘q. Chug‘urlashib yotgan nevaralari yo‘q. Uyi go‘ristonday tinchib qolgan. Akadir, ukadir, o‘g‘ildir, qizdir, ro‘zg‘ori boshqami, bo‘ldi, ko‘ngliyam boshqa bo‘ladi. Yaqinda ona-bola janjallashga emish. Onasi: “kelinimni nevaralarim bilan olib kel. Nima bo‘lsa bo‘lib o‘tdi”, degan ekan, Xudoyberdi jirillab onasiga tarmashipti. “Hammasini siz qilgansiz. Siz borib opkeling”, depti. Singlisi kelib oraga tushmoqchi ekan, Xudoyberdi uni shiriqtirib quvib yuboripti. “Onamni aynitgan, ro‘zg‘orimni buzgan sensan”, depti. Shunaqa gaplar. Bu yoqda Xudoyberdining o‘zi sudga ajrashish uchun ariza berib qo‘ygan. Arizasini qaytarib olishga yuzi chidamayapti. Qarshigul yalinadi, ajrashmayman, deb turib oladi, o‘shanda shart qo‘yaman, deb o‘ylagan-da. Qarshigul past ketmadi. Shayboniyxon bovosi kabi barlosning erka o‘g‘lini yengishiga ishonadi. Shuning uchun rayijroqo‘mga bordi. Shuning uchun tap tortmay shunaqa gaplarni yozyapti. Yolg‘oni yo‘q, hammasi bo‘lgan voqea. Faqat o‘sha janjallarga o‘zining tili tezligi sabab bo‘lganini yozmaganini aytmaganda... Negadir o‘sha qayinsinglisi bilan avval-boshdan kelishmay qolgan. Akasini Qarshiguldan rashk qiladimi-ey. Shunchalik ham bo‘ladimi? Topgan gapi shu: “Yangam yomon, akamni ajratib olaman”. “Ajratib olib o‘zing birga yotasanmi?”, deb bo‘lmasa. Qiyin ekan. Mana endi har kim qilsa – o‘ziga, deganday, yaxshi ko‘rgan akasi itday haydapti-ku! Battar bo‘lsin! O‘z akasining ro‘zg‘orini buzganga buyam kam. Endi kerak bo‘lsa, Qarshigul o‘yin ko‘rsatadi, o‘zini la’liga soladi.


    Qarshigul yozishda davom etdi:


    “Darhaqqat X. o‘z farzantlariga otaliq qilolmaydi. O‘zingiz aytingchi rayis bova, shu darajada buzilg‘an aylani tiklaymiz deb so‘d xodimlari bizdi sarson qib jurishi joxshima? - “Bizdi” so‘zini yozishga yozib qo‘yib, Qarshigulning badani jimirlab ketdi. Nega endi “meni” emas? Har qalay ko‘ngli... ha mayli... – “6 oy surok bergan bo‘sa surogi tamom bo‘p ketdi. Nimaga bizdi ajratib qo‘ymayapti? Yo ajrash uchunam so‘dga pora berish kerakma? So‘d sekretari Iskandar ro‘yxatti tuvri omadi. Ro‘yxatiga rozi bo‘mag‘an edim, do‘q urdi. Bir joqdan o‘zlari qonundi buzib, 6 oy surokdi o‘tkizib jerdi. Tag‘in do‘q qisa. Rabochi, bechara odamdi, to‘rt bolali ayaldi do‘xlash mumkin deb qaysi savet qonunida jozilg‘anaken? Iskandan sho‘ni megan tovib bersin. O‘nnanam so‘rab ko‘ring, rayis bova. Bo‘masa men o‘ningam ustidan arz qilaman. Rayijroqo‘mga yozay ber, haqqat qip beradi, deb odamlar aytti. Iskandar ro‘yxatga mollardi kirgizmadi. “Mollarda bollarding haqqi bor”, deb edim, “bollaringizga aliment olasiz”, dedi. Men axir sho‘l uyda 8 ta moldi odam qilaman deb o‘lib ketay dedim. Hech bo‘masa, to‘rt bola uchun bittayam sigir bermaymaken? Alimenti nima bo‘lar edi? Alimentini boshima uramanma?”


    To‘g‘ri, shunday yozish kerak. Aliment olmayman, degani – yarashaman degani. Rais bova o‘zi tushunib oladi. Aqlli, o‘ta shum odamga o‘xshaydi. “Arza”si cho‘zilib ketdi. Endi tugatsa ham bo‘lar. Tugatishda... rayijroqo‘mga jo‘natganlar o‘rganganday yozish kerak:


    “Shuytib rayis bova, mening – bir jabrdiyda savet ayalining gapini eshitasiz, haqqat qip berasiz, deb oldingizga keb edim. Ho‘kimatga rahmat, xo‘jayinim ko‘chaga quvib jersayam ochimdan o‘lmadim, dori sepsayam mayli, ho‘kimatting paxtasi boraken, sho‘nda ishlab, pul tovib, kunimdi ko‘rdim. Paxtazorda o‘z baxtimdi qaytadan tovg‘anday bo‘ldim.


    Sizga arza bilan murajat qiluvchi Barlos qishlog‘iga kelin bo‘p tushgan, lekin hazir otasinikiga quvilgan bir jabrdiyda baxitli Savet ayali


    Qarshigul.


    28/ V11 – 1989 g.”


    


    


    


    

  


  
    YAXSHI VA YOMON ODAMLAR


    


    “Tanlab-tanlab tozisiga yo‘liqipti, deganlari shu!” – Buvixol opa alam bilan ko‘zlarini chirt yumib, boshini orqaga tashladi. Shunda ham ko‘zlaridan uch-to‘rt tomchi yosh tomchilari sizib chiqdi. “09”ning yaap g‘ildiragi qaergadir urilib, silkindi.


    - Shu yo‘llar ham sira soz bo‘lmadi-bo‘lmadi-da, - dedi rulni boshqarayotgan jiyani – singlisining o‘g‘li - Hasan, birovning mashinasini o‘nqir-cho‘nqirga tushirib olayotganidan xijolat tortib.


    Boya Buvixol opa keliniga yer bilan bitta bo‘lib yalinayotganda ikki o‘rtada bo‘lib o‘tgan gaplarning hammasini Hasan ham eshitib turdi. Kelinga bir nima demasa-da, achchiq ustida mashinani tez haydadi. Asfalt yo‘lning o‘ydim-chuqurlariga bir-ikki tushibolgandan keyingina hovuri pasayib, tezlikni sekinlatdi.


    - Xotin emas bu! Qanjiq! Qopaman, deydi-ya, tovba! – Mashinani boshqarishda davom etarkan, Hasanning tag‘in jahli chiqa boshladi. – Ehh! – Hasan hasrat aralash chap qo‘li bilan rulni tutgancha, o‘ng qo‘li bilan qo‘ng‘iroqni mushtladi. Qo‘ng‘iroq sadosi yon bag‘irdagi daralarga singib ketdi. – Asli Farhod bo‘lam axmoqchilik qilgan. Oyday xotinni qo‘yib, shuni olib o‘tiripti. O‘qimishli, dunyoni tushunadi, devdi. O‘qib-o‘qib erining boshiga yetdi. Ota-bobolarimiz besabab bunaqa xotinlarni otning dumiga bog‘lab sazoyi qilishmagan.


    Buvixol opa indamadi. Shu chog‘ unga o‘z dardi yetib ortardi. Bir qarasang bu kelin – oyday. Hozir ham to‘rt-besh marta ko‘z yoshi qilib oldi. Bir qarasang, erini qamatib o‘tiripti. Mayli edi Buvixolning bu yoqda oshib-toshib yotgan o‘g‘illari bo‘lsa. Ikki qizi o‘qiymiz deb shaharga tushib, o‘sha yoqlarda kimlar bilandir “sevishdim” deb, “shunga bermasang o‘zimni osaman”, “shunga bermasang bari bir qochib ketaman”, deb qaysi bir viloyatlarga erga tegib ketgan. Xudoga shukr, ishqilib o‘zlaridan tinib-tinchishgan. Ammo hozirgi kunda Hasan aytganday, Farhodni qamab yuborishsa, uning – qarib-qartaygan, o‘rik qoqidan farqi qolmagan kampirning – kuni kimga qoladi?!


    Yo‘q. Borish kerak! Boradigan joygacha borish kerak. Farhodning o‘zi: “Hasanga ayting, “09”ni minib, sizni idoralarga olib borsin, yalining-yolvoring, hech bo‘lmasa sudgacha meni ochiqqa qo‘ysin, Dilnoza bilan o‘zim gaplashaman”, - degan edi. Bordi. Buvixol opa ko‘p idoralarga bordi. Bari Dilnozaning o‘zini, otasini ham chaqirib gaplashdi, ammo Dilnoza...


    - Nima qilaylik, ko‘nmayapti, - deyishdi hokimiyatdagilar. – Hozir zamon chatoq, qayoqqa qarasang xotin-qizlar o‘zlariga o‘t qo‘yib yuboryapti. Majburlab bo‘lmaydi. Keliningiz bilan o‘zingiz gaplashing.


    Kimga borsa shu gap.


    - Menga zarilmi qizimni ikki bolasi bilan uyda saqlab o‘tirish!? – dedi qudasi darvozaga chiqib (hovlisiga kiritmadi). O‘tgan safar ham sizning ko‘z yoshingizga ishonib, berib yuborgan edik, o‘g‘lingiz keyin, qizim xotini ekan-ku, kelib, bizlarni ham urdi. Ana! Gaplashing o‘zi bilan! – Quda Buvixol opani hovliga taklif qilmadi. Dilnoza ham ko‘cha darvoza oldiga keldiyu, qaynonasini ko‘rib serraydi.


    - Nevaralarimni bir ko‘rsat, jonim bolam, - dedi Buvixol opa iltijo aralash.


    - Qo‘ying!.. – Dilnoza “qo‘ying, opa”, deb yuborishdan so‘nggi daqiqada o‘zini tiydi. Keyin ko‘chada Farhodning “09” oldida qo‘llarini beliga tirab o‘qrayib turgan Hasanni ko‘rdiyu, Dilnozaning mehri tosh qotdi. “Battar bo‘linglar!” deganday lablari qimtilib, teskari o‘girildi.


    - Men nevaralarimga ishtonchalar opkelgandim, - dedi Buvixol opa Dilnozani eritishga urinarkan, asabdan dir-dir titrayotgan qo‘llarini sumkasiga tiqib.


    - Kerak emas! Qo‘ying! Alimenti ham kerak emas! Shu uydan eson-omon chiqqanimga shukr! Bolalarini bir balo qilib o‘zim boqib olarman.


    - Ha mayli,.. yashamasang ham!.. – Buvixol opaning so‘nggi so‘zi qaltirab chiqdi, ammo shu zahoti o‘zini tutib oldi. “Yig‘lab-yig‘lab bo‘lgan. Dilnoza yig‘iga erimaydi!” - Hech bo‘lmasa da’voingdan kech! Menga rahming kelsin, bolam! Uni qamatib yuborsang mening kunim qanday o‘tadi?


    - E! – Dilnoza qo‘lini paxsa qilib silkidi. – Sizni o‘ylasa meni tinch qo‘ysin edi. Men-ku mayli, nimaga onamni urdi?


    - Urmagan, bolam, urmagan, salgina turtgan, xolos. Shungayam eringni qamatib yuboraverasanmi?


    Yo‘q. Dilnoza da’vosidan kechmadi. Avvalgi safar kelganida Dilnozaning o‘zi “bolalarim, dadamga boraman, deyapti”, deb yig‘lagan, lekin o‘shanda ham da’vosidan kechmagan, “chiqib kelsa tag‘in uradi”, deb qo‘rqqan edi. Farhod ham tinch turmay, melisalar ushlab olib ketayotganda: “chiqib kelsam seniyam, ota-onangniyam so‘yaman”, degan. Ha, Farhod Dilnozani urardi. Ko‘p urardi. Farhodning otasi ham urong‘ich edi. Bo‘lsa, bo‘lmasa bahona topib, sal gapdan Buvixolni do‘pposlab qolaverardi. Farhod otasiga tortdi. Qo‘y deganga qo‘ymadi. Kaltakni ko‘taradigan, kaltakka chidaydigan xotin bor, chidamaydigani bor. Buni hisobga olmadi.


    Farhodning birinchi xotini lanj edi. O‘n gapga bir javob qaytarmasdi. Bersang yeyman, ulsang o‘laman, deganlar xilidan edi. Uni urmasdiyu, ko‘ngli ham to‘lmasdi. “Qo‘yaman, yashamayman”, deb turib oldi. “O‘rgildim topib bergan xotiningdan”, deb onasiga tarmashdi. “Shu to‘nka bilan umrimni o‘tkazishim kerakmi?”, dedi. Men o‘zim ko‘rib-bilib, sevib uylanishim kerak”, dedi. “Men zamonaviy xotin olaman”, dedi. Xullas, aytganini qildi. Bir o‘rtog‘ining xotinini mashinasida tug‘ruqxonaga olib borsa, haligi xotin og‘irlashib qolipti. Keyin Farhod o‘rtog‘i bilan vrachni – shu Dilnozani uyidan olib kelgan. Keyin yana uyiga olib borib qo‘ygan. Shu-shu ikkovining gapi bir yerdan chiqib, “tegaman-olaman” deb kelishgan ekan.


    Birinchisini ikki bolasi bilan chirqillatib, haydab yubordi. Ikkinchisidan ham ikki bolali bo‘ldi. Shu orada g‘idirishlari boshlandi. “Kech soat oltidan keyin uyda bo‘lasan. Navbatchiligingni tan olmayman”, deb turib oldi. Dilnoza: “Xotinlar oqshom ham tug‘aversa, yarim tunda o‘zingga o‘xshaganlar uyimga kelib, shunaqa ahvol, deb tursa, ilojim qancha”, dedi. “Mening topganim hammamizga yetadi. Uyda o‘tirasan”, dedi Farhod. Dilnoza: “ishimni tashlamayman”, dedi. Ikkovi g‘ijillashdi-qoldi.


    Topish-tutishi yomon emas Farhodning. Bug‘altir. Birovlar umr bo‘yi velosipedga yolchimay o‘tayotganda Farhod ikkita mashina almashtirdi. “09” ham yangi. Birovlar buni ko‘rolmaydi. “O‘g‘lingni harom pul quturtiryapti”, deb yuziga ochiq aytganlar bo‘ldi. Shu darajaga borishdiya odamlar. E, Barlosdan baraka ketdi.


    Dilnoza oxirgi safar ketib qolganda Farhodning o‘zi orqasidan bordi. “Qo‘y, arazlama”, deb yaxshilikcha yalingan. Shunda Dilnozaning onasi o‘rtaga tushib vaysayveripti. “Gulday qizim bor edi. Senga tegib nima ko‘n ko‘rdi. Xarob qilding qizimni”, deb Farhodning yoqasidan olipti. Farhodning achchig‘i tez emasmi, qaynonasini silkib tashlapti. Yana tarmashsa, nariroq tur, deb turtib yuborgan. Shunda qaynona yerga yumalab, voy-voylab qolipti. “Nega onamni urasan?” , deb Dilnoza dod-voy qilsa, uni ham aylantirib solipti-da, ketib yuboripti. Ana endi ona-bola kasalxonaga yotib olib, “urdi-tepdi”, deb qog‘oz qilib, militsiyaga topshirishipti. Dilnozaga hech narsayam qilmagan. Onasining oyog‘i salgina toyishib, ozgina joyi singan, xolos. Jag‘iyam joyidan ko‘chgan, deyishyapti. O‘zi kelib tarmashganda nariroq tur, deb o‘zidan xolis qilaman, deganda Farhodning qo‘li tegib ketgan shekilli-da. Yaxshi davolansa, uzog‘i bilan bir-ikki yilda singan joylari joyiga tushib, tuzalsa ko‘rmaganday bo‘lib ketadi, deyishyapti mutaxassislar. Shungayam endi bular vahima qilib, Farhodni qamatib o‘tirishipti. Uyat! Duxtur bormi, melisa bormi, hammasi Dilnozaning otasiga qulluq qilishadi. Farhodning esa onasidan boshqa jon achiri yo‘q. Birgina jiyani Hasan bo‘lsa, tayyor mashinani haydab kelishga zo‘rg‘a ko‘ndi. Tag‘in “avzoydan Farhod akani bular qamamasa qo‘ymaydi”, deydi. Bir og‘iz daldaga mahtal bo‘lib turganda shu gapi o‘rinlimi?


    Farhodning gapi to‘g‘ri-da. Xotin degan kechqurun soat oltidan keyin uyda bo‘lishi kerak. Ishlaydigani albatta. Qayoqdan ham boshi aylanib, shu Dilnozaga ilinib qoldi. Ersiz yurgan qari qiz, qarasa, oyday yigit, aylantirgan-da Farhodni! Asli bu uying kuygur o‘qiyman, ishlayman, degancha yoshi o‘tib, er topilmay yurgan. Birinchi marta gaplashishganda Farhod “xotinimga ko‘nglim yo‘q, qo‘ymoqchiman”, deganga o‘xshash gaplarni aytgan. Shunda Dilnoza uni chalg‘itgan. Uch-to‘rt marta uchrashib, gap-so‘z qilishgandan so‘ng “xotiningni qo‘y, keyin tegaman”, degan. Yaxshi qiz bo‘lsa, shunaqa dermidi! Bir xotinning, ikki bolaning ko‘chada qolishini talab qilarmidi? Ko‘p balo bor Dilnozada! Katta odamning farzandi, kelin bo‘lib tushganidan Buvixolniyam, Farhodniyam nazariga ilmadi. Katta yeb,katta kiygan, katta davralarda katta gapirib yurgan qiz bu oiladan ko‘ngli to‘lmadi. Urishni ham ataylab o‘zi uyushtirardi. Keyin Farhod bir shapati ursa, bahona... Hu, qirg‘ining kelsin! Mana endi, ikkita bola orttirib oldi, endi unga er kerak emas. Bilganini qilib yuraveradi...


    - Bilmayman, qanaqa zamon bo‘ldi, - dedi Hasan xayol surib mashina haydarkan. – Xotinlarni boshimizga chiqarib qo‘yishdi. Bir og‘iz qattiq gapirolmasang. Bir shapati urolmasang. Xotinlar og‘ziga kelganini qaytarmay vaysayversa. “Xotinlarning dastidan dod!” , deb yuborging keladi. Endi nima qilamiz, xola. Indamasdan uyga boraveramizmi?


    - Melisaxonaga hayda.


    Tuman ichki ishlar bo‘limida yoshgina, yuzidan go‘yo hozir kulib yuboradiganday suratli leytenant navbatchilik qilayotgan ekan. Buvixol opaning arzini tingladiyu, qo‘llarini ilojsiz yozib, dedi:


    - Sal kechikibsiz, o‘g‘lingizni bu yerdan qamoqxonaga olib ketishdi.


    - Nega? Nima uchun?


    - Qamashgani yo‘q hali! – deb leytenant o‘zicha kampirni ovutdi. – Ishi sudga oshirilyapti. Bu yerda esa o‘n kundan ortiq saqlab turish mumkin emas. Qoida shunaqa.


    - Qo‘ying, bolam, dilimni og‘ritmang. – Buvixol opa ichki cho‘ntagidan ozroq pul chiqarib, leytenantning oldiga qo‘ydi. – Bir og‘iz gaplashib chiqay, zarur gapim bor. Dardingizni olay, yordam qiling. Sizning ham onangiz bordir, axir!


    Farhod o‘rgatganday, Buvixol opa o‘n kun davomida bir necha bor shu yo‘sin Farhod bilan uchrashgan, amalga oshirgan ishlari yuzasidan hisobot bergan, ko‘rilajak choralarni rejalashtirib, maslahatlashib olgan edi. Hozir ham shak-shubhasiz pulning kuchiga ishongancha tinmay javrar, nima qilishini bilmay, angraygancha bir pulga, bir chorasiz kampirga tikilayotgan leytenantning ko‘ziga tikilgancha, yalinardi:


    - Iye! Nima qilyapsiz, xola?! – Nihoyat miyasiga nimadir urdi, shekilli, leytenant sachrab ketdi.


    “Kamlik qilyapti shekilli”.


    - O‘rgulay melisajon! Mana, yana beraman! – deya Buvixol opa cho‘ntagidan yana pul chiqaraverdi. Kampirda pul ko‘p edi. Farhodning o‘zi “ayamay ishlating”, deb tayinlagan.


    - Oling! Tez oling pulingizni! – Leytenantning ovozidagi sarosimalik o‘rnini zumda qat’iyat egalladi.


    - Bolajonim, men bir daqiqaga kirib chiqay! – Buvixol opa yig‘lab yubordi.


    - Oling deyapman pulingizni!


    Buvixol opa pulni qanday olib, cho‘ntagiga solganini o‘zi ham bilmay qoldi.


    - Siz juda... qiziq ekansiz-ku! – Leytenant hayajondan duduqlandi. Bir zumda yuzi qizarib-bo‘zarib ketdi.


    Bu bilan ish bitmaydiganga o‘xshaydi. Avvalgi tanish militsionerlarga uchrash kerak. Kechagi semizi ma’qul edi. Bitta yarimtaning puliga ham ko‘naverardi. Buvixol opaning darmoni qurib, ko‘z yoshlarini artgancha, o‘rnidan turdi. Yo‘q, bu melisani ona tug‘magan. Buning onasi bo‘lganda Buvixolga bunaqa do‘q urmasdi.


    - Men sizga o‘zbek tilida aytdim-ku, xola. O‘g‘lingizni opketishgan. Bu yerda yo‘q, - dedi leytenant jahlidan ancha tushib.


    Eshik ochilib, kechagi semiz kirib keldi:


    - Ha, kampir, yana keldingizmi? O‘g‘lingizni ko‘rgingiz kelsa, endi Xovosga boraverasiz.


    - Qanday borsam bo‘ladi u yoqqa?! – Buvixol opa bir zumda o‘zini tutib oldi. Demak hali harakat qilsa, o‘g‘liga uchrashsa bo‘ladi.


    Kattaga kirsangiz hal qilib beradi, - dedi semiz. – Zap o‘g‘lingiz bor ekanu, jabr bo‘pti-da! Keliningizning otasini yaxshi bilaman, juda o‘jar, iflos odam u! O‘tiring kampir, o‘tiring.


    Buvixol opa ancha taskin topdi. Har qalay melisaxonada shunisi odamshavanda, gapga tushunadigan edi. Pul olsayam qo‘lidan kelgancha ayamay xizmatini qiladi, yo‘l ko‘rsatadi. Achinyapti mana.


    - Uka, bir yordam berib yuboring, yo‘l ko‘rsating.


    - O‘tiring qani, kampir, o‘tiring. Bizdan nima yordam kerak?


    “Kampir” o‘tirdi. Shu payt leytenant tashqariga chiqdi. Ayni muddao. Yosh bo‘lsayam o‘lguday qo‘rs ekan. Uning oldida qanday yorilishni bilmay turgan edi.


    - Uka, o‘g‘limni birato‘la qutultirib chiqarib bering. Kattalaringiz bilan gaplashasizmi, boshqa qilasizmi, yo‘lini siz bilasiz. Qancha pul desangiz boricha beraman. Uydagisi yetmasa, mana, yangi “09” bor. Ko‘chada turipti. Kerak bo‘lsa, buniyam beraman. Jon ukajon! Kattalaringizning birovi gapga ko‘nadi, birovi ko‘nmaydi. Men ularning tilini tushunmasam. Mana bu... hozir chiqib ketgan ham “o‘g‘lingiz qamaladi”, deydi. Huquq shularga tegib, Farhodday yigitlarni qamab yuboraverishsa. Mendek kampirlarning o‘ligi ko‘chada qolib ketaversa, yaxshimi? – Buvixol opaning tomog‘iga nimadir tiqildi. Yig‘i-sig‘i qilib yubormaslik uchun o‘zini to‘xtatdi.


    - O‘-o‘, bu qiyin masala, kampir. O‘rtada iflos qudangiz bor. Unga iltimos qilib borsangiz ham bo‘ladi, bormasangiz ham bo‘ladi. Ular da’vo qilib tursa chatoq. Eng avval qudag‘iyingizni kasalxonadan chiqarib olish kerak. “Da’vom yo‘q”, degan qog‘ozi kerak... Yanayam o‘ylab ko‘rish kerak ekan. Shu gapingizni sal ertaroq aytmaysizmi? O‘g‘lingizning ishi prokurorga o‘tib ketdi.


    - Ayollik qilganman-da. Miyam aynib qolgan o‘zi. Endiyam bo‘lsa, yordam qiling, jon uka! Farhodning o‘zi topgan pullar uyda turipti, kerak bo‘lsa, hammasini opkelaman. Qo‘llab yuboring, qo‘ldan kelgancha...


    Leytenant qaytib kirib, joyiga o‘tirdi. Buvixol opa tilini tiyib, iloji boricha o‘zini hokisor ko‘rsatishga urindi.


    - Me-en, kampir,.. qo‘limdan kelgancha sizga yordam berdim. Kattalardan ruxsat olib, o‘g‘lingizga uchrashtirdim.


    - Rahmat, ukajon, rahmat! Bu yaxshiliklaringizni men bilaman. Men bilmasam xudo bilsin...


    - Xullas, bundan bu yog‘iga biz aralasholmaymiz. Shu gaplarni kecha aytganingizdayam, balki... Endi iloji yo‘q, kampir.


    Buvixol opaning tarvuzi qo‘ltig‘idan tushdi.


    - Siz xafa bo‘lmang, kampir! – semiz shapkasini olib, boshini qashidi. – O‘limdan boshqa narsaning iloji bor. Siz to‘g‘ri hokimiyatga kirib arz qiling.


    - Kirdim. Uchradim.


    - Xo‘sh?


    - Qudamni, kelinimni chaqirtirdi. Kelinim yig‘ladi, majbur qilsalaring o‘zimga o‘t qo‘yaman, dedi.


    - Obbo! Ish chatoq-ku! Bizning xotinlar gapini o‘tkazishning yaxshi yo‘lini topib olishdi. Albatta, hokim ilojsiz qolgandir.


    Buvixol opa shunday deganday bosh irg‘adi.


    - Siz prokurorga uchrang-chi, - deya semiz yana reja tuzdi. – Yaxshi odam. Qaynonasidan ko‘p jabr tortgan, sizni darrov tushunadi. O‘g‘lingizga o‘xshab...


    Buvixol opani prokuror o‘rnidan turib kutib oldi. Hol-ahvol so‘radi, choy quyib berdi. Bunday xush muomalani kutmagan Buvixol opaning xo‘rligi kelib ketdi. O‘g‘lini qamashgandan beri bironta odam bunchalar g‘amxo‘rlik ko‘rsatmagandi. Semiz esa... semiz pul dardida. Xush muomalasi ham yasama, qandaydir tahqirona. “Kampir” deb muomala qilishining o‘ziga odamning g‘ashi keladi, ammo iloj yo‘q. Buning ustiga Farhod nuqul: “bu ishni tezroq tinchitish kerak. Prokurorga o‘tsa, vaziyat og‘irlashadi. Prokuror qamaydi”, degan edi. Aftidan, qamaydiganga o‘xshamaydi.


    - Obbo shovvoz-e! Qaynonasini uriptimi? Obbo shovvoz-e!


    - Bor-yo‘g‘i bir shapat. Shungayam kasalxonaga olib olipti. Necha bor taqsir-tavallo qilyapman, sira ko‘nmayapti. Da’voyimni qaytarib olmayman, deyapti. Siz yordam bering, prokurorjon!


    - Mayli-ku, lekin...


    - O‘ligim ko‘chada qolmasin, iltimos, mening o‘g‘limni qamatmang.


    - Kim aytdi sizga prokuror qamaydi, deb?


    - Hamma shunaqa deydi. Men endi o‘zingizga uchrab, yaxshi odamligingizni ko‘rib turipman. Baraka toping ishqilib! Bitta yaxshilik qiling. Omon bo‘lsak qaytaramiz. Farhod ochiqqa chiqsa albatta qaytaradi. U ko‘p pul topadi.


    - O‘g‘lingizning ishlari chatoq. Ishlagan joyida ko‘p pullarni o‘zlashtirib yuborgan ekan. Hali tekshirish davom etyapti... Undan ko‘ra mana shu janjal bilan tushsa, bir-ikki yilda qutuladi. Qaytaga bu yaxshi emasmi?


    - Iltimos, siz Farhodni ochiqqa chiqaring. Sudgacha. Siz Farhodni ko‘rmagansiz, bilmaysiz. Ish joyida ilgariyam ko‘p tekshirishlar bo‘lgan. Ochiqqa chiqsa, bunisiniyam bosdi-bosdi qilib yuboradi. Shuncha tekshirishdan keyin ham Farhod ikki yilda ikkita mashina oldi. Siz yaxshilik qilsangiz Farhod albatta xizmatingizda bo‘ladi.


    - Mayli, Farhod uddaburon ham deylik, ish joyini hal qilar. Ammo bir dam o‘zingizni qudag‘iyingizning o‘rniga qo‘yib ko‘ring. Oyoq sinib, jag‘ qiyshayib, ovqat yeya olmay... Kuyovingiz bormi?


    - Ha, bir emas. Ikkita, - dediyu, Buvixol opa gap burimi qayoqqa ketayotganini anglab, tizzalarigacha zirqirab ketdi. Nahotki?!. Degan fikr miyasini yashinday parmalab o‘tdiyu, tag‘in...


    - Deylik, qizingiz arazlab kelib qo‘ydi. Kuyovingiz ichib olib, uyingizga kelsa-da, ko‘z oldingizda qizingizni tepkilayversa, siz bir parcha go‘shtdan odam qilgan farzandingizni himoya qilasizmi, yo‘qmi?


    Tamom. O‘g‘li bilib aytgan ekan. Prokurordan yaxshilik chiqmaydi. Juda xushmuomala ko‘ringan edi kirganida. Prokuror ichirgan choy Buvixol opaning bo‘g‘ziga tiqildi. Bularda odamgarchilik yo‘q. Bular qamashdan boshqa narsani bilmaydi. Buvixol o‘sha, bir shapati yegan qudag‘ayini ham yaxshi biladi. Erini no‘xtalab olgan. Qudag‘ayi bir vaqtlar raykomning uchinchi sekretari bo‘lgan, er uning qo‘lida bo‘lim mudiri bo‘lgan. Ko‘pchilikning oldida, majlislarda er xotiniga: Falonchi Falonchievna” deb murojaat qilar ekan. Keyin orqalaridan odamlar: “Oqshomlari ham eri: “Falonchi Falonchievna, ruxsat bersalar...” deb turarmikan, deb kalaka qilishardi. Qudag‘ayi raykom sekretari bo‘lgan vaqtida avariya bo‘lgan. Oyog‘i, jag‘ini o‘shanda ko‘p davolatgan.. Hozirgi yotib olishi bahona, xolos. Aslida, singan, chiqqan, deganlari bari yolg‘on. Duxturlar bilan kelishib, qog‘oz qilib, kasalxonaga yotib olgan. Buni isbotlash imkoni bo‘lsa ekan Buvixolda! Uning gapiga birov quloq solsa ekan tumanda...


    - Xullas, kuyovingiz qizingizga qo‘shib sizni ham uraversa... Siz bunday vaziyatga qanday qaraysiz? – Xushmuomala prokuror o‘rnidan turgancha qo‘llarini silkib-silkib gapirar, aftidan kampirga o‘z fikrini to‘g‘ri tushuntira olayotganidan, kampirni “o‘tirg‘izib” qo‘yganidan xursand edi.


    Yo‘q. Bu qaynonasidan jabr tortmagan. Buniyam onasi tug‘magan. Bungayam gap tushuntirish befoyda. Bularning ichida o‘sha semizdan tuzugi yo‘q shekilli. Bundan yaxshilik chiqmaydi. Bitta balodan qutqaz deb kirsa, bu ikkinchi baloni boshlab o‘tiripti. Qudasi bilan tili bir bularning barining. Ishxonasiniyam tekshir, bug‘altir u, kamchiligi har qandayiga topiladi. Shunda Farhod qimirlay olmaydi, deyishgan. Qirg‘in kelgurlar!


    - Mayli, men imkon doirasida kam muddat so‘rayman, - dedi prokuror, - siz bitta yaxshi advokat toping.


    - Qanaqa adovat?


    - Adovat emas, advokat. Ya’ni sizni, o‘g‘lingizni qonun doirasida himoya qiluvchi mutaxassis. O‘zingizni qo‘lga oling. Hali hech narsa bo‘lgani yo‘q. Advokat kuchli bo‘lsa, hammasi o‘nglanib ketadi.


    Buvixol opaning ichida yana chiroq yondi:


    - Ishqilib, yordam beradimi o‘sha adov... adak...


    - Ha, advokatning vazifasi sizga yordam berish. Aytgan pulini topib bersangiz bas.


    - Gap pulga qolsa, ishning bitgani shu-ku! – Buvixol opa prokurorning oldidan qanot bog‘lab chiqdi. Har qalay semiz aytganday, prokuror yaxshi odam ekan. O‘zining qo‘lidan hech narsa kelmasligini bildirib, yo‘l ko‘rsatdi.


    Advokat haqiqatan ham Buvixol opaning gaplarini shoshilmay, diqqat bilan tingladi. “Agar o‘g‘limni chiqarib bersang, ko‘chadagi “09”ni qo‘lingga topshiraman”, degan gapga kinoyaomuz kulimsirab qo‘ydiyu, parvo qilmadi. Nihoyat bir nimalarni yozib, “ana shu hujjatlarni tayyorlab keling, albatta yordam beramiz”, dedi va ayyorona ishshaydi:


    Ariza


    Oilaviy sharoit haqida ma’lumotnoma.


    Ish joyidan xarakteristika.


    Mahalla oqsoqollari nomidan iltimosnoma


    Deputatdan xat.


    - Deputatni qanday topaman? - Buvixol opaning oyoq-qo‘li yanada yengillashdi. Dastlabki to‘rt hujjatni bir kunda jamlash mumkin edi.


    - Izlab yurasizmi? Qishlog‘imizdayam bor-ku, - dedi advokatning huzuriga birga kirgan Hasan. – O‘rozgul opaga uchraymiz.


    - Qaysi?


    - Sog‘uvchi O‘rozgul opa bor-ku. Fermada ishlaydi.


    - Qaysi? Barlos katta qishloq bo‘lsa... Menga otasini ayt.


    - O‘rozgul opachi? Eshqobil ferma bilan birga ishlaydi. Fermada sog‘uvchi.


    - O‘la qolsin! Bir kamim endi o‘shanga borib yalinish qoluvdi. – Yarim soat oldin itning bo‘lsa-da oyog‘ini yalashga tayyor turgan Buvixol opa ishi yurishib ketganiga ishonch hosil qilgandan so‘ng noz qildi. Har qalay Buvixol opa otdan tushgani bilan egardan tushmagan, Farhodning puli ko‘paygandan bu yog‘iga uncha-muncha xotinlar bilan ochilib gaplashmaydigan bo‘lib qolgan edi.


    - Ilojingiz qancha. O‘sha, siz nazarga ilmagan O‘rozgul opa – deputat. O‘sha kishi qog‘oz bersa, Farhodning qamoqdan chiqishi tezlashadi. E, u kishining qog‘ozi bilan ko‘plar ozodlikka chiqqan.


    - A-a?! – Buvixol opa shundaymi, deganday ishonqiramay advokatga o‘girildi.


    - Asosiy ishni biz qilamizu, agar deputat o‘g‘lingizga ijobiy xarakteristika bersa, ancha yordami bo‘ladi.


    Buvixol opa advokatning oldidan yengil tortib chiqdi. Mana endi Dilnozaga, uning Tannoz onasiga ko‘rsatib qo‘yadigan xonasi keldi. Ular u yoqda “urdi-tepdi” deb qog‘oz qilsa qilaversin. Buvixol opa bu yoqda ayol boshi bilan o‘g‘lini balo-qazolardan eson-omon olib chiqib ketadi. Egam sog‘likni bersa, omonlik bo‘lsa, albatta shunday bo‘ladi.


    - .


    


    1990 yil.


    

  


  
    OYSHA XOLANING “KUYOV”I


    


    Oysha xola yaxshi ayol-da. Odamning dili-joni. Necha maralab Abdurazzoqning hojatini chiqargan, rahmatini eshitgan. O‘g‘lini uylantirayotganda u bormagan do‘kon, elanmagan sotuvchi qolmadi. Yo‘q deyishdi. O‘ziyam kelin tomon nomi boru o‘zi yo‘q buyumlarni ayttirgan ekan, ancha-muncha ovora bo‘lishdi. Bechora o‘zini o‘tga urdi, suvga urdi. Yo‘q-da, yo‘q. Fig‘oni falakka chiqib, bo‘shashib o‘tirganda qayoqdan ham Oysha xola o‘z oyog‘i bilan kelib qoldi. Eski tanishlardek quyuqqina so‘rashib, bir piyola choy ham ichdi. So‘ng sumkasini ochib, “ozroq molim bor, ko‘ringlar, yoqsa olinglar”, deb qoldi. Bundo-oq qarashsa, o‘zlari izlab topolmay yurgan matohlar! Abdurazzoq ham, xotini ham quvonib, shartta ko‘tara savdo qilishdi. Kelinning sarpolari bitdi. To‘y bo‘ldi. To‘yga Oysha xola ham keldi.


    - Buni qarang, - degandi o‘shanda Oysha xola, - xuddi bilganday to‘ppa-to‘g‘ri siznikiga kiribman. Yuragim sezdi-da. Sh uyda yaxshi odamlar yashaydi, deb o‘ylagandim. Bu zamonda kim ko‘p – yomon ko‘p. Do‘stdan dushman ko‘p. Ko‘rolmaydi, yo ustidan yozadi, yo melisa bilan soliqqa xabar beradi...


    - Bizning Barlosda unaqalar yo‘q, - dedi Abdurazzoq. – Bemalol kelavering. Topgan-tutganingizni olib kelavering. Kam bo‘lmaysiz.


    Shu-shu Oysha xola Barlosga tez-tez keladigan, har gal Abdurazzoqni, xotinini, qo‘shnilarini alqab ketadigan bo‘ldi. Keyinchalik Abdurazzoq qizini uzatayotganda ham sarponi Oysha xola to‘g‘rilab berdi. Tag‘in arzonbahoroq... Albatta, bular ham qarab turishmas edi. Abdurazzoqning xotini uyma-uy yurib, xotin-xalajni yig‘ar, hademay ularning supasi Oysha xolaning “yarmarka”siga aylanib ketardi.


    Bir kuni Abdurazzoq xotini, qudasi bilan choy ichib o‘tirganida Oysha xola kelib qoldi. Gapdan gap chiqib, Oysha xola aytdiki,qo‘shnisinikiga ikki bolali yoshgina juvon ko‘chib kelganmish. Eri aroqxo‘r ekan-da, bahridan o‘tibdi. Endi... agar... ichmaydigan durustgina odam chiqsa...


    - Toshtemir aka-chi? – dedi xotini. – Bechora, xotini o‘lgandan beri qiynalib yuripti. Bizdan nima ketdi, savobga qolamiz.


    - Rost aytasan, xotin! – dedi Abdurazzoq o‘ylaninqirab.


    - Haligi... u ... yoshmi? – so‘radi Oysha xola.


    - Endigina ellikdan oshdi. Oltitagina bolasi bor, - dedi Abdurazzoq darrov savdolashishga kirishib. Umuman, u savdolashishni yaxshi ko‘rardi. – Bolalari odam bo‘lib qolgan. Ziyoni tegmaydi. Kattasi uylanmoqchi shekilli,a? Toshtemirning o‘zi yaxshi inson, mo‘min-qobil, namozxon. Topsa shundayini topadida. Nima deding, onasi?


    - Haq gapni aytdingiz. Ammo-lekin siz ham savobga qolasiz, Oyshaxon!


    - Mayli-ku, - dedi Oysha xola nimadandir andisha qilib. – Yoshi o‘tib qolgan emasmi ishqilib. Sa-algina, a? Keyin... Hech bo‘lmasa, qirq yoshlar atrofida bo‘lganda edi... Juvongina hali o‘ttizgayam kirmagan. Ko‘ngil...


    - E, rozi bo‘ladi. Rozi bo‘lmay qoyoqqa borardi. Toshtemir bir yasan-tusan qilsa. Soqol-mo‘ylovini qirtishlab, karillab yo‘liga chiqsa-chi, o‘sha juvoningiz “men ham yurgan ekanman-ku, baxtimdan o‘rgilay”, deb bo‘yniga osilib qoladi. Ko‘rasiz hali! Siz nima deyapsiz!


    - Mayli, unda ertaga kechga kuyovto‘rani biznikiga yetkazib boringlar. Kelin bo‘lmishni chaqirib chiqish – men tan. Ikkovini uchrashtiraylik. Yulduzi yulduziga to‘g‘ri kelsa,.. – Oysha xola mug‘ambirona kulimsirab ko‘z qisdi. – Yulduzi yulduziga to‘g‘ri kelsa, biz bir nimali bo‘p qolarmiz. A, nima dedingiz?


    - Gapni dangal qiling, - deya Abdurazzoq ochiqcha savdoga o‘tdi. – Qancha so‘raysi? Biz shunga qarab, Toshtemirga uchraymiz. U, lekin, qo‘li sal kaltaroq odam. Bu yog‘ini og‘irlashtirib yuoradigan bo‘lsangiz, biz hoziroq ishni...


    - E, ot bilan tuya bo‘larmidi! Kelish-ketish... yo‘l xarajatlari... Besh yuz bo‘lar, olti yuz bo‘lar, ishqilib, el urfi deganday. Bizlar bir hojatbaror odam. Yosh narsa har qalay, qo‘lli, oyoqli...


    - Besh yuz!


    - Bo‘pti! Besh yuz bo‘lsa besh yuz-da! Qolgan-qutgan xarajatlar kuyov tan.


    Bulk etmay savdoga quloq tutib o‘tirgan Abdurazzoqning qudasi ular xayrlashayotganda indamay o‘rnidan turdi-da, uyiga jo‘nadi.


    Abdurazzoq Oysha xolani kuzatgandan so‘ng Toshtemirnikiga yugurdi. Kuyov bo‘lmish namozgarni o‘qiyotgan ekan. Abdurazzoq kira solib joynamozni yig‘ishtirib oldi.


    - Bu nima qilganingiz? Gunohga botasiz-ku!


    - E, namozxonlikni kim qo‘yipti sizga! Gap bor!


    - Xo‘sh, xo‘sh? – dedi Toshtemir xushlamay.


    - Puldan bormi?


    - Pul? Nimaga kerak pul?


    - To‘yga! Yetadimi to‘yga?


    - Ha, endi baholiqudrat deganday, o‘zimizga yarasha...


    - Cho‘zing.


    - Nimani?


    - Pulni-da.


    - Ho‘y, inson! Boshingizga baxt qushi qo‘nib turipti. Qani, oldin suyunchisini bering! Biz sizga xotin topdik, hali o‘ttizgayam kirmagan! So‘lqildoqqina! Milqildoqqina! Ikkita bolasiyam bor emish. Nozanday... Qalay, bel yaraydimi, bel? Uyaltirib qo‘ymaysizmi ishqilib?!


    - Kim u? – so‘radi Toshtemir, og‘zining tanobi qochib.


    - Uzumini yesangiz-chi, nima qilasiz bog‘ini surishtirib! Xo‘sh, yosh xotinni eplay olasizmi?


    - Menga tegarmikan? – dedi Toshtemir ishshayib, - juda-a yosh deyapsiz...


    - Bu yog‘ini bizga qo‘yib beravering. Gapga ko‘nsangiz – bas.


    - Nima deysiz?


    - Turish-turmushingizni ko‘rsa, kampir ham sizga tegmaydi. Sizga soqol nima zaril? Yetmish yashar cholga o‘xshab! Hozir soqolni tag-tubi bilan qirib tashlaymiz.


    - Qanday bo‘lar ekan?


    - Anday bo‘ladi!


    - Odamlar kulmasmikan ishqilib? Qariganda...


    - Ho‘y, siz nima deyapsiz? Nima deyapsiz, a? O‘ttizgayam to‘lmagan juvonga uylanaman deb turgan yigitsiz siz, tushundingizmi? Qaridim deganingiz nimasi! E qo‘ying-e! Ertaga kelinning oldidayam shunaqa gaplar aytib, hammamizni sharmanda qilasiz siz hali! Bunda-ay, yuvinib, taranib, yangi kiyimlarni dazmollab kiyib, deganday... Qani, ustarani keltiring-chi!


    - Kim o‘zi u kelin?


    - Keyin... kelin bilasiz. Qani tezroq, imillamang.


    Abdurazzoq bir ishga kirishsa, astoydil kirishadi. Qo‘li ham yengil. Hash-pash deguncha Toshtemirning soqolini qirib tashladi.


    - Soch qo‘ymaganingiz chakki bo‘lga ekan-da, birodar. Sa-al yoshroq ko‘rinarmidingiz! – dedi u “birodar”ining taqir boshiga shapatilab.


    Toshtemir o‘zini ko‘zguga soldi. Asli yuzi burushiq emasmi, o‘zini besoqol ko‘rib, afti badtar burishib ketdi.


    - Hechqisi yo‘q. Atirdan bormi?


    Keltirilgan odekolondan Toshtemirning boshiga, aft-basharasiga yaxshilab pufladi. Qayoqda: qarilik o‘z hukmini o‘tkazayotgan edi. Toshtemirning yuzini atir sovun bilan rosa ishqalab yuvishdi. Beti sal oqarganday bo‘ldi. Keyin Abdurazzoq uni qo‘yarda qo‘ymay yechintirdi. O‘zi boshidan suv quyib turdi. Badanlarini rosa ishqalab, xumordan chiqqancha yuvintirdi. So‘ng pudra surishdi. Toshtemir onadan qayta tug‘ilganday bo‘ldi. Endi u kiyimlariga qo‘l cho‘zayotgan edi, Abdurazzoq hammasini bir chetga uloqtirdi.


    - Qo‘ying bu jandalarni kuyovto‘ra! Sandiqni ochadigan payt keldi. Yangi kiyimlarni kiyib yasharishingiz kerak.


    - Qanday bo‘larkan? Yosh o‘tib qolgani sezilmayaptimi o‘zi?


    - Zo‘r! Siz aytganni qilavering, - dedi Abdurazzoq, borgan sari o‘z tadbirkorligidan zavqlanib.


    Toshtemirning yangi kiyimlari ichidan bronta ham kuyovbopi topilmadi.


    - O‘g‘lingizning ko‘ylaklari bordir axir?


    - Bor. Bo‘lganda qandoq.


    O‘g‘ilning ko‘ylaklari otasiga torlik qildi. Abdurazzoq borib o‘z uyidan o‘zining kiyimlarini keltirdi. Boshladimi, oxiriga yetkazishi kerak-da. Yangi qora kostyum va oq ko‘ylakda Toshtemir ancha ysh ko‘rinar, faqat yuzlarining burishiqligi sal... Sa-al-da. Toshtemirning, darvoqe, o‘g‘lining uch-to‘rtta galstugi bor ekan, tanlab-tanlab bittasini olishdi, taqishdi. Ha-a, kuyovto‘ra degan mana bunaqa bo‘pti-da. Toshtemir kalish-mahsi kiymoqchi bo‘layotgan edi, Abdurazzoqning jon-poni chiqib ketdi.


    - Tentak! Hech odam bo‘lmadigiz bo‘lmadingiz-da.


    - Nima kiyaman boshqa?


    - O‘g‘lingizni uylantirmoqchi edingiz-ku! Tufli olmaganmi?


    - Olgan.


    - Kiying o‘shani!


    Tufli Toshtemirga sal torlik qildi. Poshnasi ham baland ekan. Hechqisi yo‘q, bir marta kiyishga bo‘laveradi. Sho‘ring qurg‘urning paypog‘i ham yo‘q edi. Yana o‘g‘linikini olishga to‘g‘ri keldi. Xullas, kechqurun soat sakkizlarda kuyovto‘ra uchrashuvga shay bo‘ldi. Ikkovlon ko‘ngil joy bo‘lib, endi dasturxon qoshiga cho‘kkan edi, Abdurazzoqning uyidan “chopar” keldi. Xotini, tez yetib kelsin, depti. Tez yetib bordi. Qarasa, xotinining yuzidan zahar tomib turipti.


    - Nima bo‘ldi? – so‘radi Abdurazzov xavotirlanib.


    - Sharmanda bo‘ladiganga o‘xshayapmiz.


    - Nega? Nima bo‘ldi? Munda-ay, tushuntirib gapirsang-chi?!


    - Boya gap olib, indamay o‘tirib, indamay chiqib ketganiga ko‘nglim g‘ashlangandi o‘zi. O‘ylaganimday bo‘ldi...


    - Nima gap, tinchlikmi? Kim gap oladi?


    - Qurib ketgur qudangiz Mahmashoni kuyovday yasantirib... Hozir mashinada Oysha xolanikiga o‘tib ketishdi. Ikki orada sharmandayu sharmisor bo‘li-ib...


    Abdurazzoqning miyasiga qon urdi. Begona bo‘lsa-ku, boshqa gap. Ham qo‘shni, ham amaki, ham quda. Shunaqa niyating bor ekan, aytmaysanmi, nomard? Qudasi o‘zi shunaqa: oyoqdan chaladi. Lekin... bunchalar emas-da endi... Odamlar, nima...


    Abdurazzoq kelinini chaqirtirdi.


    - Otang nima ish qilganini bilasanmi?


    - Nima ish qipti? – Kelinning lablari pirpiradi, chunki boyagina qaynonasi bilan ham shu taxlit savol-javob qilishiga to‘g‘ri kelgan edi.


    - Otang qanaqa odam ekanini bilasanmi? – so‘radi Abdurazzoq o‘zini zo‘rg‘a bosib.


    - Qanaqa ekan? – Kelin ham bo‘sh kelmadi.


    - Otang – ablax!!


    - Og‘zingizga qarab gapiring! – kelin titrab ketdi.


    - Og‘zimga sen xo‘jayin emassan! Lekin bilib qo‘y, otangni bir martaga rasvo qilarim bor.


    Kelin yig‘lab yubordi.


    - Nima qilsangiz qilavermaysizmi? Menda nima ayb? Mahmashoni olib ketgan bo‘lsa, albatta Oysha xolanikiga borishadimi? Boshqa ishi yo‘qmi?


    - Chiq bu yerdan! Shang‘illama ko‘p!


    - Chiqaman! Haydamasangiz ham ketaman. Uyingizga sig‘masam ham o‘sha yomon otam sig‘diradi meni.


    - Yo‘qol!


    Sal o‘tmay xotini hovliqib yugurgilab kirdi-da shivirladi:


    - Hay, nima qip qo‘ydingiz? Tugunini ko‘tarib chiqdi. Ketayapti.


    - E, menga desa oshib ketsin.


    - Unaqa demang, el bor, yurt bor, gap bo‘ladi. Eshitgan quloqqa yaxshi emas.


    Hovliga chiqishsa, kelinning qo‘lida tuguni, ketishga – shay.


    - Ha, nima bo‘ldi? – Abdurazzoq jo‘rttaga so‘radi.


    - Jonga tegdi... Ketaman... yomon otamnikiga.


    - Ering kelsin, ora ochdi qilinglar.


    - Menga er umi, yo...


    - Uyga kir-e, benomus!


    Kelin yig‘lagancha so‘riga o‘tirib qoldi.


    - Bor, Toshtemirni chaqirib kel! – Abdurazzoq xotiniga buyurdi.


    - Nima qilasiz uni?


    - O‘l qilaman, balo qilaman, battar qilaman, Oyshanikiga olib boraman! – Abdurazzoq baqirib berdi-da, garajga kirib, “Jiguli”sini o‘t oldirdi.


    Oysha xola ularni noxush qarshi oldi.


    - Yolg‘onchiga chiqib qoldim-ku, - dedi darvoza eshigiga suyanib. – Bugun juvon o‘lgurning eri kelib, uyiga olib ketgan emish. Eri, endi bir qultum ichsam o‘lay agar, deb qasam ichipti. O‘zi binoyiday yigit ekan... – Oysha xola Toshtemirga boshdan oyoq sinovchan nazar tashladi. – Kuyov bo‘lmish shu kishimidi? Oyday... Tuf-tuf, ko‘z tegmasin. Urug‘i qurib ketmagandir, topilar yana...


    Abdurazzoq serrayib turib qoldi. Sal fursatda andak o‘ziga kelib, zo‘rg‘a so‘radi:


    - Mening qudam... kelmadimi?


    - Yo‘q, hech kim kelgani yo‘q, nimaydi? – so‘radi Oysha xola hayron bo‘lib. Keyin yana Toshtemirga qaradi, miyig‘ida kulgi o‘ynaganday bo‘ldi.


    ... Yo‘l-yo‘lakay Toshtemir, menin axmoq qildinglar, yo‘q narsaga soqolimni oldirdinglar, endi ko‘chaga qanday chiqaman, endihammaga masxara bo‘laman, deb g‘ingshidi.


    Abdurazzoqning qulog‘iga gap kirmas, xotining gapiga uchib, e yo‘q-be yo‘q, kelinini xafa qilganini eslab, ich-etini yer, hali o‘g‘li kelsa, bu nima qiliq desa, uning ko‘ziga qanday qarashi kerak bo‘ladi?..


    - He, o‘sha Oysha xolangniyam...


    


    

  


  
    MEN SENI SEVAMAN, BUVIRAJAB!


    


    - ... Qayta qurishni, yana bir marta takrorlayman, har birimiz o‘zimizdan boshlashimiz kerak! – dedi raykom vakili. – Bunda biz partiyamizning Bosh sekretari o‘rtoq Gorbachevdan o‘rnak olaylik. O‘rtoqar, biz O‘rozgul opamizni Butunittifoq X1X partiya konferentsiyasiga delegat qilib saylar ekanmiz, u kishiga yuksak ishonch bildiramiz. O‘ylaymizki, mash’al sog‘uvchimiz – ferma yulduzi, oblastimizning faxri bo‘lmish O‘rozgul Turg‘unto‘raeva konferentsiyadan katta taasurotlar bilan qaytadi. Shuni mamnuniyat bilan alohida ta’kidlashni istardimki, qayta qurish bizga ham yetib keldi. Mana, konferentsiya delegatini demokratik asosda saylayapmiz. Marhamat, har kim o‘z fikrini ochiq – oydin aytsin. Kelingizlar, yurakdan gaplashaylik. Bir-birimizni do‘stona tanqid qilaylik.


    Konferentsiya delegatligiga nomzod bilan Barlos qishlog‘i alolisi uchrashuvi davom etar, ko‘pchilik “endi Barlosdayam g‘aroyib o‘zgarishlar yuz bersa kerak”, deb klubga yig‘ilib kelgan edi. Raykom vakili yaxshi gapirdi. Garchi o‘zi biron kishining sha’niga tanqidiy fikr bildirmagan bo‘lsa-da, boshqalarni oshkoralikka da’vat etdi. Biroq so‘zga chiqqanlarning aksariyati yana avvalgiday – nuqul o‘zlarining ishlari haqida gapirishdi, yuqori martabali, “hammamiz uchun hurmatli” shaxslarni maqtashdi. Xuddi shu narsa Buvirajabga alam qildi-da. Bu odamlar muncha qo‘rqishmasa? Axir bu ahvolda Barlosda qachon qayta qurilish bo‘ladi? “Qayta qurishni o‘zimizdan boshlaylik” degandan keyin so‘zga chiqqan har bir odam hech bo‘lmasa o‘zini qanday qayta qurayotganini aytsin. Qachongacha!?.


    Buvirajabning sakrab o‘rnidan turgisi, so‘z so‘ragisi kelardiyu, biroq nimadir uni tutib turardi. Fermada necha bor O‘rozgul opayu, Eshqobil ferma bilan gap talashgan, rost, ammo mana bunaqa katta yig‘inda so‘zlab ko‘rmagan.


    - Nega shuncha gapdan keyin ham O‘rozgul opani maqtashadi, a? – dedi Buvirajab alam bilan. – Nega bari to‘tiqushday, haqiqatni aytaylik, degan gapni takrorlashadiyu, og‘izlari yolg‘ondan bo‘shamaydi?


    - Parvo qilma, - deya tasalli bergan bo‘ldi yonida o‘tirgan dugonasi Ra’no. – Hamishagi gap-da.


    - O‘zim bir boplamasam...


    - Bular bilan olishib baraka topmaysan, Buvirajab! Baloga qolasan.


    Ra’noning “baloga qolasan”i so‘nggi tomchi bo‘ldi – limmo-lim kosa toshdi.


    - Menga so‘z bering!


    Hamma unga – qo‘l ko‘targancha o‘rnidan turgan Buvirajabga o‘girildi. Sovxoz direktori Xidir Sobirovich “senga so‘zni kim qo‘yipti”, deganday ijirg‘andi ham. Shuni ilg‘ab, Buvirajabning badtar xo‘rligi keldi, “yo‘q” deyishsayam so‘zga chiqaman, deya o‘ziga o‘zi ahd qildi. Sovxoz partiya tashkilotining kotibi Hamroqul Bozorovich, so‘z beraymi, yo‘qmi, deganday mashatomuz direktorga tikildi. Qizarib-bo‘zargan Xidir Sobirovich kinoyali kulimsirab, yoniga o‘girildi va raykom vakiliga bir nimani tushuntirgan kishi bo‘ldi. Vaqt esa o‘tib borar, Hamroqul Bozorovich bir qarorga kelolmay qiynalardi.


    - So‘z berilsin! – dedi zaldagilardan biri yurak yutib.


    - Nuqul o‘zlaring gapiraverasizlarmi? – dedi ikkinchisi. Uning ovozi xiyla dadil chiqdi.


    Zalni g‘ala-g‘ovur bosdi. Nihoyat Buvirajabga so‘z berishga majbur bo‘lishdi.


    - Mamlakatimizda shuncha o‘zgarishdar bo‘lyapti... mengacha gapirganlarning hammasi to‘g‘ri gapni aytish kerak deyishdiyu, nuqul yolg‘on gapirishdi, - dedi Buvirajab yig‘lamoqdan beri bo‘lib. Yana bir zum jim tursa yig‘lab yuborishi tayin edi. Shuni anglab, tishini tishiga bosdi. Xuddi shu lahza bir narsani angladi: majlis ahli, endi nima bo‘larkan, deb tosh qotib qolgan edi.


    - Gapir qizim, o‘zingni bosib ol-da, gapiraver, - dedi oldingi qatorda o‘tirgan paxtachilik brigadiri Avaz aka.


    - Qayta qurish hali bizning Barlosda boshlangani yo‘q, - dedi Buvirajab bo‘g‘ilib, tovushi ham juda past chiqdi, biroq buni hamma aniq eshitdi.


    - To‘ppa-to‘g‘ri! – orqaroqda o‘tirgan Qurbon traktorchi o‘rnidan turib uning gapini ma’qulladi.


    Qishloqdoshlari qo‘llab-quvvatlayapti. Demak, qo‘rqmasa bo‘ladi. U birmuncha osoyishta, ammo hamon titroq ovozda davom etdi: - Direktor bovomiz menga so‘z berilishini istamadilar. – Kinoyasi Buvirajabning o‘ziga ma’qul tushdi va bu unga kuch bag‘ishladi. – Chunki men direktor bovomizga noma’qul gapni aytib qo‘yishim mumkin. Demokratiya deb og‘iz ko‘pirtirishdi. Qani demokratiya?! - Tilining uchida turgan gapni aytsammi-yo‘qmi, deb bir lahza o‘ylandi. Xuddi shu payt zaldan kimdir:


    - To‘g‘ri, bizda hali demokratiya yo‘q! – deya Buvirajabning gapini ma’qulladi.


    - Ha, hozircha demokratiya Barlosda yo‘q, - dedi Buvirajab nihoyat yurak yutib. – O‘rozgul opa delegatlikka arzimaydi!


    Zal bir muddat suv sepganday jimib qoldi. Har qanday gapni, tanqidni kutishsa-da, undan buni...


    - Ho‘-o‘v, bunday deyishga hali yoshlik qilasan! O‘rozgul mash’al sog‘uvchi, oblast soveti deputati! O‘rozgulni butun respublika biladi. Seni-chi? Kimsan o‘zi? Nega og‘zingga to‘g‘ri kelgan gapni valdiraysan? O‘rozgulni rayon, oblast partiya komitetlari delegatlikka tavsiya qilishgan! – Hamroqul Bozorovich raykom vakilidan madad kutib, mo‘ltaydi.


    - Demak, rayon, oblast partiya komitetlari xatoga yo‘l qo‘yishgan! – dedi Buvrajab qiziq ustida. Dediyu, aytgan gapidan o‘zi qo‘rqib ketdi: “Partiyaga til tekkizding!” deb... E, nima bo‘lsa bo‘lar!.. – O‘rozgul opaning mash’al sog‘uvchiligi yolg‘on. Aholidan sotib olinayotgan, qo‘shib yozilayotgan sutning barini Eshqobil aka Xidir Sobirovich bilan kelishib, O‘rozgul opaning hisobiga o‘tkazayapti.


    - Yolg‘on! – Eshqobil ferma mushtini havoda o‘ynatgancha o‘kirdi. Boshga bitgan balo bo‘ldi bu tirmizak. Buvirajab so‘zga chiqqanidan beri u bezovta bo‘lib o‘tirgan edi. Nihoyat kutgani ro‘y bergandan so‘ng o‘zini tuta olmay qoldi.


    Zalda o‘tirganlar jonlanishdi. Birov Buviajabning yonini oldi, boshqa birov, xususan prezidiumda o‘tirganlarEshqobil fermaga tarafdosh bo‘lishdi.


    - Aytadiganingni aytding, endi joyingga o‘tag‘oy, qizim! – dedi Avaz aka. Bu iborada rag‘batdan ko‘ra “Ha, sho‘rpeshona qizim-a!” degan dashnom va achinish hissi mo‘lroq edi. Buvirajab yana ikkilanib qoldi. Ko‘zlari mo‘ltiradi. Axir Avaz aka hamisha uncha suyanchiq bo‘lar edi-da! Beting-ko‘zing demay rost gapni aytganida hatto Avaz aka ham taysallab qoldi, demak, ishlar chatoq!


    Buvirajab ichki portlash tufayli o‘ziga kelolmay, beixtiyor joyiga o‘tdi-da, Ra’noning yoniga o‘tirdi. Hamma o‘ziga tikilayotganini his qilib, bironta bilan ko‘zi to‘qnashib qolmaslik uchun jo‘rttaga kaftini peshonasiga bosdi. Manglayini muzday ter bosipti. “Ra’no nima derkin?” Dugonasi unga qayrilib qaramadi ham. Go‘yo navbatdagi notiqni e’tibor bilan tinglayotganday, minbardan ko‘z uzmay o‘tiraverdi. Nahotki, Ra’no ham?...


    - Nima bo‘lyapti o‘zi? – deb so‘radi Buvirajab, toqati toq bo‘lib.


    - Yaxshi ish qilmading, - dedi Ra’no sovuqqina, iloji boricha unga qaramaslikka harakat qilib.


    Bvirajabning dami ichiga tushib ketdi. Fermadagi sog‘uvchilar ichida uning yaqin kishisi yo‘q hisob. Faqat Ra’nogina picha unga yon bosib yurar edi. Endi bu ham...


    O‘zi nima bo‘lyapti, a?! Axir Buvirajab bor gapni aytdi-ku! Buni hamma biladi, qolaversa, aytishyapti-ku axir, “to‘g‘ri gapni aytinglar” deb.


    - Xalq yig‘ini bu, o‘rtoqlar! – dedi navbatdagi notiq, - shu yil ham paxta planini ko‘zbo‘yamachilik bilan to‘ldirgan brigadir, Xidir Sobirovichning yaqinlaridan biri. - Biz xalqning ishonchli, oqil vakillariga so‘z berishimiz kerak. Aytilgan so‘z – otilgan o‘q, o‘rtoqlar. Barlosliklarning faxri bo‘lmish - O‘rozgul opamizni har xil uydirmalardan asrash – bizning vazifamiz.


    - So‘z Eshqobil fermaga!


    - O‘rtoqlar! Bu nima degan gap? Hali sen bu yerdan turib aytgan har bir gaping uchun javob berasan, Buvirajab! – Eshqobil ferma garangsib qolgan qizga ilonday tikildi. – Sen dohiymiz Vladimir Ilich Lenin tuzgan shonli Kommunistik partiyaning, Sovet hokimiyatining vakiliga tuhmat qilding. Kommunistik partiya kimni konferentsiyaga delegat qilishini yaxshi biladi. Kerak bo‘lsa, senga o‘xshash ona suti og‘zidan ketmaganlardan so‘rab o‘tirmaydi. Men yig‘ilganlardan, shaxsan raykom vakilidan, shaxsan Xidir Sobirovichdan shuni qat’iy talab qilamanki, ig‘vogarona gapi uchun Buvirajab jinoiy javobgarlikka tortilsin!


    Zal uvlab yubordi. Buvirajab yerga kirib ketguday bo‘ldi. Fermada Eshqobil aka bilan necha bor gap talashgan, birda yenggan, birda yengilgan, biroq shu vaqtga qadar biron marta u ko‘pchilik orasida bunchalar izza bo‘lmagan, bu qadar o‘zini yakka, notavon his etmagan edi.


    - Fermamiz jamoasi ahil, inoq edi, - deya ravon davom etdi Eshqobil ferma. – Buvirajab ishga o‘tganidan beri tinchlik yo‘q bizda! Onasining hurmatini qilib, muni ishga oldigu, toza baloga qoldik. Na ishda unum bor, na baraka. Shu kasofat tufayli yarim yillik planniyam bajarolmay, yerga qara-ab o‘tiribmiz.


    Buvirajab birdan hushyor tortdi. Yolg‘on-ku, hamma gapi yolg‘on-ku axir! Nega boshqalardan sado chiqmaydi? Nega qayta qurish deyishadiyu, og‘izlariga talqon solib o‘tirishadi? Buvirajab bor-yo‘g‘i sharoit taqozo etgan narsani so‘ragan: “Qani yangi gazeta-jurnallar? Televizor-radio? Qani dush?”, degan, xolos. To‘g‘ri, fermada Lenin xonasi yo‘q emas, ammo u yerga sog‘uvchilarni kiritishmaydi. Tekshirishga keladiganlarga ko‘rsatish uchun bezab qo‘yishgan uni. – Nega shuni biladiganlar indamay o‘tiripti? – Buvirajabning yana qoni qizidi. Atrofdagilarga nisbatan dilida nafrat uyg‘ona boshladi. Shu yerda o‘tirganlarning hammasiyam O‘rozgul opa Eshqobil fermaning o‘ynashi ekanini, ferma mudirining esa Xidir Sobirovich bilan harom-harishi birligini, shuning uchun ham opaxon “ko‘tar-ko‘tar” qilinayotganini yaxshi biladi-ku!


    - Men sovxoz partiya komitetidan Buvirajabning yurish-turishini, xulqini muhokama qilishlarini talab qilaman! – Bu “o‘yin”da yutib chiqayotganini anglagan Eshqobil ferma otga qamchi bosdi: - Avval ham talab qilganimdek, uning ish joyida o‘zini tutishiga, qolaversa, bugungi antipartiyaviy, antisotsialistik, sovet jamiyatiga dushmanlik ruhi bilan sug‘orilgan gaplariga printsipial baho berishlarini so‘rayman.


    - Ol-a! – dedi kimdir.


    - Gap deganniyam teshib qo‘yadi-da Eshqobil, - dedi boshqasi.


    - Buvirajab! – Ruhlanib ketgan Eshqobil to‘g‘ridan to‘g‘ri Buvirajabga o‘girildi, ko‘rsatkich barmog‘ini bigiz qilarkan. – Sen birovga baho berishdan avval o‘zingni o‘yla, ma’naviy-axloqiy xulqingni tuzat! – U majlislarda hech kim, hatto Xidir Sobirovich ham ishlatmagan so‘zlarni topib, joy-joyiga qo‘yib aytar, shuning uchun ham ko‘plarni haylatlantirayotgan edi. – Asli o‘zing yomonsan! – Uning ko‘zlarida g‘olibona nafrat, tahdid chaqnadi. – Agar o‘zing yaxshi bo‘lsang, onang ajalidan besh kun burun o‘lib ketmas edi. Otang mast-alast ko‘chalarda loyga belanib yotmas edi.


    Allanima taraqladi. Hamma shu tomonga o‘g‘irildi. Buvirajab eshikni qarsillatib yopgancha chiqib ketgan edi.


    Nochorlikdan, yolg‘izlikdan titrab-qaqshab ketayotgan bo‘lsa-da, Buvirajabning ko‘zlariga yosh kelmasdi. Shu paytgacha o‘zi sira anglamagan qasos tuyg‘usi yuragini yondirib borardi. “Uhh! – Buvirajabning barmoqlari musht bo‘lib tugildi. – Onasi o‘lgan bo‘lsa, uning aybi nima?” – Shu fikr xayoliga keldiyu, birdan o‘krab yig‘lab yubordi. Yugurgancha yo‘ldan chetga – panaga o‘tib o‘tirdi. Yuragi bo‘shaguncha yig‘lab olib, ko‘zyoshlarini artdi. Turib u yoq-bu yog‘iga qaradi. Qarasa, qishloq bolalari futbol o‘ynaydigan maydonning bir cheti. Yaqin atrofda hech kim yo‘q. Ha, yaxshi. Ishqilib, ko‘z yoshlarini birov ko‘rmapti. Battar bo‘l, deyishi aniq edi. Direktordan, Eshqobil fermaga o‘xshash uning gumashtalaridan do‘zaxdan qo‘rqqanday qo‘rqadi hamma. “Bular kerak bo‘lsa, shaytonga ham dars beradi” deyishadi. Buvirajab o‘rnidan turdi. Etaklarini qoqib, go‘yo hech nima bo‘lmaganday, yo‘lida davom etdi.


    Sokin, mas’um kecha.


    Onasi...


    Onasi fermada sog‘uvchi edi. Haqiqatan ham onasining hurmati uchun Buvirajabni ishga olishgan, bu rost gap.


    Uch yil burun Eshqobil ferma mudirlikka tayinlandiyu, tez-tez uyda janjal chiqadigan bo‘lib qoldi. “Fermadan bo‘sha!” – derdi otasi. “Nima, Yigirma yillik stajim kuysinmi?” – derdi onasi. O‘lguday o‘r edi onasi rahmatli, erini yeb qo‘yardi. Sho‘rlik er yelkasini qisib, bo‘zrayib qolaverardi. Keyin ichib keladigan odat chiqardi. Aroq magazinda yo‘q, qo‘lda falon pul, uniyam topgan topadi, topmaganga palaxmon toshi. Otasi pulni, pulga aroqni qaerdan topadi – xudoga ayon. O‘sha, oxirgi janjaldan so‘ng u xotiniga indamay qo‘ydi. Onasi fermadan qaytib, erini shiltaga botgan holda ko‘rar, qizarib-bo‘g‘riqib ketardiyu, lekin hech narsa deya olmas, alamini Buvirajabdan, Buvirajabning ukalaridan olar edi. Buvirajab bola emas, axir sakkizinchi sinfni bitirgan chog‘lari, es-hushi joyida, uncha-muncha gapga baloday aqli yetardi.


    - Eshqobil bizga mudir bo‘lib keldi. – Bir oqshom onasi dabdurustdan dasturxon ustida shu yangilikni aytdi, go‘yo oddiy, kundalik yangiliklar to‘g‘risida axborot berayotganday.


    Otasining qo‘lidagi qo‘lida, og‘zidagi og‘zida qoldi. Choy ho‘pladi, biroq tomog‘idan o‘tmadi, shekilli, piyolani zarda bilan bir chetga irg‘itgancha, o‘rnidan turib, tashqariga chiqib ketdi.. Onasining aft-angori o‘zgardi, ovqatini to‘kib yeyayotgan kenjasiga o‘shqirdi: “Qachon senlar odam bo‘lasan?! O‘lmadim – senlardan qutulmadim!” Kenjatoy yig‘ladi, qolganlar sergak tortishdi.


    - Nega anqayasan? Ye zaharingga!


    Buvirajab to‘ng‘ich bo‘lgani uchun ham savolomuz onasiga tikildi. Ona ko‘zini olib qochdi. Shunda uning tomog‘idan ham ovqat o‘tmay qoldi. Televizorga qaradi. Hozirgina qiziqib tomosha qilayotgani – “Otalar so‘zi – aqlning ko‘zi”ni ortiq ko‘rgisi kelmayotgan edi. Bo‘shagan kosalarni yig‘ishtirgancha oshxonaga qarab yurdi. Bolalar birin-sirin joylariga kirib yotishdi. Ona mung‘aygancha hamon xontaxtaga yuzini bosib o‘tirardi.


    Nimadir yuz bergan edi.


    Gap Eshqobilning fermaga mudir bo‘lib kelganidagina emas, Buvirajab buni anglab turardi. O‘n beshga to‘lgan qiz edi. Lekin gap aynan nimada? O‘shanda ham, keyin ham, toki onasning vafotigacha u hech vaqoni anglay olmadi. Endi bilsa...


    Onasi bilan otasi avvaldan bir-birini yaxshi ko‘rishgan, olam-jahon va’dalardan so‘ng oshiq yigit armiya xizmatiga ikki yilga ketgan. Endi ko‘ngildagi gaplar xatlarga ko‘chgan, yana va’dalar, “kuydim-yondim”lar... Askarning xizmatdan qaytishiga yarim yil qolganda Samarqand qishloq xo‘jaligi institutining veterinariya fakultetida o‘qiydigan Eshqobil student qishloqda paydo bo‘ladi. Qo‘lida o‘sha zamon yigitchalari faqat orzu qiladigan “Vesna” magnitofoni, labida dumi sariq sigareta. Praktika o‘tash bahonasida yoz bo‘yi fermaga qatnaydi. Buvirajabning bo‘lajak onasi o‘sha paytlari fermada sog‘uvchi bo‘lgan. Eshqobil fermadagi qizlarning o‘rtasiga o‘tirib olib, olis shaharva g‘aroyib stuntlik onlari haqida maroq bilan hikoyalar aytadi. Bu – Eshqobil deganlari yoshligidayam o‘lguday gapdon bo‘lgan-da. Gapdonligi tufayli bugun Buvirajabni ham yengdi. O‘shanda uning onasini – Barlosning manaman degan qizini garang qilib, ko‘pdan-ko‘p malomatlarlarga qoldirib, murodi hosil bo‘lgandan so‘ng Samarqandga juftakni rostlagan.


    Oshiq armiyadan qaytib kelsa, shunaqa-shunaqa, va hokazo, va hokazo... O‘ylaydi, o‘ylaydi, axiyri, nima bo‘lsa bo‘lar, deb uylanishga qaror qiladi. Buni qarangki, aybdor bo‘la turib, ma’shuqa “tegmayman!”, deb turib oladi. Oshiq esa: “Tegaqol. Eshqobil bilan yurganingni hech qachon yuzingga solmayman, - deydi. – Bundan bu yog‘iga sodiq qolsang bo‘ldi”. Rosa yalinadi u. Sho‘rlik o‘zicha olijanoblik qilmoqchi bo‘lgandir-da. Oxir-oqibat yoshlikdagi gunohi kasriga ketdi onasi sho‘rlik. Qon yig‘lab ketdi bechora!. O‘zini, Eshqobilni, bu dunyoni, shunga qo‘shib tengsiz himmat ko‘rsatgan erini ham qarg‘ay-qarg‘ay ketdi sho‘rlik.


    Qiz bola ko‘z ochib ko‘rgani bilan bo‘lsin, deyishadi. Jo‘yali gap bu. Ko‘z ochib ko‘rgani aldadimi – bas, sho‘rlik, butun umr o‘zini badbaxt, aybdor sanaydi, deyishadi. Rost bo‘lsa, shundaylar yaxshi ko‘radimi, yo‘qmi, bari bir ko‘z ochib ko‘rganiga hamisha talpinadi, deyishadi. Buvirajabning onasi ham aftidan bir umr o‘zini erining qoshida aybdor, qarzdor hisoblagan. Bu qarzni na mehr, na sadoqat bilan uzib bo‘lmas edi. Shuning uchundir, - Buvirajab esini taniganidan biladiki, - onasining mudom g‘ijinib, norozi bo‘lib yurganini ko‘rgan. Ikki gapning birida u yeb qo‘ygudek bo‘lib eriga tarmashar, alamini undan olar edi go‘yo.


    O‘sha oqshom u: “Eshqobil fermaga mudir bo‘lib keldi”, deganida ehtimol otasi birinchi bor achchiq qilgandir, nomusi qo‘zib, piyolani irg‘itgandir, arazlab eshikka chiqib ketgandir? Birinchi bor, ehtimol, o‘shanda onasi ichidan zil ketgandir. Yuragi o‘sha oqshom dardga chalingan bo‘lsa ne ajab? Demak, onasida qandaydir Eshqobilga talpinish asorati bari bir qolgan ekanki, erining yalinib-yolvorishlariga ham qaramay, stajini bahona qilib, fermaga qatnayverdi. Hatto oilasi, bola-chaqasiyam qo‘ziga ko‘rinmadi, shekilli. Va yoki, o‘ch olish niyati bo‘lganmikan? Kim biladi deysiz. Otasining hech narsa bilan ishi bo‘lmay qo‘ydi. Oqibat... bir kuni onasi it quvgan mushukday, fermadan yugurgilab keldiyu, o‘zini so‘riga tashladi. Tugmalarini uzib, ko‘kragini uqalashga tushdi. Buvirajabga ko‘zi tushgach, “Suv. Tez suv keltir!”, dedi xirillab. U keltirgan suvni ichaman, deb boshini ko‘tardiyu, qattiq ixrab boshini ortga tashladi. Ko‘zlari dahshatli olayib, tepaga bitdi-qoldi.


    Onasining o‘sha holati sira Buvirajabning ko‘z o‘ngidan ketmaydi. Bir umr qiynalib yashadi, tag‘in qiynalib o‘lib ketdi sho‘rlik. Eshqobilning aldagani – bir, otasining olijanobligi ming azob edi. Ikki gapning birida erini qarg‘adiyu, Eshqobil haqida biron marta biron joyda yomon gap aytmay o‘lib ketdi sho‘rlik. Har qalay, Buvirajab eshitmagan.


    Shu voqealardan xabar topgach, Buvirajab nima uchun aynan Eshqobil mudirlik qilayotgan fermaga ishga o‘tdi? O‘zi bilmaydi, nega? Balki onasining qonidagi o‘rlik, o‘jarlik unda ham bordir.


    O‘ninchi sinfni bitirgan kezlari edi. Xidir Sobirovich uni idoraga chaqirtirdi. “Onangning qaramog‘ida bo‘lgan sigirlar beega. Bilasan, onang ilg‘or sog‘uvchi edi. Va hokazo, va hokazo. Istasang, onangning o‘rnini egalla”. Buvirajab bu taklifni otasiga aytdi. Otasi indamadi. Birinchi oyligini keltirib berganida uch qoldirmay ichib tugatdi. Shundan keyin Buvirajab otasiga pul bermay qo‘ydi. O‘zi yig‘ib, tejamkorlik bilan ro‘zg‘orga ishlatadigan bo‘ldi.


    - Buvirajab!


    Buvirajab cho‘chib tushdi. Ortiga o‘girildi. “Shukrulla?” Mungli dili badtar g‘amga botdi. Bunga nima ekan? Toshini termaydimi? Buvirajab yo‘lida davom etdi. Shukrulla kelib yonma-yon yura boshlaganida ham indamadi. Bir muddat shu taxlit kechdi. Keyin Buvirajabning yuragi qisila boshladi. Nega orqasidan ergashib yuripti bu? Nega indamay ketyapti? Tilsiz!


    Shukrulla fermada molboqar. Bir yildan beri Buvirajabning izini poylaydi. Bir yildan beri soyaday ergashadi. Buvirajab avvaliga kuldi, keyin g‘ashi keldi, axiyri e’tibor bermay qo‘ydi. Mayli, molboqar bo‘lsa ham, yo tegar, yo tegmas. Lekin bir yigitning ortingdan ergashib yurishi... yaxshi ekan-da! Qaysi qizga yoqmaydi bu? Ammo... yaxshi ko‘radigan yigit, agar yigit bo‘lsa, kelib, shunday-shunday, demaydimi? Shukrulla bir yildan beri biron marta bu haqda og‘iz ochgani yo‘q. Umuman, Buvirajabga duch kelib qolsa, qaltirayveradi. Bo‘sh-bayov! Lapashang! Nima, Buvirajabning o‘zi borib, bo‘yniga osilsinmi? Fermadayam, qishloqdayam ayrim qizlar yigitlari bilan yurishadi, binoyiday, odamga o‘xshab. Shukrulla esa... Buvirajabning har bir so‘zini buyruqday bajarishdan boshqasiga yaramaydi. Buvirajabga birkitilgan o‘n besh sigitning tagi doim toza, ozoda, oxurida yem-emish hamisha bor. Buvirajab ba’zan alamidan ezish uchun Shukrullaning ishidan kamchilik qidiradi. Topsa, yigitni chaqiradi. “Mana bu yumushlarni ko‘ngildagiday bajarmapsiz”, deydi. Shundayam Shukrulla indamasdan uning aytganlarini o‘rniga qo‘yib bajaradi-da, ortiqcha bir gap aytmay, jo‘nab qoladi. Yigit degan, munda-ay, to‘lib-toshib yursa-da. Qiz bola uning qoshida qaltirab, yuragini hovuchlab tursa. Buvirajab ana shunaqa jo‘mardga yo‘liqishni istardi. Ehtimol har bir qizning orzusidir bu. Turmush o‘rtog‘ini bo‘ysundirishni emas, balki unga bo‘ysunishni istar. Yo‘liqqani bo‘ysundirishga qodir emasligini bilgan zahoti ranjir, asta-sekin jilovni o‘z qo‘liga olishga harakat qila boshlar?


    Buvirajabning otasi ham itoatkor edi, xotinni bo‘ysundirish qobiliyati bo‘lmagan unda. Shuning oqibatida onasi jahlga minib yurgan. U kishi, agar sevgani Eshqobil bilan don olishganini bilgan zahoti voz kechganida, balki ayol boshi bilan bir umr xayolan unga sajda qilib o‘tarmidi. Yaxshi ko‘rgani xiyonat qilganini ko‘ra-bila turib, “Kechiraman. Uylanaman...”, deyish. Buvirajab keyinchalik shuni angladiki, o‘shanda otasiga rozilik berib qo‘ygani uchun, oyog‘ini tirab turib olmagani uchun onasi bir umr o‘zini qarg‘ab yashagan. O‘ziga qo‘shib, erining ham go‘riga g‘isht qalagan. Aslida-ku, u sho‘rlikni majbur qilishgan: “Eshqobil qochib ketdi. Endi shundan boshqasi seni olmaydi. Tegasan”, deyishgan. Iloj qancha, ortida bo‘y yetgan singillari turipti, ularning baxtini bog‘lamayin deb... Xullas... Shukrullada ham otasining fe’li bor. Jo‘mard bo‘lsa ekan. Qani?! Qani o‘shanaqa yigitlar?! Barlosda, masalan, shunaqasi yo‘q.


    - Nega soyaday ergashib kelyapsiz?


    - O‘zim... shunda-ay... sizni kuzatib qo‘yay deb...


    - Meni bo‘ri yemaydi, o‘zim ketaveraman. Majlisingizdan qolmang! – Buvirajab keskin burilib, yo‘lida davom etdi.


    - Buvirajab! To‘xtang!


    Buvirajab to‘xtamadi.


    - Buvirajab! Men sizni yaxshi ko‘raman!


    Nogoh Buvirajabning ko‘zlariga ysh quyilib keldi, lekin shu zahoti kuch bilan o‘zini tiydi: “Kerak emas!”


    - Yaxshi ko‘rsangiz nega majlisda meni himoya qilmadingiz?


    Buvirajab to‘xtab, Shukrullaga shaxd bilan o‘girildi.


    - Bilmasam, men nima deyishim kerak edi?!


    - Bilmasangiz, boring, bilib keling. – Buvirajab uylariga yetib kelgan edi. Shukrullani lol qoldirib, ichkariga kirdi-ketdi.


    Ukalari televizor ko‘rib o‘tirishgan ekan. Odatdagidek, otasi ko‘rinmaydi. Yetti yashar kenjatoy bir burchakda yig‘layotir. Buvirajabning o‘pkasi to‘lib ketdi, mehri tovlanib, ukasini quchoqladi-da:


    - Nimaga buni urdilaring? – deb so‘radi.


    - Hech kim urgani yo‘q. O‘zi yig‘layapti, - dedi o‘ninchi sinfda o‘qiyotgan Xudoyor.


    - Qorning ochdimi, a? – Buvirajabning ichi achishib, ukasining ko‘z yoshlarini kafti bilan artdi. So‘ng singlisi Buvoyshaga o‘girildi. – Choy damlab kel.


    Onasining vafotidan keyin uyda Buvirajabning har bir so‘zi qonunga aylangan edi. Singlisi o‘rnidan turib, oshxonaga jo‘nadi. Buvirajab boshqa ukalari ham tamshanib o‘tirganini angladiyu: “Biron nima yedilaringmi o‘zi?”, deb so‘radi. Hammasi birvarakayiga “yo‘q” degan ma’noda bosh chayqashdi. Televizorga termulib o‘tirgan Xudoyor: “Non qolmapti”, deb to‘ng‘illadi.


    - Voy o‘la-ay! – Buvirajab kenjatoyni yerga qo‘yib, taxmonni ko‘rdi. Xudoyorning gapi rost edi. – Ha, majlislari qurib ketsin-a! Qo‘shnidan so‘ramadilaringmi?


    - O‘zlarida bitta qolgan ekan.


    - Voy o‘la-ay! – Buvirajab suprani ochib, xamir qorishga tushdi. – Hozir sizlarga qotirma non qilib beraman. Buvoysha, qozonning tagiga o‘t qala.


    Buvirajab sal narsaga yig‘i-sig‘i qilib, to‘mtayib o‘tiradigan qizlar xilidan emasdi. Har qanday sharoitda ham u iloji boricha imkon qidirardi. Majlisdan garchi xafa bo‘lib chiqqan esa-da, hozir faqat ukalarini, ularning qornini to‘ydirishni o‘ylar, ko‘ngli yorishib borar edi.


    “Har qalay, yonimni oladigan odamlar ham bor ekan-ku! Shukrulla: “Nima deyishim kerak edi?”, deb turipti-ku ana. – Buvirajabning ko‘zlari chaqnadi. – To‘g‘ri-da, nima desin? Eshqobil fermaga o‘qtalsinmi? Yo bo‘lmasa: “Men Buvirajabni yaxshi ko‘raman”, deb jar solsinmi? Ha, yigiti tushmagur-a! Avaz akadan boshqa biron kishi yonimni olishga jur’at etmadi. Shukrulla esa...” – Buvirajab uning soddadillarcha termulishini ko‘z o‘ngiga keltirib jilmaydi. Rosti, mehri iyib ketdi. Uning qarashlari ko‘ngilga yaqin, qandaydir aziz tuyular edi. Sho‘rlik, shuncha vaqtdan beri jur’at qilib bir og‘iz gap aytolmay yurgan ekan-da. Bugun Buvirajabning eng tushkun paytida yoniga keldi, unga dalda berdi. Uncha-muncha yigit ko‘ngil qo‘ygan qizi shunaqa betgachoparlik qilsa, undan yuz o‘girib ketadi. Buvirajabning eshitishicha, Shukrullani ham ota-onasi koyigan: “Buvirajabingni qo‘y. Tagli-joyli yigit o‘ziga o‘xshagan qizga uylanadi”, deyishgan. Buvirajab bo‘sh-bayov deb bilgan Shukrulla esa ota-onasiga tik qaragan: “Uylansam faqat Buvirajabga uylanaman!” Ular ham bo‘sh kelishmapti: “Buvirajabni olib bersak, hammamizni uydan quvib chiqaradi”. Shunda Shukrulla: “E, sizlar uni bilmaysizlar. Buvirajab tilla qiz! Odamlar aytaveradi-da. Yomon bo‘lganida qiz bola boshi bilan katta ro‘zg‘orni boqib, boshqara olarmidi?!”, depti. Shu taxlit uzunquloq gaplar yetib kelganida Buvirajabning bo‘yi bir qarich o‘sgan, endi kelib sevgi izhor qilsa kerak deb kutgan. Shukrulla esa shundan keyin ham og‘iz ochmadi. Duch kelganda yigitning mung‘ayishini ko‘rib. Buvirajab: “hammasi yolg‘ondir”, deb o‘ylagan. Buni qarangki, kesakdan o‘t chiqdi.


    Shukrulla uni sevar ekan!


    Sevar ekan!!


    Sevar ekan!!!


    Bir hisobda har qadamda ming bitta va’da berib, sal narsaga yig‘lab yuboradigan yigitlardan ko‘ra Shukrullaning o‘lsa o‘ligi ortiq. Uncha-munchaga indamaydi, maqtanmaydi, lekin Buvirajab qiyin ahvolga tushib qolsami, - uning shunga juda-juda ishongisi kelardi, - Shukrulla ko‘kragini qalqon qiladi. U mard, olijanob yigit! Shuning uchun ham qizlarning uncha-muncha qochirimlariga parvo qilmaydi. Shukrullani lapashang deganlarning o‘zlari lapashang. Uning kimligini Buvirajab endi anglayapti. Bekorga xafa qildi boya. Hechqisi yo‘q, ertaga gaplashadi.


    Buvirajab to qozonga yog‘ solib dog‘lagancha, dog‘lab qotirma nonni pishirib olgancha bor g‘amini unutdi va qushday yengil tortdi. Qip-qizil qotirmalarni qo‘tarib kelganida xontaxta atrofida ukalari polaponlardan tizilib o‘tirishardi. Buvoysha sariyog‘ keltirdi va ular maza qilib ovqatlanishdi. Uxlaydigan vaqt bo‘lganida Xudoyor odatdagidek o‘z joyiga, olma tagidagi karavotga ketdi. Kenjatoy esa Buvirajabga suykaldi: “Men siz bilan yota-ay!”


    - Mayli, yuraqol! – Buvirajab kenjatoyni yetaklagancha yotoqxonaga o‘tdi. Uylari ikki xonadangina iborat. Shuning birida qizlar, ikkinchisida esa erkaklar yotar edi. Yoz, kechalar ham issiq emasmi, Xudoyor hovliga ko‘chib chiqqan, otasi esa ichib kelib, yarim tunda kenjatoyni uyg‘otib oladigan odat chiqargandi. Shu qilig‘i uchun Buvirajab bir-ikki marta otasiga achchiq-chuchuk gap aytgan paytlar ham bo‘ldi... Bu xonadon Barlosdagi eng kambag‘al oilalardan hisoblanar edi. Oila boshlig‘ini hamma bebaraka der edi. Balki onasi shuning uchun kuyib ketgandir. Chunki o‘qishni bitirib kelgach, Eshqobil serdaromad joyni egalladi, dang‘illama to‘y qilib, uylandi. Qanaqa qimmatbaho mato chiqsa, Barlosda avval Eshqobilning tasqara xotini, so‘ng burni oqqan qizlari kiyadi. Onasi sho‘rlik chitdan boshqa matoni ko‘rmay o‘tdi. Buvirajab ham nafsini tiyishga, zahmat chekib pul topishga, ukalarini odam qilishga majbur. Topgani kunlik yemishga, odmigina kiyimga arang yetadi. Yaqinda Xudoyor: “Yuz so‘m bering, jinsi olaman”, deb qolsa bo‘ladimi? Yo‘qchilik qursin-da. Baxtlariga bitta sigiri bor. Buvirajab fermaga o‘tdiyu, uncha-muncha yem-emish tashib, o‘lar holdagi shu sigirni asrab qoldilar. Kunlariga yarab turgan ham shu.


    Barlos fermasi koni xazina. Ko‘pchilik o‘zini shu yerga uradi. Shuning uchun sog‘uvchini ham, molboqarni ham tanlab ishga qabul qilishadi. Buvirajabni esa onasining hurmatiga ishga olishdi. Yo‘qsa, ishga o‘taman, degan son mingta edi.


    Otasi esa, odatdagiday, juda kech qaytdi. Kenjatoyni uyg‘otib, bir nimalar dedi. Kenjatoy to‘ng‘illab, o‘girilib yotdi. Keyin dahlizda bir nima taraqladi. Aftidan otasi suv ichmoqchi bo‘lib, paqirni ag‘darib yubordi. Keyin so‘kingancha tashqariga chiqdi. Qaytib kirdi va narigi xonaga o‘tdi. O‘g‘li joyiga o‘tmaganini bildi shekilli, qaytib bularning xonasiga kirdi, chiroqni yoqdi. Buvirajabkenjatoyni bag‘riga bosgancha, o‘zini uxlaganga soldi. Otasi kalovlanib qoldi, g‘udrandi, so‘ng chiroqni o‘chirdi-da, dahlizga chiqdi. Otasi yomon odam emas, haddan tashqari oqko‘ngil. Qiz qurib ketganidan emas, oqko‘ngilligidan o‘ziga xiyonat qilgan qizga uylangan. Qiz esa bu oqko‘ngillikni ko‘tara olmagan. Shukrulla ham bo‘sh-bayov, oqko‘ngil yigit...


    Shukrulla...


    Qanday kun bo‘lar ekan ertaga?


    Qanday? Tezroq tong ota qolsaydi.


    Ertalab ortiqcha gap-so‘zlarsiz sigirlar sog‘ildi, lekin kechga borib, Buvirajab alamidan nima qilarini bilmay qoldi. Sigirlarning tagi tozalanmagan, yemish solinmagan. Shukrullani dalaga – somon yig‘ishga jo‘natib yuborishipti. O‘rniga qolgan Boyqul molboqar esa yelkasini qisib, “nega endi Shukrullaning ishini men qilar ekanman?”, dedi-da, burildi-ketdi.


    Jamiki ko‘ngilsizliklar shundan keyin boshlandi. Buvirajab ish bilan bo‘lib, hech vaqoni payqamagan, asli tongdanoq sog‘uvchilar undan o‘zlarini chetga olishgan ekan. Dam olish xonasida u O‘rozgul opa sog‘uvchilarni yig‘ib, gurung berib o‘tirganining ustidan chiqdi. Qizlar bir pas jim bo‘lib qolishdi. Keyin O‘rozgul opa gapni burib ketdi. Shunda Buvirajab unga-bunga qarab, nima deyarini bilmay, bir chetga o‘tib, qo‘liga gazeta oldi. O‘shandayoq gap o‘z ustida borayotganini angladi, biroq hech nima qilolmadi. Unga alam qilgani shu bo‘ldiki, yil bo‘yi u ferma mudiri va sovxoz direktori bilan shu sog‘uvchilar haqqi olishdi. Mana shu dam olish xonasini ham u bezor qilib yuborgandan keyin ochib berishgan aslida. Aynan Buvirajab rosa olishgach, qizlarning oyligini ham ko‘tarishdi. Kechagi yig‘inda u bor gapni aytdi. Manavilar Buvirajabning haqligini bilishadi. O‘rozgul opa majlislarga ketganida ming marta uni qarg‘ab, go‘riga g‘isht qalab, sigirlarini sog‘ishar edi. Qaytib kelishi bilan mum tishlab olishadi, uning gapini ma’qullashadi. Asli shularni deb kuyib-pishgan Buvirajabning o‘zi axmoq. Mana, moxovday chetga chiqdi-qoldi.


    Buvirajabga nima yetishmaydi?


    Fermada qayta qurish bitta unga kerakmi?


    Ferma mudiri unga qarshi. Sovxoz direktori qarshi, raykom vakili shularning gapini ma’qullagandan keyin... Qanaqa odam o‘zi bular?..!


    Shu kundan boshlab Buvirajabning sigirlari sutini alohida tekshiradigan, suv qo‘shgan-qo‘shmaganini aniqlashga urinadigan bo‘lishdi. Bir kuni u sigirlariga ratsiondagidan ko‘p yem bergan ekan, shu aniqlandi va bu gap butun qishloqqa ovoza bo‘ldi.


    - Mana endi Buvirajabning tanobini tortishadi! – deyishdi bilag‘onlar.


    Nima emish, O‘rozgulga – deputatga, delegatga bekorga osilmagan, uning o‘rnini olmoqchi bo‘lgan emish. Keyin bu gaplar tinchidi. Chunki Buvirajab uning ishtirokida qaytadan tekshirish o‘tkazishlarini, fermaning hujjatlarini boshdan-oyoq taftish qilishlarini talab qildi. Qarasalar, ish kattalashadigan. Shukrullaga hayfsan e’lon qilishdi-da, ishni bosdi-bosdi qilishdi. Shundan keyin Barlosda yangi gap qo‘ziladi: “Shukrulla bilan Buvirajab bir joyda ishlab, nomaqbul kirdikorlar bilan mashg‘ul emishlar. Barlos yoshlariga yomon ta’sir ko‘rsatayotgan emish...


    Xullas, o‘sha yig‘indan keyin yoshu-qarining tilidan Buvirajab tushmay qoldi. Dastavval Buvirajabning yonini uncha-muncha olganlar bo‘lsa-da, “u Shukrullaning boshini aylantirayotgan emish” degan gap chiqqandan keyin orqavarotdan uni o‘tdan olib suvga, suvdan olib o‘tga uradiganlar ko‘paydi. Albatta, bu fisqu-fasod Buvirajabga ham yetib keldi, avvaliga u mish-mishlardan ustun turishga harakat qildi, ko‘pchilik baravariga qo‘lini bigiz qilgandan so‘ng kimning yoqasidan olarini bilmay qoldi. Shukrulla esa... Buvirajab sho‘rlik yigitni yaqiniga yo‘latmay qo‘ydi, uni boshqa brigadaga o‘tkizishlarini talab qildi. Avvaliga Boyqulni Shukrullaning o‘rnida ishlatib yurgan bo‘lsa, endi Eshqobil Boyqulni somonga jo‘natib yubordi. Shukrulla bilan ishlaysan, senga beradigan boshqa odamim yo‘q deb turib oldi. Xohlasang – shu, xohlamasang – to‘rt tomoning qibla! E, boshi qotib qoldi Buvirajabning. Juda qiyin bo‘ldi-da unga.


    Shu taxlit oradan yigirma kun o‘tdi.


    Sigir sog‘ayotgan payt Buvirajab Shukrulla atrofida girdikapalak bo‘lishini sezib, g‘ijinar edi. Shuncha gap-so‘z kammi? Hayronsan, gap-so‘z ko‘paygan sari yigitbashara bu gung uning yonidan ketmaydigan odat chiqardi. Haydab ketkizolmaydi-e! Qachon qarasa, Buvirajabga termulib turgani-turgan.


    Buvirajab ming o‘yga bormasin, Shukrulla aynib ketib qolmayotganidan quvonar edi. Ba’zan shunaqa damlar bo‘lardiki, yigitning bag‘riga o‘zini otgisi, to‘yib-to‘yib yig‘lagisi kelardi. Bironta himoyaching, jilla qursa, yoningda turadigan odaming bo‘lmasa, qiyin ekan. Lekin alam qilardi: Shukrulla bilan “yurish” u yoqda tursin, tuzukroq gaplashmaslaridan shuncha malomat. Bu “gung” esa telba muhabbati bilan Buvirajabni adoyi-tamom qilyapti. “Yurib” turib gap eshitsang, ha, shunday bo‘lgan, deya o‘zingga tasalli berasan...


    Shukrulla tomoq qirgan kishi bo‘lib, Buvirajabning u yoq-bu yog‘idan o‘tdi. Buvirajab sigir sog‘averdi. Shukrulla yana tomoq qirdi, oxurga qaragan kishi bo‘ldi. Timirskilandi. Sigirning suti qurigan edi. Buvirajab avvaliga sigirni sog‘ishda davom etayotgandek ko‘rsatdi o‘zini. Keyin “men nega indamasligim kerak?” degan iddao bilan shart o‘rnidan turib, sut to‘la paqirni qo‘liga oldi.


    - Buvirajab!


    Qizning a’zoyi-badani rohatli og‘riqdan jimirlab ketdi. “Buvirajab!” Shunchalar mehr bilan, hayajon bilan aytilgan ediki bu ism!..


    - Men sizni yaxshi ko‘raman, Buvirajab!


    Buvirajab yalt etib yigitga o‘girildi. Shukrullaning ko‘zlari umidvor, hatto shu paytgacha Buvirajab ham payqamagan ajib yoniqlik bilan termulib javob kutardi. Bu qarashlar... Buvirajabning alamlari, g‘ashliklari bir zumda tarqadi. Quvonchdan, ko‘pdan-ko‘p sitamlardan va xo‘rliklardan so‘ng quvonchdan yig‘lagisi keldi. Qo‘lidagi paqir sirg‘alib tusha boshlaganini hatto o‘zi payqamadi. Yaxshiyam Shukrulla kuzatib turgan ekan. Paqirning dastagidan tutayotganda yigitning qo‘li qizning kaftiga tegib ketdiyu, qiz orziqdi. Yo‘q, ko‘z yoshini dushmani u yoqda tursin, do‘stiga ham ko‘rsatmaydi hatto. Buvirajab yigitning qarashlariga bardosh berolmay, ko‘zlarini paqirga tikdi. Entikdi, umrida ilk daf’a. Doim ko‘zlari to‘qnash kelsa, Shukrulla yerga qarar edi. Har qancha gung bo‘lmasin, bari bir yigit yigit ekan-da. Yigit bari bir qizdan ustun ekan.


    Buvirajab kuch bilan boshini ko‘tardi. Shukrullaning nigohi shu qadar iliq, shu qadar samimiy ediki, u...


    - Sizdan javob kutyapman, Buvirajab!?


    Buvirajab jilmaydi. Balki o‘sha yig‘isidan beri birinchi marta chin dildan yayrab jilmayishidir bu. Shuning barobarida u o‘zini qo‘lga oldi.


    - Sovchi yuboraveraymi, Buvirajab?!


    - Paqirni bering.


    - A?!


    - Paqirni bering, sutini to‘kib kelay.


    - Hozir! – Shukrulla yugurgilab borgancha sutni bidonga ag‘dardi.


    Buvirajab uning ortidan mehr bilan tikilarkan, birdan sergak tortdi: sog‘uvchilarning hammasi ularni kuzatib turishardi. O‘h-ho‘! Buvirajabning rang-quti o‘chdi. Qo‘llari musht bo‘lib tugildi. O‘zini ortga olib, oxurga suyandi. Sigir “nima gap?” deganday unga tumshug‘ini cho‘zdi.


    - Nima gapligi bilan nima ishing bor? He o‘l! – Sigirning tumshug‘iga bir musht tushirdi.


    “Aytmasang aytmay qo‘ya qol!” – sigir arazlab boshini chetga burdi


    - Sen bir mol bo‘lsang, gapga tushunarmiding! – Buvirajab yigit keltirgan paqirni olib, sigirni sog‘ishga tushdi, shunda u hamon kimdir o‘zlarini kuzatayotganini payqadi. Achchiqlandi. Achchiqlanish barobarida Shukrullaning gapini esladi: “Men sizni yaxshi ko‘raman, Buvirajab!”


    “Qanaqa qilib yaxshi ko‘rarkan?! – Buvirajabning yuragi orziqdi. Shunday omon-omon kunlarga yetarmikan? Ishqilib yetsin-da”. Kundan-kunga tajanglashib boryapti. Sal narsaga duch kelgan odam bilan yoqalashishga tayyor. So‘nggi kunlarda ukalarini ham ko‘p xafa qilyapti. Otasi bilan ikki marta urishib oldi. “O‘n so‘m berib tur”, degan edi, uniki tutib qoldi. Pul bermagach, otasi so‘kindi. Buvirajab alamdan ukalarini urdi. Xullas, ishlar chatoq... Qaysi kuni bir dugonasi o‘ziga olov qo‘yib yuboripti. O‘ninchini bitirar-bitirmas erga berib yuborishgan edi. Yaqinda tug‘ruqxonadan qaytgan, ro‘zg‘or tashvishlariga uncha yaramay turgan payti ekan, qaynonasi: “ag‘anab yotaveradi bu eshshakka o‘xshab”, deb o‘g‘liga yomonlapti. O‘g‘ilning erkakligi tutib, chillasi chiqmagan xotinini uripti. Xotin “ana bo‘lmasa” deb ichkariga kiripti-da, ustiga solyarka quyib, gugurt chaqipti. Qaynonayu-o‘g‘ilni o‘sha zahoti o‘sha zahotiyoq obborib qamashipti. O‘rtada chillali go‘dak chirqirab, g‘irt yetim bo‘lib qolipti. O‘shandan beri Buvirajabning ham xayoliga ba’zan-ba’zan shunaqa noxush o‘ylar keladi. O‘zini o‘ldirsayu, hammasidan qutulsa, ferma mudiriyu, partkomni, sovxoz direktorni olib borib qamashsa. Bular bilan tiriklay olishishga kuchi yetmaydi uning. Buvirajabda kuch qayoqda deysiz...


    O‘z joningga qasd qilish – yaxshi emas! – Buvirajab o‘ziga o‘zi aql bo‘lishga urinardi. Urinardiyu,.. Dugonasi o‘ziga o‘t qo‘ygandan beri bir hafta o‘tdi. Bir haftadan beri ko‘ziga nuqul olov ko‘rinadi. Ba’zan o‘zini yonayotgan holda tasavvur qiladi. Keyin sud. Qora kursida Eshqobil ferma, Xidir Sobirovich, O‘rozgul opa, Hamroqul Bozorovich... Sud’ya hukm o‘qiydi: “Unisiyam, bunisiyam, uchinchisiyam, to‘rtinchisiyam, o‘ninchisiyam, hammasi otilsin... osilsin!” Bari bir... bari bir... bitta qo‘ymay qirib tashlashganda ham aslida nima o‘zgaradi? Buvirajabga nima foyda? Axir o‘lgan bo‘ladi u! O‘lgan bo‘ladi-ya! Qanday dahshat!!! Tuproqlarga qorishib yotgan bo‘ladi. Og‘zi, ko‘zlari tuproqqa to‘lgan bo‘ladi. Nega endi o‘lib ketaverishi kerak ekan? Bunday o‘ylab qarasa, shu dunyoda borligi, yashayotganining o‘zi baxt-ku! Onasi o‘lgandan keyin boshiga ko‘p tashvishlar tushdi, to‘g‘ri, lekin Buvirajab degan qiz bor-ku, shu dunyoda yashayapti-ku! Qanchalar gap-so‘z bo‘lmasin, otasi bir vaqtlar onasiga uylangan, keyin Buvirajab dunyoga kelgan. Modomiki shunday ekan, Buvirajab yashashga, yaxshiroq yashashga urinishi, kurashishi kerak endi. Axir turmushi nochor bo‘lsa... Ablaxlar! Qayta qurish deb yozishadi, ko‘zbo‘yamachiliklarga qarshi kurashamiz deyishadi. Aslida hammasi eskicha. Ko‘zbo‘yamachilar allaqachon toptalib, yer bilan yakson bo‘lish o‘rniga... Buvirajab toptalyapti.


    Qachon haqiqat bo‘ladi? Qachon?


    Yo‘q!


    Buvirajab hech qachon o‘ziga olov qo‘ymaydi. Axmoqlik bu! U kurashadi. Ammo qanday qilib? Nima deb? Nima uchun kurashadi? Gazetaga yozsa-chi?! Ay-y. Nechtasi yozyapti ham, natija yo‘q. Qaytaga o‘zlari “yozg‘uvchi” degan nom olishyapti. Qanchadan-qancha tekshirishlar bo‘ldi. Birontasida direktorga ayb qo‘ya olishmadi.


    Nima qilish kerak? Kattalar ham Xidir Sobirovichning yonini olishyapti. Nima balo, o‘ziga o‘t qo‘yishdan boshqa chora yo‘q, shekilli! – Buvirajab seskanib ketdi. – Tuf-e! Yaxshiyam, baxtiga Shukrulla bor ekan: “Men sizni yaxshi ko‘raman, Buvirajab!” Buvirajab xo‘rsindi. Mehr bilan: “Ha, yaxshi ko‘rmay har balo bo‘l. Meni olib nima baraka toparding? Nuqul g‘avg‘oga qolasan”, deb xayolidan o‘tkizdi, keyin atrofiga ko‘z yugurtdi. Shukrulla sal narida go‘yo ish bilan mashg‘ulday aylanib yurar, tez-tez bu tomonga qarab qo‘yardi. E, nima bo‘lsa bo‘lar. Tavakkal!


    - Ho‘-o‘y, bu yoqqa kel!


    Buvirajab yalt etib qaradi. Sal narida qaerdandir paydo bo‘lib qolgan Eshqobil ferma Shukrullani bosh barmog‘i bilan bepisand imlab chaqirardi. Avzoyi buzuq. Buvirajabning a’zoyi-badani g‘azabdan titrab ketdi. Salgina quvonganingniyam ko‘rolmaydi bular. Qayoqdan kela qoldi bu balo?


    - Bu nima qilganing?! – Eshqobil ferma sigirlarning tagiga ishora qilgancha, Shukrullaning peshanasiga ko‘rsatkich barmog‘ini tiradi.


    - Tozalayapman-ku.


    - Gap qaytarma. Nima lallayib turish bu? A? Hey, sendan so‘rayapman, sendan?


    - Nima bo‘pti, mana, ishla...


    - Gap qaytarma dedim senga, iflos! Tiling chiqib qoldimi hali? Sen nega birovning sigiriga ko‘proq, boshqanikiga kamroq yem solyapsan, a? Bu ishing g‘irt jinoyat ekanini bilasanmi o‘zi? Xomkalla! – Eshqobil mushti bilan Shukrullaning boshiga turtkiladi.


    - Turtmang! Nega turtasiz?!


    - Bor ket fermadan! Ishdan bo‘shatdim seni!


    Allanima taraqladi. Buvirajab o‘girilib qaradi: Shukrulla qo‘lidagi belkurakni irg‘itgancha shasht bilan ketib borardi. Ob-bo! Mana bu sho‘rlik ham Buvirajabning kasriga ishdan haydaldi. – Buvirajab bo‘shashib qoldi. Yig‘lagisi keldi: “Nima kerak ekan bu odamlarga? Nega endi uni qo‘yib, Shukrullaga yopishishyapti?”


    Eshqobil ferma ham shasht bilan tashqariga jo‘nadi. Buvirajabning yonidan qovoq-tumshug‘ini solib o‘tdi.


    He o‘l rahbar bo‘lmay! Qiz bola bilan olishmay har balo bo‘l! Qirg‘in kelsin senga! – Buvirajabning ko‘ngli o‘ksidi. Qo‘llaridan darmon ketdi. Sigirlarini ham hammadan keyin sog‘ib bo‘ldi. Xalatini yechishga borayotganda sog‘uvchilarning bari ferma hovlisida ketishga tayyor bo‘lib turishar edi. Sog‘uvchilarni tashiydigan avtobus shofyori bir soatiga, bir Buvirajabga qarab qo‘ydi. Shoshilyapti. Sog‘uvchilar o‘rtasida O‘rozgul opa gap beryapti desangiz. Odatdagiday. Buvirajabga qarab u bir chimirildi-da, yana gapida davom etdi. Ana shu chimirilishning o‘zi Buvirajabni adoyi-tamom qildi. Nega bular bunaqa qilaveradi? Boya o‘ynashi yonidan “odammisan” demay o‘tdi. Alamini Shukrulladan oldi. Bunisi esa…


    Buvirajab kiyim almashtiradigan xonaga kirib, xalatini yechdi. Tamom bo‘shashib, darmoni qurigancha, devorga suyandi. Xonada o‘zidan boshqa hech kim yo‘q edi. Shu chog‘ eshik sekin ochildi va kimdir kirib keldi. Buvirajab, sog‘uvchilardan biridin deb o‘ylab boshini ko‘tarmadi ham.


    - Buvirajab!


    - Eh! – Buvirajab cho‘chib boshini ko‘tardi. Ichko‘ylakda ekani yodiga tushib, xalatini olgancha ko‘kragiga bosdi. – Shukrulla?!


    Ko‘zlari yongancha Shukrulla u tomonga kelardi. Buvirajab o‘zini yo‘qotdi. Ortga chekinib, beixtiyor devorga suyandi. Ko‘zlarini chirt yumdi. Ikki yelkasiga ikkita “cho‘g‘” tegdi va kaftlarini qizdirib yubordi. Shuning tafti a’zoyi-badaniga urib, erib ketdi u. Boshini yigitning ko‘kragiga tashladiyu, o‘krab yig‘lab yubordi. O‘zini to‘xtatishga urinar, ammo uddalay olmas, ich-ichidan yig‘i otilib chiqib kelar edi.


    - Buvirajab! Menga teging! Sizni bu ablaxlardan o‘zim himoya qilaman! Hammasini ko‘rib-bilib turibman, Buvirajab! – Shukrulla ko‘ksiga singib borayotgan Buvirajabning yelkalarini avaylab silagancha, shivirlardi. – Meni bular mo‘min-qobil deb o‘ylashadi, Buvirajab! Men bularga mo‘min-qobil qanaqa bo‘lishini ko‘rsatib qo‘yaman hali! Yig‘lamang, Buvirajab! Buvirajab, yig‘lama! Yig‘lama! O‘zingiz… o‘zingni bos, Buvirajab!


    Buvirajab yig‘i aralash bir muddat boshini ko‘tarib, Shukrullaning nigohida ilgari o‘zi sira ilg‘amagan qat’iyatni ko‘rdi. Unga ishondi. Yuragi badtar to‘lib ketdi. Ayniqsa “sen”lab, “o‘ziniki” qilib gapirgani qizni toza eritib yubordi va u yana boshini yigitning ko‘ksiga tashladi.


    - Shoshmay tursin hali bu onangni emgirlar! – Shukrulla metinday qo‘llari bilan uni bag‘riga tortdi.


    Ajabo! Yigitning so‘kinishi ham Buvirajabga yoqar edi. So‘kinish yigit kishiga yarashar ekan-da. Ayniqsa, seni - har tomonlama yakkalangan qizni – himoya qilib tursa. Shukrullayana bir nimalar dedi, ammo endi Buvirajab uchun uning nimalar deyayotganining ahamiyati yo‘q edi. O‘zini butunlay uning ixtiyoriga tashladi… Shu alfozda qancha turishdi, bilmaydi. Bir payt sharaqlab eshik ochildi-da, Boyqul molboqar ichkariga kirdi.


    - E, mana bularning turishini qaranglar, - dedi u baqirib. Shu chog‘ yana kimningdir tovushi eshitildi. Molboqar unga qarata shang‘illab dedi: - O‘tib ketayotsam, qiz bolaning yig‘isi, yigitning g‘o‘ng‘ir-g‘o‘ng‘iri qulog‘imga chalindi. Bunda-ay, eshikning tirqishidan qarasam, ikkovi qip-yalang‘och, chalkashib yotishipti.. Tuf-e! Fermaniyam rasvo qildinglar, nas bosganlar, deb ikkoviniyam ketiga tepib, haydab chiqay dedimu…


    Eshikdan birin-sirin sog‘uvchilar, xizmatchilar, nihoyat xo‘mraygancha Eshqobil kirib keldi. Shukrulla bilan Buvirajab bir-birini qo‘yib yuborgancha hang-mang bo‘lib turishar edi.


    - Nima gap? Tag‘in nima g‘avg‘o? – o‘shqirdi Eshqobil. Keyin Shukrullaga tahdid qildi. – Sen bu yerda nega sang‘ib yuripsan?


    - … quloq solsam, - davom etdi Boyqul, - Buvirajab yig‘lab Shukrullaga tarmashyapti: “Men endi sharmanda bo‘ldim, qornimda uch oylik bolam bor”, deydi. “Kimdan?” deb so‘radi Shukrulla. Keyin Buvirajab birovning ismini aytdi, eshitmadim. Sizlarni chaqiray deb…


    - Iflos! – Eshqobil Shukrullaga o‘qtaldi. – Senlarning kasofatlaringga fermadan baraka ketdi. O‘lasanlarmi shu ishlaringni ko‘chaga chiqib qilsalaring. Chidamay, o‘lib boryapsanlarmi? Joy topilmay qoldimi?


    Nega buncha haqorat?! Hech narsa, hech gap bo‘lgani yo‘q-ku axir! – Shu vaqtgacha karaxt bo‘lib, toshday qotib turgan Buvirajabning vujudida titroq turdi. Nimadir demoqchi edi, g‘azabning zo‘ridan tili kalimaga kelmadi. Tamshandi. Yoqasini tutmoq niyatida qo‘lini ko‘tardi, shundagina bor-yo‘g‘i ichko‘ylakda ekanini angladi. Nogoh Shukrulla ayiqday ayqirdi, qo‘lida allanima yaltirab ketdi. U Eshqobilga hamla qildi. Eshqobil chap berdi. Chap bera turib, Shukrullaning qo‘liga tepdi. Pichoq bir chetga uchib ketdi. Qiy-chuv, dod-faryod ko‘tarildi. Odamlar Shukrullani qo‘lidan tutishdi, so‘ng mushtlay boshlashdi, qo‘llarini orqasiga qilib bog‘lashdi ham.


    - Chiq hammang avtobusga! – buyurdi Eshqobil. – Direktorga boramiz. Yo biz ishlaylik, yo Buvirajab! O‘ynashini melisaga topshiramiz. Pichog‘ini oldingmi? Hammang guvohsan! Ha, oyimcha! Qilg‘ilikni qilib qo‘ygandan keyin javobini ham bering. Yo qochib qolmoqchimilar?


    Deraza rahiga yuzini bosib turgan Buvirajab boshini ko‘tardi. Qizargan ko‘zlarida yig‘idan asar yo‘q edi. Hatto qo‘rqqinch ham! Nafratga to‘la ko‘zlarini Eshqobilga tikkancha, eshik tomonga yurdi. Qo‘llarini beliga tiragancha tish qayrab turgan Eshqobil beixtiyor tisarilib unga yo‘l berdi. Ataylab chaqirishganmi, tasodifmi, har qalay idora oldida Norqul melisa turgan ekan, Shukrullani o‘shanga topshirishdi. Direktor ham, partkom sekretari ham, boshqa kattalar ham idorada edilar. Shularning oldida Boyqul haligi gaplarini yana takrorladi. Guvohlar tasdiqlashdi. So‘ng tushuntirish xati yozishga tushishdi. Eshqobil raport tayyorladi.


    - Buvirajab! Sen nima deysan? – Xidir Sobirovich go‘yo hamdardlik bilan qizga o‘girildi.


    Janjal boshlangandan beri “gung” bo‘lib yurgan Buvirajab seskanib ketdi. Garangsib, direktorga yuzlandi.


    - Shu gaplar rostmi? – Xidir Sobirovich muloyim ohangda, o‘ziga juda yaqin olib so‘radi.


    - Yolg‘on! Hammasi yolg‘on!! – Buvirajab behol shivirladi. – Hech qanaqa bolam yo‘q mening! – U tushuntirish xati yozayotgan Boyqulga tashlanib, bor kuchi bilan shapaloqlab soldi. Boyqul polga ag‘darilib tushdi. – O‘g‘ri! Eshqobilning iskovuch iti! - Buvirajabning kirza etigi ikki-uch marta Boyqulning biqiniga borib keldi.


    Odamlar Buvirajabni ushlashdi. Uning ko‘zlariga hamon qatra yosh kelmas, sog‘uvchi qizlarning qo‘lida g‘azabdan hansiragancha, qalt-qalt titrab turardi.


    - Musht bilan, do‘q bilan hech narsani isbot qilolmaysan, Buvirajab! – dedi Xidir Sobirovich. – Hozir qayta qurish ketyapti. Demokratiya! Har kim o‘z fikrini ochiq-oydin, yashirmay ayta oladi. Sen ham o‘z fikringni ayt.. Ko‘plashib, maslahatlashib, bir qarorga kelamiz. Bu yerda bitta Boyqul emas, butun bir kollektiv senga qarshi gapiryapti. Fermalaringga yilda bir bormayman o‘zi! Bilmayman, Eshqobil bilan nimani bo‘lisholmay qoldinglar… Shuncha odam sen haqingda shunaqa deb tursa… Balki partkom sekretari fikr bildirar…


    Hamroqul Bozorovich muloyim yuzini silay-silay, o‘rnidan turdi, yo‘talgan kishi bo‘ldi. Nihoyat gapirishdan boshqa iloji qolmaganini anglab, dedi:


    - Bizning Buvirajabdan umidimiz katta edi. Shuning uchun yaqinda uni partiya a’zoligiga kandidatlikka qabul qilgan edik. Ming afsuslar bo‘lsinki, Buvirajab ishonchimizni oqlamadi. U o‘zining yomon xulqi bilan, nomunosib hatti-harakatlari bilan yoshlarga salbiy ta’sir ko‘rsatyapti. Tag‘in o‘z aybiga iqror bo‘lmay, butun bir kollektiv yuziga oyoq tirayapti ekan…


    - Buzuqilarga oramizda o‘rin yo‘q! – dedi O‘rozgul opa.


    - Men avvalgi majlisda ham kommunistlar oldiga bu masalani ko‘ndalang qo‘ygan edim, - dedi Eshqobil. – Mana, kelishuvchanlik oqibati. Printsip, partiyaviy printsip qani, o‘rtoq partkom sekretari?! Yana aytaman, Buvirajab masalasini partiyaviy yo‘l bilan ko‘rib chiqish zarur va bu yoshlarni kommunistik ruhda tarbiyalashda juda muhim.


    - Ko‘ramiz, - dedi Hamroqul Bozorovich, bir oz o‘ylanib turgandan so‘ng. – Ishonamanki, kommunistlar ferma kollektivining fikrini ma’qullaydi.


    - Balki birinchi safar kechirarmiz?! – gap tashladi Xidir Sobirovich..


    - Partiyaviy printsip kerak, o‘rtoq direktor! – dedi Eshqobil. – Biz bu ahvolda hech qachon qayta qurishni amalga oshirolmaymiz. Buvirajabga o‘xshash… to‘siqlarni buzib tashlay olmas ekanmiz, joyimizda depsinib turaveramiz.


    - Shuncha gap-so‘zdan keyin agar yuzi bo‘lsa, mayli, fermaga borib ishlayversin, - dedi O‘rozgul opa.


    - Bas!! – Buvirajab qizlarning qo‘lidan yulqinib chiqdi. – Qirilgurlar! Qirg‘ining kelgurlar! Fermang bilan qo‘shmozor bo‘l hammang! O‘t qo‘yaman!... – U og‘zini bilagi bilan bekitgancha, tashqariga otildi.


    - Iye! Ona qizim, tinchlikmi? – Qadrdon ovozni eshitib, Buvirajab boshini ko‘tardi. Qarshisida Avaz aka turardi. – Nima bo‘ldi o‘zi?


    Buvirajab chiday olmadi. Hiqillab yig‘lagancha tashqariga otildi.


    Qorong‘i tushib qolgan edi.


    O‘t qo‘yadi. Hammasiga o‘t qo‘yadi! Qurib ketsin, qirilib ketsin bari! O‘lib qutulmasa, tiriklay qutulmaydi shekilli bulardan. Oh-h! O‘ziga olov qo‘ygan dugonasi qanchalar baxtli-ya!..


    Uyga kiraverishda darvozaning oldida otasi kutib turgan ekan. Buvirajab aylanib o‘tmoqchi bo‘lgan edi, otasi qo‘lidan tutdi. Qip-qizil mast


    - Qaerda yuripsan?


    - Hech qaerda.


    - Jal-l-labla-aar! – Otasini hiqichoq tutdi.


    Buvirajabning miyasiga yashin urganday bo‘ldi. “Onamning arvohlarini tinch qo‘ying”, demoqchi, otasini uzib-uzib olmoqchi edi, sabri chidamadi. Satqai sar… Endi gapirdi nima, gapirmadi nima. Yashadi nima – yashamadi nima. Bari bir oxir oqibat o‘lib ketar kansan, bugun o‘lding nima, yana o‘ttiz yil yashab o‘lding nima?! Qaytaga hozir o‘lsang, hamma… Buvirajabning kimga keragi bor? – Buvirajab shasht bilan otasining qo‘lidan yulqinib chiqdi-da, oshxonaga kirib, eshikning zulfini soldi. Qorong‘ida timirskilangancha, tandirning tagidan o‘zi ertalab traktorchidan sotib olgan bir paqir solyarkani topdi. Ko‘targancha avval yelkasidan, keyin boshidan quydi.


    - Umrimni xazon qildi bular mening! – Hovlidan otasining yig‘loqi ovozi eshitildi.


    Buvirajab oshxonaga kirganini ko‘rmay qolipti-da. Yaxshi. Endi… gugurt… Gugurt tandirning yonida ham, o‘choqning boshida ham yo‘q edi. Elektr chirog‘ini yoqdi. Gugurt shundoqqina o‘chirgichning yonida, taxmonda ekan. Ola solib, chiroqni yana o‘chirdi.


    Mana endi…


    Buvirajab gugurtni chaqdi. Badaniga harorat urishi barobari hovlidan kenjatoyning “opa-a”, deya zorlangani eshitildi. – Otasi uriyaptimi uni? Nega? Oh! Voy-dod! Voy-do-o-od! – Olov sochlariga o‘rmaladi. Buvirajab jon achchiqg‘ida qichqirib, o‘zini u yoqdan-bu yoqqa uraverdi. – Onajonim-ey, onajonim-ey! Do‘zaxi qizingni kechir, onajonim-ey! Xudoyorlar-ku, bir kunini ko‘rar, ammo kenjatoy… Nima qilib qo‘ydi? Dod, nima qilib qo‘ydi-ya?! – Buvirajab o‘zini eshikka urdi. Eshik yopiq edi. Hozir u eshikning zulfini ochadigan holatda emasdi. Ko‘z oldini qip-qzil olov qopladi. Olov aralash ko‘zlariga onasi ko‘rindi. Onasi hilpillagancha yonib-yonib kelardi. Boshdan oyog‘igacha badanlaridan uzun-qisqa bo‘lib olov o‘rmalar, o‘rtalarida olovdan yo‘lak paydo bo‘lgan, onasi yonayotgan quchoqlarini yozgancha, Buvirajabni o‘ziga chorlardi…


    - Zulfni oching, opa! – Buvoyshaning ovozi qulog‘iga chalindi.


    Ukalari, singillari… Endi bularning kuni qanday o‘tadi? Buvirajab endigina o‘zi kerak bo‘lgan odamlar borligini, ular uchun hali yashashi kerakligini anglab yetdi, ammo… hushini yo‘qotdi…


    Xudoyor bolta topib kelib, eshikni buzganda u kuyib bitgan va qop-qora kundaga aylanib ulgurgan edi…


    


    

  


  
    «ZAMONAMIZ QAHRAMONLARI»


    


    Eshqobil ferma mamnun holda qo‘lidagi qalam bilan bir maromda stolni taqillatarkan, yana derazaga qaradi. Xotini hamon darvozaning oldida o‘tirgancha, baqirib-chaqirib qarg‘anardi.


    Necha kunki, uyida tinchlik yo‘q.Xotini Samarqanddan avtobusda qaytayotib, “Eshqobil ferma sigir sog‘uvchisi O‘rozgul bilan don olishib yuradi”, degan gapni eshitib qolibdi. Eshqobil u desa ham, bu desa ham sira gapga ko‘nmayapti.


    - Eh, landovur! – dedi Eshqobil oxiri tutaqib. – Meni ko‘rolmaydiganlarning gapi bu. Ular necha marta oyog‘imdan olishdi, turmaga tiqishga urinishdi. Niyozmatning qilg‘iliklarni esingdan chiqdimi?.. – Eshqobil gapi qanday ta’sir qilayotganini bilish maqsadida tin oldi. Xotini “turma” so‘zini eshitgan zahoti seskandi. – Sa-al qoluvdi-ku! Yurarding yig‘la-ab... sakkiz bolang sakkiz tarafingdan osili-ib...


    - Aybingiz bo‘lmasa ham qamayveradimi?


    - O‘rmonga o‘t ketsa ho‘lu-quruq baravar yonadi. Manaman deb ko‘kragiga urganlarning nechtasi turmada yotipti-ku, “o‘zbeklar ishi”ga chalkashib. Ularning qay birida ayb bor deysan?


    - Ularning aybi bordir-ki, qamashgan.


    - O‘l, jinni! Aybi yo‘q ularning. Moskvaga kerak bo‘ldi – qamaldi. Men ham ehtiyot bo‘lmasam – holim shu bo‘lishiga zarra shubha yo‘q.. Kecha o‘zing ham televizorda ko‘rding-ku, qamalib yotgan raykom sekretarini! Ularning oldida men kimman? Bular yomonlikka olamiz deyishsa, hech gap emas. Bitta o‘lgan molning narxi bular uchun odamdan qimmat.


    - Tuf, tuf-e! Og‘zingizdan yel uchirsin! Xo‘jayin, unaqa demang.


    - Deyman-da. Bular hozircha ferma tomondan menga ayb qo‘yisholmadi. Shuning uchun oilamni buzishmoqchi.


    - Bari bir O‘rozgulni fermadan haydashingiz kerak!


    - Qiziqmisan? Men fermada uch yildan beri ishlayotgan bo‘lsam, O‘rozgul o‘n uch yildan beri ishlaydi. Nomdor, ilg‘or, deputat, delegat.


    - Bari bir o‘shani haydamas ekansiz, gap chiqaveradi. Hech bo‘lmasa bolalaringizni o‘ylang. Nimasiga uchasiz o‘sha o‘lgurni!


    - Obbo! – Eshqobil zarda qildi. – Tushunasanmi, u – deputat! Hatto meni haydattirishi mumkin, ammo men uni hayday olmayman. Kuchim yetmaydi. Nima qilasan aqling yetmagan ishga aralashib?. O‘yla, O‘rozgulning ham uchta bolasi bor, boqishi kerak, nima qilsin, bechora...


    - He, qirilib ketsin bechora bo‘lmay! Boshingizni aylantirib qo‘yipti. Jo-on xo‘jayin, - xotini oshkora yig‘lab yubordi. – Sakkiz bolangiz haqqi-hurmati, shu yurishlaringizni qo‘ying.


    - Bo‘pti, bo‘pti, - dedi Eshqobil bepisand joyidan qo‘zg‘alib, gap tamom deganday.


    Katta-kichik sakkiz bola televizor tomosha qilib o‘tirishardi. Biri Eshqobilning u yoniga, ikkinchisi bu yoniga, biri orqasiga osildi. Biri biridan shirin. Bir daqiqa shunday shirin bolalarini qo‘yib, qandaydir O‘rozgulga osilib yurgani o‘ziga ta’sir qildi. O‘zi uncha chiroyli emas, ammo qurg‘urning zap istarasi bor-da. Mana bu bilan o‘n sakkiz yildan beri turmush qiladi, ammo biron marta O‘rozgulday erkalanmagan. Erkalanish nimaligini bilmaydi. Mol-da bu, mol!


    O‘rozgul sigir sog‘ishdan tashqari har to‘rtinchi oqshom molxonada navbatchilik qiladi. Odatda bu tunlari Eshqobilning ham fermada ishi chiqib qoladi.


    O‘rozgul bu oqshom ham navbatchi.


    Televizordan berilayotgan qochdi-quvdi filmni bolalar zo‘r qiziqish bilan tomosha qilishardi. Xotini osh suzib keldi. Shu payt eshikdan kimdir kelib chaqirdiyu, xotini shipillab chiqib, bir muddatda qaytib kirdi.


    - Nima gap, tinchlikmi? – so‘radi kimnidir bezovta kutib o‘tirgan Eshqobil, mumkin qadar o‘zini beparvo tutishga urinib.


    - Tojiboy akaning ayoli. Pichoq so‘rab kelipti. Sho‘rliklar, bitta pichoqqinaga yolchimay umrlari o‘tib boryapti.


    - Muomalani bilmagan molfahm! – dedi Eshqobil achchiqlanib. – Bunaqalarga achinish kerak emas.


    - Nega unday deysiz? O‘z kunlarini o‘zlari ko‘rishyapti. Sizga og‘irligi tushgani yo‘q.


    - Tushganda qanday! Hamma yoqni ag‘dar-to‘ntar qilib yubordi-ku, reviziya chaqirtirib. Bitta revizorga ikkita qo‘y so‘ydim. Uchinchisini mashinasiga ortib jo‘natdim. Tojiboyning kasofati shu! Battar bo‘lsin!


    - Bugun majlisda ham Tojiboy akani rosa so‘kishiptimi?


    - So‘kish ham gapmi? Barlosdan badarg‘a bo‘ladi u hali.


    - Xidir akayam juda noinsoflik qilayotgan emish-ku!


    - Kim aytdi senga shu gapni? – so‘radi Eshqobil kalakaomuz.


    - Revizor kelgandan beri Barlosda shu gap-ku.


    - Aqling yetmagan ishga burningni tiqma, deb necha marta aytganman senga! – Eshqobil achchiq bilan xontaxtani mushtladi. – Ishing bo‘lmasin! Boshqalar gapirsa ham sen og‘zingni yum.


    - Men eshitganimni aytayapman.


    - He... eshitmay o‘l! – Eshqobil zarda bilan qo‘lini sochiqqa artarkan, o‘rnidan turib, eshikka yo‘naldi. “Gunoh” qilib qo‘ygan xotini nafasini yutib, ortidan ergashdi. Bolalar bamaylixotir osh yeb, kino ko‘rishardi.


    - Tojiboyning xati tufayli fermada ham tinim yo‘q. Xalatni opchiq! – Eshqobil o‘dag‘ayladi.


    Xotini zipillab borib xalatni keltirib, eriga kiygizarkan, so‘radi:


    - Qayoqqa borasiz?


    - Qayoqqa bo‘lardi, fermaga-da. Tojiboy yana xat yozgan emish. Eshqobil fermaning yarmini Xidir Sobirovich bilan bo‘lishtirib yeb yotipti, degan emish. Hozir naryadda Xidir aka “erta-indin fermangni taftishchilar bosadi, borib, oqshomi bilan tayyorgarligingni ko‘rib qo‘y”, dedi. Bu yoqqa ol! – Eshqobil xotinining qo‘lidagi do‘ppisini silkib oldi-da, jo‘nadi. – Tojiboyning og‘irligi ana shu! O‘lib-tirilib kechayu-kunduz go‘ngga botib ishlaysanu, bitta molchalik qadring yo‘q. Odam o‘lsa akt qilishadi, mol o‘lsa, bo‘yningga qo‘yishadi.


    Eshqobil ko‘chaga chiqqandan keyingina achchig‘i bosilib, kulimsiradi. “Yaxshi bahona topildi” Asli Xidir aka ham noinsoflikni oshirib yubordi. Qayta quramiz deb hamma rahbarni yangiladi. Yangilari “besh” bukilib, “to‘rt” bukilib, salomga kirib, amal oldi. Kerak bo‘lsa, hozir fermadan kelayotgan foydaning chinoqchasi ham Eshqobilga tegmayapti. Agar topgan-tutganini Xidirga eltmasa, o‘sha kuni u fermani ham “qayta quradi”. Eshqobilning joyiga ko‘z tikkan son mingta.Eshqobil og‘zidagi oshini birovga beradiganlar xilidan emas. Xidir asli zootexnikdan chiqqan emasmi, molxonani miridan sirigacha biladi, uni aldab bo‘lmaydi. Xidir uning O‘rozgul bilan aloqasidan ham xabar topibdi. Bir-ikki marta kinoya qilgan joyi bor. Lekin Eshqobil past ketmagan. “Avval o‘zingga boq” degan ma’noda qochirim qilgan. O‘sha-o‘sha Xidir “men senga tegmayman, sen menga” qabilida ish tutadi.


    Buyam endi bir davr-da! Oldingda ko‘zini suzib, dilpanglab tursa, boshi ochiq bo‘lsa... Bunaqa xotinlarning ko‘ngliga qarash kerak. Savob bo‘ladi. Jilovni sal bo‘sh qo‘ysa, O‘rozgul jilpanglab, Xidir tomon o‘tib ketishi mumkin edi. Ammo Eshqobil uzangida mahkam turdi. Bo‘sh kelmadi. Oxir-oqibat O‘rozgul yo‘rig‘iga yurdi. Bo‘lmasa, avvallari Xidir O‘rozgulni kunda, kunora ilg‘or deb, deputat deb, turli bahonalar bilan idoraga chaqirtiraverib, joniga tekkan edi. O‘rozgulni-ku, xudo urgan. Haliyam Eshqobildan qo‘rqib, o‘zini tiyib yuripti. Kerak bo‘lsa, Eshqobil turgani uchun O‘rozgul ilg‘or. Ungacha o‘n yil ishlab, biri ikki bo‘lmagan. Aslida boshqa sog‘uvchilardan ortiq bir karomat ko‘rsatib qo‘ygan joyi yo‘q.


    O‘rozgul molxonada o‘zining sigirlariga yemish solib yurga ekan. Darvozadan uni ko‘rdi, Eshqobilning ko‘zlari yashnab ketdi.


    Qiliqlari tog‘da sakrab yurgan ohunikiday. – Havasingni keltiradi.


    Eshqobil O‘rozguldan hol-ahvol so‘ragan, sog‘in sigirlarning taglarini tekshirgan, so‘ng tanalar, buzoqlar turgan bo‘lmalarni ko‘zdan kechirgan kishi bo‘ldi-da, o‘z kabinetiga o‘tdi.


    Kabinetning ichidan yana bitta alohida xonaga eshik bo‘lib, uni uncha-muncha mehmonlarga shaylab qo‘ygandi. Saldan keyin tashqi eshik qiya ochilib, ostonada tog‘ ohusi ko‘rindi...


    Umuman, har qancha ehtiyot chorasini ko‘rishmasin, ikkovining yurish-turishini elu-xalq biladi. “Bilsa falon-falon...” deb yurgan edi, yo‘q yerdan xotini janjal chiqardi. Asli shu xotinlar ham noshukr-da! Axir Eshqobil ba’zi puldorlarga o‘xshab, topgan-tutganini ko‘chaga, Samarqandning mehmonxonalariga tashiyotgani yo‘q-ku. O‘rozgulga pul ham, hatto qonuniy er ham kerak emas. Har zamonda ko‘nglini olib tursa kifoya. Bechoraning ko‘ngli yarim. Xotini buni tushunishni istamaydi. Kecha hatto “shu manjalaqi bilan yana yursangiz o‘zimga o‘t qo‘yaman”, deb po‘pisa qildi. Har qalay Eshqobilning xotini o‘ta shaddod, behayo emas, uni hurmat qiladi. Shuning uchun hozir ichkariga kirmay, darvozaning oldida qarg‘anib o‘tiripti. Hali zamon kattalar kelib qolishi bor, xotinini bu yerdan jo‘natish kerak. Eshqobil ishchilardan birini “yangasi”ni chaqirib kelishga jo‘natdi.


    - Tag‘in nima hunar bu? – so‘radi Eshqobil qovog‘ini uyishga harakat qilib, miyig‘ida kularkan.


    - Mening javobimni bering! – dediyu, xotini yig‘lab yubordi.


    - Bu yer idora. Javob-pavobni uyda gaplashamiz. Diydiyoingni yig‘ishtir-da, uyga bor, Hozir orqangdan yetaman.


    - Bu yer idora emas, - islovotxona! Isliqixona bu yer! – dediyu, xotini ko‘z yoshlarini artib, javray ketdi. – Oqshom meni aldab, yana shu jalabning oldiga kelibsiz-da.


    - Kim aytdi?


    - Hech kim aytgani yo‘q, o‘zim ko‘rdim. Oqshom kelib to‘g‘ri uning oldiga bordingiz, keyin o‘zingizning xonangizga o‘tdingiz. Orqangizdan u keldi.


    - Bekor aytibsan! – Eshqobil sapchib tushdiyu, shu zahoti o‘zini o‘ngladi. – Ha, yaxshi, ko‘rgan bo‘lsang, molxonaning hamma tomonini birma-bir aylandimmi axir?


    - Aylandingiz, keyin…


    - Shoshma, keyin xonamga o‘tdimmi?


    - Ha.


    - Ha. Orqamdan O‘rozgul keldi. U ferma bo‘yicha xalq nazorati guruhi raisi. U bilan bug‘alteriya hujjatlarini tekshirdik.


    - Bekor aytibsiz. Darrov svetlaringiz o‘chdi...


    - To‘g‘ri, - Eshqobilning yuragi shuvillab ketdi. – Keyin ikkovimiz tovuq fermaga komissiya bo‘lib bordik.


    - Hech yoqqa borganingiz yo‘q.


    - Sen qayoqdan bilasan.


    - Bilaman-da. Shu yerda edim.


    - Ha mayli. Sen aytgancha bo‘la qolsin: men hech yoqqa bormay shu yerda O‘rozgul bilan buzuqchilik qildim deylik. Sen kelibsan, ko‘ribsan, bilibsan, nega dod solib odamlarni chaqirmading? Sen nega o‘zi mening qadamimni poylagich bo‘lib qolding? – Eshqobil tutaqdi. – Sen nega mening ish joyimga kelasan? Qayta qurish degan narsani bilasanmi o‘zing?


    Qarshi hujumdan ang-tang qolgan xotini og‘zi-burniga ro‘molchasini bosdi. Katta ochilgan ko‘zlaridan shashqator yosh quyildi:


    - Sizni sharmanda qilib... keyin men... bolalaringiz... axir sakkiz bolangiz...


    - Men ham senga shuni aytyapman-da. Har kimning gapiga kirib shataloq otaverma!


    - Jo-on xo‘jayin! – Xotini Eshqobilning oyog‘ini o‘par darajada yalinishga o‘tdi. – Bariga chidab kelayotgandim, kecha O‘rozgulning o‘g‘li maktabda qizimiz bilan urishib qolipti. Ancha gaplar bo‘lgan. Muallimlari aralashib, zo‘rg‘a ajratipti.


    - E, yosh bola nimani biladi?! Gapiraveradi-da.


    - Muallimlari-chi?


    - Qo‘ysang-chi! Muallim ham odammi? Har kuni bittasi kelib, somon tilanib, yarim qop yem tilanib, ko‘z yoshi qilibi o‘tiradi. Se-en jo‘na, mayda-chuyda gaplaringni qo‘y-da, uyga borib, tushlikka o‘xshatib kulchatoy qil, - Eshqobil murosaga o‘tdi. – Bilasan, men kommunistman. Kommunist bo‘la turib, bitta xotinini eplay olmapti, degan malomatga qoldirma meni.


    - Jo-on xo‘jayinjon! – Xotini boyadan beri aytmoqchi bo‘layotgan gapini nihoyat qiynala-qiynala tiliga chiqarishga urindi. – Oilamda tinchlik bo‘lsin desangiz, O‘rozgulni fermadan ketkizing...


    - Obbo! Bor endi, gapni kalta qil! Uyda gaplashamiz, boraqol, hozir komissiya kelib qoladi, ularning ko‘ziga ham yaxshi emas.


    Xotini uning yetovida eshik tomon yurayotgandi ostonada gul-gul yonib, yayrab-yashnab, “komissiya” – O‘rozgul paydo bo‘ldi U go‘yo hech narsa bilmagan kishiday Eshqobilning xotini bilan achomlashib ko‘rishdi. Keyin ataylab qildimi, aqli yetmaganning ishi bo‘ldimi, - Eshqobil buni ajratolmadi, - “ro‘molim qolib ketibdi” degancha ichkari xonaga kirib chiqdiyu, tryumo qarshisida o‘ziga oro bera boshladi. Xotin eriga qaradi, er – yerga.


    - Yanga, bola-chaqalaringiz eson-omonmi? – so‘radi O‘rozgul. Uning yuz ifodasidan asabiylashayotgani sezilib turardi. Aftidan eshik ortida turib, hamma gapni eshitgan. – Bu deyman... darvozaning oldida o‘tirib, mening go‘rimga rosa g‘isht qalapsizmi?


    Nimadir yuz berishiga fahmi yetgan Eshqobil xotinini eshikka yetaklamoqchi edi, O‘rozgul bir parda ko‘tarildi:


    - Yanga, sa-al tilingizni tiyib yuring, bo‘lmasa maishiy buzuq eringizning masalasini partbyuroga qo‘ydiraman!


    Hoynahoy, O‘rozgul ham “yanga”sining o‘ta yuvoshligini bilar, shuning uchun fursatdan foydalanib, po‘pisa qilayotgan edi.


    Eshqobil payqamay qoldi. Xotini uchib borib, O‘rozgulning mayda o‘rilgan qirq kokil sochlariga tarmashdi.


    - O‘zing buzuq! Gijinglamay o‘l!


    Ikki ayol qiyqirib, ayqirib olisha ketdilar. Ferma mudirining kabineti shovqin-suronga to‘ldi. Tomoshabin ko‘paydi. Nihoyat ikkovi birovlarning ko‘magi bilan ust-boshlarini tuzata-tuzata bir-birlarini bisotlarida bor qarg‘ishlarga ko‘mishdi, ellik yillik ayblarini ochishdi. Birining aytishicha, Eshqobilning xotini yoshligidayq o‘lguday latta, hech bir ishning uddasidan chiqolmaydigan, chiqadiganlarni ko‘rolmaydigan, ichi qora bo‘lgan ekan. Ikkinchisining aytishicha, O‘rozgul maktabda o‘qib yurgandayoq har kimga ko‘z suzib yurgan, so‘ng allaqanday raisning o‘g‘liga nomusini topshirib qo‘ygan, keyin bir kambag‘alning sho‘rini quritib tegib olgan. Zug‘um qilaverib, jazmanlarining gapi bilan erining joniga qasd qilgan ekan. Shundan beri har kim bilan yurarmish.


    - Alam qildimi? Yuraman! Qo‘lingdan kelganini qil! O‘zimga o‘zim xo‘jayinman!


    - O‘l! Bu kuningdan badtar bo‘l! Sen yaxshi bo‘lsang eringni o‘ldirib yuborarmiding!?


    Ko‘zlarida yosh qalqqan O‘rozgul jon-poni chiqib, qichqirib tashlanmoqchi edi, xotinlar tutib qolishdi. O‘rozgulning ikki o‘rim sochi yulingan, beti qontalash, ko‘z ostlari ko‘karib ketgan, ko‘ylagi, xalati yirtilgan, Eshqobilning xotini ham undan yaxshi ahvolda emasdi.


    - Tur, uyga jo‘na, shallaqi! – deb Eshqobil xotinini urishgan kishi bo‘ldi. U xursand edi xotinidan: ko‘ra-bila turib yonini olyapti. O‘ynash – bari bir o‘ynash ekan-da! Partbyuroga qo‘ydiraman, dedi. Lekin ikkovigayam, ayniqsa, xotiniga sir boy bermaslik kerak.


    Eshqobil xotinining birdan dong qotgan, savollarga, alamlarga, ranjga, o‘kinchga to‘la ko‘zlariga nigohi tushdiyu, o‘ng‘aysizlandi: “Shuncha gapdan keyin shuncha odamning oldida mening o‘rnimga manjalaqining yonini olyapsizmi?” degan savol bor edi xotinining bir lahzalik qarashlarida. Keyingi lahzada xotinning ich-ichidan titroq turib, o‘kirib yig‘lagancha, tashqariga otildi.


    -Hamma ish joyiga borsin, - dedi Eshqobil astagina. Birdan uning yuzi so‘nikib ketdi. Hamma, hatto O‘rozgul ham indamay jo‘nadi. Eshqobil bir og‘iz gapi bilan tuzatib bo‘lmaydigan xatolikka yo‘l qo‘yganini tushunib turardi.


    Bir oz muddatdan keyin Eshqobil chiqib, fermani ko‘zdan kechirgan kishi bo‘ldi, ammo yuragiga qil ham sig‘may, qishloqqa jo‘nadi. “Tag‘in o‘ziga bir kor-hol qilib qo‘ymasin” degan fikr miyasiga urganda o‘zi ham dahshatga tushib, “Volga”siga gaz berdi. Bir mahal qishloqdan bir kishi, aniqrog‘i Boyqul molboqar mashinaning yo‘liga chiqaverdi. “Aniq bir narsa bo‘lgan”, deb Eshqobilning rangi o‘chib, “Volga”ni to‘xtatdi. Eshikni ochgancha, yuragi hovliqib, “Tinchlikmi?” deya so‘radi.


    - E, so‘ramang xo‘jayin, ishlar chatoq! Rasvo bo‘ldingiz, haydayvering tez! – Boyqul undan badtar hovliqib, mashinaga o‘tirdi.


    Eshqobil titrab ketdi, vujudi darmonsizlanib, behol o‘rindiqqa suyandi.


    


    ***


    


    Yaqinda Barlosga borib, to‘y ustidan chiqdim: Eshqobil ferma uylanayotgan ekan. Aytishlariga qaraganda xotini rahmatlining o‘limida uning zarracha aybi yo‘q. O‘sha xotini aslida sal qadam olishi undayro-oq, esi ham kirdi-chiqdiro-oq bo‘lgan ekan. Hatto bu to‘g‘rida jinnixonadan ma’lumotnomasi ham bo‘lgan emish Eshqobilnin qo‘lida. Faqat Eshqobil sakkiz bolasini o‘ylab, u bilan turmushini buzmay yurgan ekan.


    To‘yda rayon gazetasi qo‘lma-qo‘l bo‘lib ketdi. Gazetadagi suratda Eshqobil aka fermaning ilg‘or sut sog‘uvchisi, deputat, delegat, sovxoz xalq nazorati qo‘mitasining a’zosi O‘rozgul Turg‘unto‘raeva bilan birgalikda zotdor sigitlar ratsionini tekshirayotgan payt tasvirganlan, suratning tepasiga katta harflar bilan: “Zamonamiz qahramonlari” deb yozib qo‘yilgan edi...


    


    

  


  
    ANOYI


    yoki yechilmagan yettinchi tugun


    


    Hamma gap shundaki... Niyozmat uch kundan beri uyidan chiqmas emish, har zamonda darvozadan ko‘chaga umidvor mo‘ralab, tag‘in ichkariga urib ketarmish, xuddi chillali kelinchaklarday. Hamisha soqol mo‘ylovi o‘sib, tappiyuqi kirzavoy etik kiyib yurguvchi Niyozmat uch kundan beri xuddi mehmonga borayotganday – yasan-tusan, oyoqda xrom etik, har kuni ikki marta moylab, soqolini qayta-qayta qirayotgan emish. Ayniqsa, hovlida Eshqobil fermaga o‘xshab, qo‘llarini orqasiga qilib, ko‘kragini kerib, damba-dam tomoq qirishi boshqacha emish. Umuman, hech kim bilan gaplashmayotgan emish. Jin chalganmi, balo tekkanmi, hech bir inson bilmaydi. To‘rt kun burun Eshqobil ferma “ezib tashlagach”, molxona ortiga o‘tib tavallo qilgani, “ishqilib o‘zing qo‘lla, hech bo‘lmasa bir kungina meni shuning o‘rniga ferma qil, bu kasofat menga o‘xshab molboqar bo‘lsin, bir tesini shilay”, degani jo‘rasi - Qosim artisga ma’lum ekan. Qosim artistga u: “Ertaga ishga chiqmayman, shaharga boraman, yetti so‘mga go‘sht olib kelib, uyda maza qilib yeyman, yuraman mazza qilib”, degan ekan. Ertasi kun uydan yetti so‘m olib, shahardan go‘sht olib kelaman, bir qaynatma sho‘rva qilib ichamiz, deb chiqib ketgan ekan. Kechqurun ship-shiydam bo‘lib qaytipti: na go‘sht bor, na pul. Xotinining savollariga javob bermay, ichkariga kirib ketipti. Avvaliga xotini ahvolni birovga atiysha istihola qilipti. Nihoyat uchinchi kuni qo‘rqqanidan qo‘shnilari Mamat bilan Usmonni chaqiripti. Qo‘shnilar jinnixonaga olib borib yotqizsakmikan, deb maslahatlashib turgan mahal Niyozmat ichkaridan chiqib, kallalaring ishlamaydi senlarning, qqabilida g‘alati qarabdi, so‘ng ko‘chaga ishora qilib, uch barmog‘ini ko‘rsatibdi va yana g‘oz yurish bilan ichkariga kirib ketibdi. Shunaqa...


    Voqea aslida, keyinroq bayon qilishlaricha, quyidagi tarzda kechgan:


    Niyozmat haqiqatan ham yetti so‘mga ikki kilo go‘sht olib qaytayotganda juda salobatli, sallasi savatday, to‘ni uzun va keng, oppoq soqoli ko‘ksiga tushgan, boshdan-oyoq kiyimi oppoq, hassasi ham g‘aroyib, kinolardagi ulamolarnikiday – bir oqsoqol ro‘parasidan chiqdi. Na yosh deb bo‘ladi uni, na keksa.


    - Xudoyimga tavallo qilgan senmiding, ey hokisor banda?! – dedi u cho‘zib, har bir so‘ziga alohida urg‘u berarkan. – Hasrating joyiga yetib bordi, bo‘tam! Uch kun ichida hayotingda katta o‘zgarish sodir bo‘ladi.


    Niyozmat hangu-mang bo‘lib qoldi. Kim ekan bu?! Ovozi, qarashlari, qandaydir tanishmiey. Ammo esla olmadi. Nahotki Hazrati Xizrga duch kelgan bo‘lsa?! Niyozmat esini tanigandan beri Barlosda bunaqa salobatli nuroniyni ko‘rgan emas. Soqol ham shunchalar uzun bo‘ladimi, oppoq. Kiyimlariyam oppoq. To‘nining barlari yerni suparaman, deydi. Quyosh taftida qoraygan peshonasidan nur yog‘ilayotganday. Ko‘zlari kishiga o‘qday qadaladi. Aytishlaricha, Hazrati Xizr har bir yigitga umri davomida uch marta duch kelarmish, nimani tilasang bajo bilarmish. Qarabsanki, sendan badavlat odam yo‘q. Undan so‘ng somonning g‘amini yemasang ham bo‘laveradi. Nahotki u... Yoshi bir joyga borganda... Hozir shartta oyog‘iga yiqilsamikan? Hazratim, bir tilagim bor desamikan? Yo‘q, uning o‘zi ko‘nglidagini aytyapti-ku! Yo birontasi... unday desa...


    Chol qo‘llarini uzun yenglari ichiga tortib, salobat bilan turardi.


    - Ey bandai gumroh! Tez xudo yo‘liga xayr qil! Yo‘qsa tilaging ushalmaydi. Katta davlatdan mahrum bo‘lib qolasan. Keyin yetti pushting seni noshudliging uchun qarg‘ab o‘tadi. Ko‘ryapsanmi yaratganning qo‘llarini. – Chol ko‘zlarini osmonu-falakka qadadi.- Ana, muborak qo‘llar sening manlayingga yaqinlashyapti. Xayr-ehson qil, bo‘lmasa u qo‘llar sendan ranjur!


    Niyozmat muborak qo‘llarni ko‘rib qolay deb osmonga tikildi. Hech vaqoni ilg‘amay, quyosh nurida ko‘zlari qamashib, yerga qaradi. Uni eng hayratlantirayotgan narsa shu ediki, anavi chol quyoshga tik qarayotgan edi.


    - Bandai mo‘min! Osiylik qilma! Sening ko‘zingga ul o‘zini ko‘rsatmagay! Ul nur shaklidadur! Tez yettita chalpak yoki yetti tanga sadaqa qil. O‘shanda tilaklaring ushalgay.


    Niyozmat shoshib qoldi. Cholning bir qarashda qo‘pol, ammo shirador so‘zlari, mag‘rurligi, bir tekis gapirishi Niyozmatni tamoman o‘ziga rom etgan edi. Endi u qarshisida hazratning o‘zlari turganiga sira ham shubha qilmasdi. Aytishlaricha, hazrat kimga ro‘para kelsa, uning qanday odamligini bilish maqsadida yo pul, yo bir kecha yotarga joy, yo taom so‘rarmish. Saxovatli ekaningni bilgach, saxovatmand bo‘lar emish – yuz yilga yetgulik mol-davlat in’om etib ketarmish. Ana o‘shanda mana bunday – ikki kilo go‘sht uchun rayon markazi – shaharchaga qatnab, ovora bo‘lib yurmaysan. Niyozmat farzand tilamaydi. Xudoga shukrki, yetti bolasi bor. O‘shalarni tarbiyalab, voyaga yetkazib olsa ham katta gap. Niyozmat hech vaqosi yo‘qligini bilsa-da, nimadir qilish kerak bo‘lgani uchun kissalarini kavlashtirdi. Hazrat jo‘rtta sinash maqsadida pul solib qo‘yishi ham mumkin ekan-da. Pulim yo‘q, desang kissangdan olib ko‘rsatib, izza qilarkan.


    - Qo‘lingdagi nima? – so‘radi Hazrati Xizr, Niyozmatning bezovta bo‘lib qolganini ko‘rib.


    - Bobojon! – dedi Niyozmat jon halpida, - qo‘limdagi ikki kilo go‘sht. Yetti so‘mlik. Uyda ortiqcha pul yo‘q edi, borini olib chiqqandim. Agar ruxsat bersangiz, men go‘shtni qassobga topshiray, pulni opkelib sizga topshiray...


    - Go‘shting aniq yetti so‘mlikmi? – so‘radi chol, Niyozmatga sinovchan tikilib.


    - Ha, ha, bobojon, yetti so‘mlik.


    - Yolg‘on gapirmayapsanmi? – cholning ishongisi kelmadimi, yo sinamoq niyatidami, Niyozmat anglay olmadi.


    - Yo‘q, bobojon! Yolg‘on aytsam til tortmay o‘lay! Aytmoqchi, ishonmasangiz, borib tarozi tortib ko‘raylik.


    - Qani olchi bu yoqqa!


    - Niyozmat go‘shtni o‘rog‘liq belbog‘i bilan uzatdi. Xizr bobo go‘shtni chamalab ko‘rdi.


    - Borakallo! Borakallo! Yaratganning yo‘liga pul sadaqa qilish shart emas... So‘zlarimga quloq sol, bandai mo‘min! Yoinkim, aytmoq niyatidamankim, so‘zlarimdan birini yodingdan chiqarsang, aytilgan shartlarning birini salgina buzsang ham... sen boyagi-boyagi holingcha qolaverasan. O gumroh inson! Sening boshingga yo ertaga, yo indin, yo uchinchi kuni - uch kun ichida baxt qushi qo‘nmoq istaydur. U qo‘na oladimu, yo qaytib uchib ketadimu, bu senga bog‘liq. Shu uch kun ichida ko‘chaga chiqmasliging darkor. Shu uch kun davomida sen og‘iz ochmasliging, hech kim bilan gaplashmasliging lozim. Bil’aks xayolingdan yomon o‘yoy yokiyomon niyat o‘tkazmasliging kerak. O‘shanda sen Eshqobilning o‘rniga ferma mudiri bo‘lasan. O‘zlari kelib, seni mashinada olib ketishadi. Hovliqma inson, hovliqma! Gaplarimni uq! Yodingdan chiqarma, uch kun qanoat qil, sabr qil! Gunohga botma, bo‘tam! Xo‘-o‘sh, boshqa belbog‘ing bormi, yo‘qmi?


    Niyozmat angraygancha Xizr boboga ixlos bilan termulib turardi.


    - Boshqa belbog‘ing bormi, ey gumroh!?


    Niyozmat timirskilandi, so‘ng Xizr boboning qo‘llariga qaradi. Go‘shtni yap-yangi belboqqa tukkan edi-da.Ammo shunday-shunday gap, deyishga haddi sig‘madi.


    - Nega jimsan, boshqa belbog‘ing yo‘qmi, bandai mo‘min?!


    - Belbog‘imga... – Niyozmat qiynaldi. Aytishga majbur bo‘layotganini, bunga boboning o‘zlari undayotganini sezdirish maqsadida yuziga qattiq iztirob tusini berdi-da, tugunni ko‘rsatdi.


    - Bor-yo‘q belbog‘ing shumi? – deya so‘radi Xizr bobo nimagadir norozi bo‘lib. – Ha mayli, xayr-ehson uchun belbog‘ kerak emas. Go‘shtning o‘zi yettim so‘mlik bo‘lsa kifoya. Bir tiy in ortiq yo kam olmayman. – Xizr bobo yon cho‘ntagidan yangi tuman gazetasini chiqarib, go‘shtni yaxshilab o‘radi. Keyin belbog‘ni oldi-da, shoshilmay yetti joyidan tugdi. – Ma, ol mo‘min banda. Har kuni ertalab, kechqurun bitta-bitta tugunni yechasan. Uch kun to‘lganda sanoq oltitaga yetadi. Agar shartlarni risoladagiday bajarsang, yettinchi tugun o‘z-o‘zidan yechiladi. Keyin ko‘chani changitib, mashinalar uyingga keladi-da, seni idoraga olib ketadi. O‘sha kuniyoq Eshqobilning uyi kuyadi, o‘rniga sen tayinlanasan. Keyin o‘chingni olasan. Shunga rozimisan?


    - Roziman! Hammasiga roziman, Xizr bobo! – dedi Niyozmat, boboni taniganini, shu bilan o‘zining unchalar anoyi emasligini bildirib qo‘yish niyatida maqtangisi kelib. – Men hamma shartlaringizni bajaraman, hazratim!


    - Bilibsan-da,a? – dedi Xizr boboning ko‘zlari shodon chaqnab. – Qanday taniding meni?


    - Shunday. Yuragim sezdi, Xizr bobo! – dedi Niyozmat, bemisl shodlikdan tizzalari qaltirab. Tiz cho‘kishga, boboning oyoqlarini o‘pishga ham tayyor edi ayni damda.


    - Yaratganning muborak qo‘llari sening peshonagda. Hozir... eriy boshlaysan. Qara, menga emas, quyosh tarafga qara! Ko‘zlaringni yum!


    Shusiz ham Niyozmat quyosh nurlaridan qamashgan ko‘zlarini yumdi. Haqiqatan ham qandaydir muloyim qo‘llar peshanasini, yuzini silayotganday... Niyozmatning boshi aylandi. “Bunchalar oliy mukofot nechun?” – Niyozmat nogoh xayolan Xizr bobo tili yo‘sinida gapirib yuborganini anglab quvonib ketdi. Rahbar kishining gapi madaniyatli bo‘lishi kerak-da. Demak, unga hazratning nuqsi uripti. Gapning quyulib kelishini qarang. Nazarida kallasi og‘irlashib ketdi Aqlga to‘lyapti shekilli. U boshini egdi .Shundagina hamon ko‘zlari yumuqligini esladi. Ko‘zlarini ochsa, yon-verida hech kim yo‘q. Nari-berida ham hazrat ko‘rinmas edi. Ana endi karomatga, ilohiyotga ishonmay ko‘r. Niyozmat ko‘zlarini ishqaladi. Qo‘liga qaradi: belbog‘, yetti joyidan tugilgan. Hammasi haqiqat. – Niyozmat havoyi o‘ylar og‘ushida mast bo‘lib, asta yo‘lga chiqdi. Do‘konlarni bi-ir oralasa-chi? O‘zlari mashinada olib ketishsa... Eshqobil fermanikiga o‘xshash kiyimlarni kiyib yurish kerak bo‘lar. Sovxoz direktori doim galstuk taqadi, shlyapa kiyadi. Ferma mudiri – o‘ng qo‘li. Ammo... “darrov uyingga bor, hech yoqqa chiqma”, dedilar shekilli. Shartni buzmaslik kerak. Buning ustiga hozir yonida puli ham yo‘q. Mayli, gap kiyimda emas, - kallada!


    Niyozmat agar fermaga mudir bo‘lsa, direktor bilan gapni bir joyga qo‘yib, avval Eshqobilni quritadi. Eshqobil ferma qancha molni gumdon qilganini, umuman hamma o‘g‘irliklarini yaxshi biladi. Mana endi uning jazosini berish kerak.


    ... Eshqobilning qo‘llarini orqasiga bog‘lab, qishloqning o‘rtasiga olib chiqishsa, keyin barloslikman deganning bari yig‘ilsa. “Nopokni quvg‘in qilamiz”, desa xalq bir ovozdan. Hamma uni toshbo‘ron qilishga shaylansa. “Shoshmanglar o‘rtoqlar!” desa Niyozmat o‘rtaga chiqib. Ha, ha, aynan “o‘rtoqlar!” deydi. Niyozmat qanday qilib bu so‘z yodiga tushganiga hayron bo‘ldi. Keyin qoyil qoldi: kallasi vij-vij aql. Ha, yana bir marta “Shoshmanglar, o‘rtoqlar! - deydi bir qo‘lini baland ko‘tarib. – Biz bu inson qiyofasidagi blg‘ichni yer yuzidan supurib tashlashimiz hech gap emas. – Ana, ana, chiroyli so‘zlar shundoqqina quyulib kelyapti. Keyin: - Biz yulg‘ichga shunaqa jazo beraylikki, inson bo‘lib tug‘ilganiga ming-ming pushaymon yesin. Uni cho‘lu-biyobonlarga haydaylik, toki o‘lgunicha elga elakisholmay, odamlar bilan gaplasholmay yursin!”


    “O! Barakalla! Qoyil!” – Barlosliklar Niyozmatni olqishlashsa, shunchalar aqlli hukm chiqarganiga tasannolar o‘qishsa. “O‘zimizning Niyozmatmi shu?!” deya ajablanishsa. Niyozmat esa chuqur o‘yga tolganday, ko‘zlarini bir nuqtaga qadab turaversa... Keyin direktor bilan maslahatlashib, hamma ishchilarga yangi-yangi uylar qurib bersa... Eh-he! Hali juda ko‘p yaxshi ishlar qiladi. Zo‘r bo‘ladi!..


    Niyozmat hovlisiga yetib kelganini sezmay qoldi U uyiga ko‘chadan qaradi. Devorlar eskirgan. O‘tganqishda yog‘ingarchilik ko‘p bo‘lib, tomidan tomchi o‘tib ketdi. Molxonalari qiyshaygan... Ferma mudiri – sovxoz direktorining o‘ng qo‘li bunaqa uyda yashashi uyat! – Niyozmat hovliga o‘tdi. Molxonadan chqqan go‘ng tomorqaga to‘kilgan. Bir gala tovuq qu-qulashib, go‘ngni tityapti. Tezda bu go‘ngni ham, tovuqni ham yo‘qotish kerak. Hozirdan boshlasachi? Yo‘q, Xizr bobo “uch kun sabr qil!” dedilar. Keyin... bola-chaqasi bilan go‘ngni tozalab, o‘rniga sovxoz idorasi yonidagi kabi ikkiqator chiroyli gul o‘tqizadi. Ana, ana, kallasiga yana aqlli fikrlar kelyapti.


    Ichkaridan xotini chiqdi. Erining tomorqaga g‘alati tikilayotganini ko‘rib, hayron bo‘ldi.


    - Go‘sht olib keldingizmi? - deb so‘radi


    Niyozmat xotiniga bir qaradiyu, indamay ichkariga kirdi. Kira turib “ikki kilo go‘shtning g‘amini yeyapsanmi, xotin!” deb yuborishiga sal qoldi. Xotini orqasidan ergashdi, yana surishtirdi Niyozmat mum tishlagancha karavotga bordi-da, uzala tushib, teskari qarab yotdi. Undan sado chiqmagach, xotini lol bo‘lib, dahlizga chiqdi. Niyozmat charchagan ekanmi, ko‘p o‘tmay uyquga ketdi. Tush ko‘rdi, tushida yana Xizr bobo... bilan yetaklashib borayotgan emish. Keyin ikkovi sovxoz direktorining “Volga”siga o‘tirishipti-da, to‘ppa-to‘g‘ri sovxoz idorasiga yo‘l olishipti. Yo‘l chetidagi bir daraxtga ferma mudiri yarim yalang‘och zanjirband qilib tashlangan emish. “Gunohimdan o‘tinglar! Axmoq ekanman! Ikinchi bu b...ni og‘zimga olmayman”, deya yolborar emish. Ko‘zlaridan yum-yum yosh oqarmish. Har qancha yomon ko‘rmasin, Niyozmatning unga rahmi kelipti. Bora solib


    Zanjirni yechmoqchi ekan, hazrati to‘xtatipti: “Qo‘y, nopokning jazosi asli shu!”


    “Har qalay buyam odam, - dermish Niyozmat, ichi achib, - bola – chaqasi bor”.


    “Yo‘q, bu inson qiyofasidagi yulg‘ich! Biz uni cho‘lu-biyobonlarga haydaymiz...”


    Keyin Xizr bobo Niyozmatni sovxoz direktori oldiga boshlab kiribdi: “Tanishing, bu kishi fermaning yangi mudiri Niyozmat Fayozmatovich bo‘ladilar Bugundan boshlab birga ishlashasiz”.


    Direktor o‘rnidan turib, Niyozmat bilan quchoq ochib ko‘rishibdi. Rosa xursand emish. Keyin birgalashib, “Volga”da fermaga jo‘nashipti. Yo‘l bo‘yi qizlar ro‘mollarini silkitarmish. Niyozmat esa go‘yo bunaqa hollar odat tusiga kirib qolganday, direktor bilan kelgusida qilinishi zarur ishlarni muhokama etarmish...


    Niyozmat uyg‘ondi. Xayolida “Volga” rostdan ham yo‘lga tushganday bo‘lib, shoshilib hovliga chiqdi. Ko‘chaga qaradi. Ammo idora tomon tinch.Ko‘cha changiyotgani yo‘q. Mashina tugul mototsikl ham ko‘rinmaydi. – Uning shashti tushib, ichkariga qaytdi. Ha mayli, hali irinchi kun. Darrov olib borib qo‘yishsa, qizig‘i qolmaydi. Ozroq kutish kerak. Kech kirib qolipti. Endi birinchi tugunni yechaversa bo‘ladi, shekilli.


    Qolgan voqealar, aziz o‘quvchim, sizga ma’lum.


    Shunday qilib, yettinchi tugun yechilmadi. Ko‘chani changitib, idoradan Niyozmatnikiga “Volga” kelmadi. Ustiga ustak tish qayrab yurgan ekanmi, uch kun ishga chiqmaganini bahona qilib, ferma mudiri buyruq chiqardi – Niyozmat ishdan haydaldi. To‘rtinchi kun Niyozmatnikiga poyu-piyoda bolalik do‘sti – Qosim artist kirib keldi Bir piyola choy ustida do‘sti tush ko‘rganini, tushida Xizr boboga o‘xshash bir odam Niyozmatdan gap ochganini, g‘irrom ekan, go‘shti ikki kilodan kam ekan, deganini aytdi. “Shu bois tilaging ushalmay qolganga o‘xshaydi”, dedi do‘sti. “Unday emas, unday emas, - deya e’tiroz bildirdi Niyozmat, - go‘sht roppa-rosa ikki kilo edi”. “Murod qassobdan olgandirsan-da”. – “Ha, o‘shandan olganman”. – “G‘irrom-ku u. O‘zim ham o‘ylovdim, a. Nuqul suyak ekan...”


    Alqissa, Niyozmat fermaga mudir bo‘lish niyatini xaylidan chiqardi. Borib, Sultonning brigadasida yana suvchilik qila boshladi...


    


    

  


  
    TAFTISH


    


    Barlos qishlog‘i arining buzilgan uyasiday tinchimay qoldi. O‘z elingdan yozuvchi chiqsa qiyin ekan: hali do‘konni, hali paxtani, hali fermani taftish bosgan... Bittasini bosdi-bosdi qilib ulgurmay, ikkinchi janjal boshlanadi.


    O‘zimiz bilan Mamatning ukasi, o‘sha, bir vaqtlar Banot ko‘r bilan olishib yurgan Mamatning mo‘min-qobil, bechoragina ukasi – Tojiboy ham yozuvchi chiqib qoldi.


    Barlosdan odamlar kesakdan o‘t chiqqanini ko‘rgan, lekin Tojiboyning birovga tik gapirganini eslay olishmaydi. Zamonaning zayli shu ekan-da. Qayoqqa qarasang – yoza-yoz. Ikki enlik chizib, pochtaga tashlasang, qarabsanki, sal kunda hamma yoq – talo-to‘p.


    Bir haftadan beri garajda tinchlik yo‘q. Taftish. Nima emish, Tojiboy o‘z imzosini qo‘yib, yuqoriga shikoyat yozgan emish, xatni o‘zim yozganman, deb tan olib ham turganmish. Shikoyatida: “Hamma yoqda qayta qurish avj olgan bir paytda bizning Barlosda hamon poraxo‘rlik, qo‘shib yozishlar davom etayapti. Oshna-og‘aynigarchilik tugamayapti. Avvalgi direktor ishni boshqara olmagani uchun vazifasidan ozod etilgandi O‘rniga poraxo‘rlikda undan ta’lim olgan bosh zootexnik Xidir Sobirovich tayinlandi Ilgarigi direktor bitta yangi mashinani besh yuz so‘mga sotsa, bunisi narxni to‘rt baravar qimmatlashtirib yubordi. Yigirma yildan beri mening peshanam eski mashina kapotidan ko‘tarilmaydi, kechagina guvohnoma olgan bolachalar pora evaziga yangi mashina olyapti...”, deb ko‘p gaplarni rosa qoyillatib yozgan emish.


    Avvaliga hammani zir titratgan taftishchi hafta oxiriga kelib, birmuncha yumshab qoldi. Hatto oxirgi kuni garaj ishchi-xizmatchilarining majlisiga rayon vakili, sovxoz direktori bilan og‘iz-burun o‘pishguday bir holatda kirib keldi.


    - O‘rtoq Tojiboy Toshboev, bu yoqqa chiqing! – dedi taftishchi, go‘yo sudlanuvchini qora kursiga taklif qilayotganday.


    Yuzi qorayib, ko‘zlari kirtayib, bir haftadayoq butkul o‘zgargan, hech narsaga toqat qilolmaydigan jirttaki kimsaga aylangan Tojiboy odamlarga nazari tushmasligi uchun taqir boshiga silagan kishi bo‘lib, o‘rtaga chiqdi.


    - Bizning el juda bilimdon bo‘lib ketgan-da, - dedi Xidir Sobirovich istehzo bilan.


    Bu gapn hamma eshitdi. Hamma eshitgani uchun ham bu gap Tojiboyga qattiq ta’sir qildi. Direktorag o‘qrayib, nimadir demovchi bo‘lgan edi, taftishchi “uloqni ilib ketdi”:


    - Etikani saqlang, o‘rtoq direktor! Xo‘sh, o‘rtoq direktor! Xo‘sh, o‘rtoq partkom sekretari! Yig‘ilishni boshlaysizmi?


    Partkom sekretari Hamroqul Bozorovich chaqqonlik bilan o‘rnidan turib, majlisni ochiq deb e’lon qildi. Keyin taftishchiga so‘z berdi. Taftishchi partiya va hukumatimiz ishlab chiqayotgan yangi qaror, qonun va boshqa normativ hujjatlarning afzalligi haqida, turli yerlarda amalga oshirilayotgan qayta qurishlar haqida uzoq ma’ruza qildi. Nihoyasida dedi:


    - Xo‘-o‘sh, o‘rtoqlar, demoqchimanki, bizda mehnatkashlarning haq-huquqlarini qattiq turib himoya qilishadi. Shu paytgacha mening qo‘limga tushgan biron-bir shikoyat natijasiz qolgan emas. O‘zlaringiz guvohsizlar, hamqishlog‘ingiz Tojiboy Toshboevning shikoyatini obdon tekshirdik. Ba’zi bir faktlar tasdiqlansa-da, asosiy aybnomalar faqatgumon asosida yozilganiga, zamirida musta\hkam poydevor yo‘qligiga amin bo‘ldik. Lekin bu gapim, shikoyatdagi fikrlar tasdiqlanmadi, degan narsa emas...


    Tojiboy hamon o‘rtada doskaga chiqarib qo‘yilgan o‘quvchiday qaqqayib turar, o‘tirish na o‘zining, o‘tir deyish na rahbarlarning xayoliga kelmasdi.


    - Bizda hozir demokratiyaga keng yo‘l ochilgan, o‘rtoqlar, - davom etdi notiq ruhlanib, Har qalay u juda ilhomlanib, ravon va silliq gapirar, bu holatni o‘zi ham payqab, o‘zidan g‘ururlanar, badtar to‘lqinlanib borardi. – Xullas, so‘nggi nuqtani sizlar, ana shu garajning ishchi-xizmatchilari - butun bir kollektiv qo‘yishi kerak. Xo‘sh, fikr bildiruvchilar?..


    - Men gapiray! – dedi gapning nishabini anglagan Abdulla. U namunali xulqli pionerday qo‘l ko‘targancha sakrab o‘rnidan turdi. – Men Tojiboy akani juda hurmat qilaman, - dedi u , beg‘am lunjini to‘ldirib. – Og‘zi ochilganda qator, qip-qizil tishlari yaraqlab ketdi. – Ko‘p yillardan beri birga ishlaymiz. Biron marta san-manga bormaganmiz. Menimcha, bunday xatni yozish Tojiboy akaning qo‘lidan kelmaydi, o‘rtoqlar! Tojiboy akani tezlashgan.


    - Meni hech kim tezlagan emas! – Boyadan beri qaqqayib turish joniga tekkan Tojiboyning jazavasi tutdi. – Men sizlarga bir haftadan beri aytyapman-ku, xatni o‘zim yozganman! Hech kim meni majbur ham qilgan emas. Mening navbatim bo‘la turib, Xidir aka yangi mashinani jiyaniga berib yuborgani uchun alam o‘tib – yozdim.


    - Qachon men yangi mashina minibman?! – Direktorning jiyani o‘rnidan turtdi.


    - Ikki kun minding-ku! Men janjal ko‘targandan keyin bir hafta to‘xtatib, tog‘ang bir yarim ming evaziga Safarga o‘tkazib yubordi.


    - Tuhmat! – Safar naynov lopillab o‘rnidan turdi. – O‘rtoqlar, yozganlarining hammasi tuhmat ekani allaqachon ma’lum bo‘ldi. Men Tojiboy Toshboevni tuhmatchi sifatida sudga berishlaringizni talab qilaman.


    “Sud” so‘zini eshitib, Tojiboyning ko‘zlari alang-jalang bo‘lib qoldi. Madad izlab, o‘tirganlar orasidan najotkorlarining nigohini qidirdi. Lekin: “Yozaver, sen ishchi odamsan, seni hech narsa qilisholmaydi, qolaversa, sen yuz foiz haqsan. Agar direktor bo‘lib qolsam, birinchi yangi mashinani senga beraman. Bemalol gapiraver, biron kor-hol yuz bersa, o‘zimiz seni qo‘llab-quvvatlaymiz”, deganlarning nigohi yerga qadalgan. – Tojiboyning bir o‘zi nima qilsin? Gap bilmasa, haliyam bir haftadan beri o‘zini o‘zi yeb, g‘ijib, g‘ijinib, chiranib, gap talashishni ancha-muncha o‘rgandi. To‘g‘risi, odamlar Tojiboyni mo‘min-qobil deyishgani bilan Tojiboy aytarli mo‘min-qobil emasdi. Har kimga og‘zidagi oshini oldirib yuradi. Bu – rost. Lekin o‘lguday o‘jar, to‘pori, shuning uchun uchovoraga qo‘shilolmay umri o‘tib borayotgan, Mamat akasiga zid fe’lli bir kimsa edi. Najotkorlar nozik fursatdan foydalanib qolishdi. Har qalay birovga gap berolmaydigan, birovdan gap ololmaydigan, mujmal desa mujmal ham emas – Tojiboy haqida qirq yildan beri Barlosda biron marta gap tarqamagan. Tojiboy unday depti, Tojiboy bunday depti, Tojiboy falonchini sotipti, degan gapni eshitishmagan. Shuning uchun ham qishloq orasida “Tojiboy shikoyat yozipti”, degan gap chiqqanda hamma ajablandi, ishonqiramadi. Ba’zilar bu ish kim-birovlarning qo‘li bilan amalga oshirilganini taxmin qildi. Ammo Tojiboy illo-billo hammasini o‘zim yozdim, deb ikki oyog‘iga qo‘shib ikki qo‘lini ham bir etikka tiqib oldi.


    Garajning ayvonida davom etayotgan majlis qizigandan qizidi. Mashinalarning kapotida, oldida, temir-tersaklar ustida, yerga sholcha yozib o‘tirgan odamlar bir tebranishdi. To‘rda, oldiga qizil latta to‘silgan stolning orqasiga ola-qora kaptarlarday tizilgan “kattalar” ham ko‘z urishtirishdi.


    - O‘rtoqlar! Bu nima degan gap? Bir-biringizga hurmat, etikani saqlang, - dedi taftishchi achchiqlanib.


    - Rahmat sizga, aka! – dedi Abdulla, navbat yana o‘ziga tekkanidan quvonib. Doim shu: majlis bo‘lsa, Abdulla albatta gapirishi shart. Abdullaga gap tegmasa, majlis tugamaydi. Majlisni rasman yopiq deb e’lon qilib qo‘yishsa ham Abdulla xalqqa qarata ikki og‘iz gapirmasa, ko‘ngli joyiga tushmaydi, xumori tarqamaydi. Odamlar ham shu odatga o‘rganib qolishgan. Yigirma yildan beri Tojiboy shofyorlik qilib, umri eski, shalog‘i chiqqan mashinalarni remont qilib o‘tayotgan bo‘lsa, Abdulla bironta murvatni u yoqdan bu yoqqa olib qo‘ygan emas. Yil sayin mashinasini yangilaydi. Brinchi “GAZ-51”ni ham, birinchi “GAZ-53”ni ham, birinchi “ZIL”ni ham, birinchi “KAMAZ”ni ham Barlosda Abdulla haydayapti U “sinovchi-haydovchi”. – Men aytmoqchimanki, - davom etdi Abdulla, - Tojiboy akamiz bu shikoyatni birovlarning maslahatisiz, o‘z qo‘li bilan yozgan bo‘lishi mumkin, lekin muhimi bu emas. Umuman, barlosliklar bir-birini yeyishib, bir-birining tagiga suv quyayapti, degan gapning tarqashi biz uchun - uyat! O‘rtoqlar! Qolaversa, biz hammamiz birgalikda – katta kollektiv, bir ahil oilaning qondosh-jondosh jigargo‘shalaridek bir ovozdan Tojiboy akani o‘z kafilligimizga olamiz. Va sizlarni: “Tojiboy aka bundan keyin yozmaydi”, deb ishontiramiz. Sizday ulug‘larimizning o‘ta qimmatli vaqtlari bekorga sarf bo‘layotgani tufayli butun kollektivimiz bilan o‘ta xijolatdamiz. Men mana shu o‘tirganlar nomidan, qolaversa, Tojiboy aka nomidan... Iye! Siz hamon tik turibsizmi? – Abdulla qizarib-bo‘zarayotgan Tojiboyga endigina e’tibor berdi. – Rahmat sizga zahmat chekkaningiz uchun, o‘tirishingiz mumkin, jon aka! – dedi bir qo‘lini ko‘ksiga qo‘yib, ikkinchisi bilan joy ko‘rsatarkan. Ammo o‘tiradigan o‘rindiqning o‘zi yo‘q edi. Oyoqdan tolib, bir imoni kutib turgan ekanmi, Tojiboy ham turgan joyiga cho‘ka qoldi. U yoq-bu yoqqa qarab bezovtalandi, tipirchiladi, kimnidir izlab, alahsidi. Abdulla esa gapida davom etdi: - Xullas, biz... bizdan o‘tgan, agar ta’bir joiz bo‘lsa, kamchiliklar uchun uzr! Qulluq, akalar!


    - Qisqaroq bo‘lsin! – luqma tashladi orqaroqdan kimdir.


    - Sizdan boshqa ham gapiradiganlar bor, - dedi oldinda ko‘krak tugmalarini yechib, sherigiga suyanib o‘tirgan Qurbon traktorchi.


    - To‘g‘ri, gapingizning intihosini ayting, - dedi rayon vakili, zavq bilan Abdullaga tikilarkan.


    - Etika saqlansin! – Taftishchi stolni mushtladi. – Bu qanaqa g‘ala-g‘ovur? Bu kishi... – ismingiz nimaydi? Abdulla? Abdulla o‘rtoq to‘g‘ri aytyapti. U sizlarni himoya qilyapti. Bitta ichi buzuq tana chiqsa, butun boshli podani bulg‘arkan. Bir haftalik tekshirish borasida men shunday holning guvohi bo‘ldim. Bu odam... Abdulla o‘rtoq, endi butun boshli poda nomidan kechirim so‘rayapti. Bu juda katta olijanoblik, o‘rtoqlar! – qandaydir daqiqa orasida taftishchining muvozanati buzilib, tebranib ketdi. Ko‘zlari suzildi. «Majlisgayam ichib keladimi?» - piching qildi kimdir.


    Xullas, u bo‘ldi-bu bo‘ldi, majlis: “Shikoyatdagi faktlar tasdiqlanmadi” , - degan qarorga keldi. Yangi mashina olganlarning hammasi direktorga pora bermaganligi to‘g‘risida tushuntirish xati yozgani inobatga olindi. Avval-boshda Tojiboyni havolatganlar pisib ketdi, Tojiboyni go‘yo urishdi, tepishdi, yiqitishdi, o‘lasi qilib kaltaklashdi, keyin yana qo‘lidan tortib turg‘izib, orqasini supurgi bilan tozalab, “ko‘zingizga qarab yursangiz bo‘lmaydimi, aka!?”, - deya ogohlantirishdi. Majlis qaroriga “tuhmat uyushtirgani uchun Tojiboy Toshboevga qattiq hayfsan e’lon qilinsin va yana o‘zboshimchalik qiladigan bo‘lsa, kollektivdan haydalsin”, degan gaplarni tirkab qo‘yishdi.


    Tojiboyga alam o‘tib borardi. Ammo iloj yo‘q. Birda-ikkida birovlar bilan urishib yurgan odam bo‘lsaki, rosa mushtlashib, xumordan chiqsa. Anavi nomardlarning jillaqursa dalda uchun ko‘z urishtirishga qurbi yetmadi. Tojiboyning bir o‘zi ikkilanib, talmovsirab qoldi. Majlis tugagandan keyin Tojiboy kechgacha birovga bir nima demadi. Birovning ko‘ziga tik qaramadi. Kechgacha kalitlarini ko‘tarib, shaltoq mashinasining ta’miri bilan band bo‘ldi.


    - Kambag‘alga qiyin bo‘ldi, tezlagan birovlar, bu malomatga qoldi, - dedi Qurbon traktorchi.


    - Badtar bo‘lsin! Malomati gapmi! Men uni sudga beraman, - dedi Safar naynov gezanib. – Men unga tuhmat qanaqa bo‘lishini ko‘rsatib qo‘yaman.


    - E, o‘pkangni bos! Bir yarimtani qog‘ozga o‘rab, mana shu dispetcherskiyda ko‘pchilikning ko‘z o‘ngida berganingni hamma biladi-ku! – dedi Qurbon traktorchi qizishib.


    - Bilganda-chi!? Kim ko‘ripti? Kim qo‘limdan ushlapti? – Safar naynov balanddan keldi. – Qaysing shu gapni isbotlay olasan? Baloga qolib ketma baring. Safarga osilganning beli chiqadi.


    - Ha, noshukr banda-ya! Shu bechora yigirma yilda bir janjal qilgani sabab sen yangi mashinali bo‘lib qolding. Ikki mingni qo‘ltiqlab ham o‘tgan yili Abdulladan qolgan “ZIL”ga yetolmagan eding-ku.


    - Bari bir men qo‘ymayman. Menga isbot kerak! – Naynov xezlandi.


    Tojiboy bu gaplarning barini eshitdi. Qolaversa, naynov ataylab eshittirib gapirdi. Mendan hayiqsin, yana yozadigan bo‘lsa, xatiga meni chalkashtirmasin, degan o‘yda zamzama qildi. Tojiboy o‘shanda bir og‘iz direktorning jiyaniga gap qaytargandan keyin najotsiz, najotkorlarsiz qolganini anglab, qayta og‘iz ochmagan, bosh ko‘tarib, birovga tikilmagan edi. – Ichida nima borligini bilib bo‘lmaydi Tojiboyning. Qachon qarasang xo‘mraygancha ko‘zlarini lo‘q qilib, o‘z dardida yurgani yurgan. Yigirma yildan beri mashinaga yolchimaydi. Uch kun ishga chiqsa, uch oy ta’mirdan chiqmaydi. Uning shu yurishiga qishloqda hamma, hatto xotini, bola-chaqasi ham ko‘nikib ketishgan. Kechga tomon kabinadagi o‘rindiqqa qo‘yilgan ko‘rpachani tekislay turib, Tojiboyning ko‘zi oyoq ostida yotgan oshpichoqqa tushdi. Charxlatib keling deb xotini qo‘liga tutqazganiga ikki hafta bo‘ldi-yov. Shuncha kundan beri hatto shugina ishning uddasidan chiqolmaydi. Charxchi boshqalarning belo‘roqlarigacha, boltayu-teshalarigacha bir og‘iz iltimosga charxlab beraveradi. Tojiboy pichoq ko‘tarib borsa, yo elektr toki kelmay qoladi, yo charx buziladi. Charxchining Tojiboyga qolganda “ertaga, ertaga”si ko‘p. Tag‘in “bexosiyat odam ekansiz, qachon siz yaqinlashsangiz bir balo bo‘ladi”, deb dag‘dag‘a ham qilib qo‘yadi. So‘nggi hafta shikoyat bahona bo‘ldiyu, Tojiboydan hamma qochishga tushdi. Gaplashayotganimni direktorning oshna-og‘aynilari ko‘rib qolsa – yetkazadi, deb cho‘chishdi. Uyda xotini har kuni “charxlatmasangiz ordona qolsin, keltiring, o‘zim toshqayroq bilan o‘tkirlab olaman”, deb g‘iringlaydi. O‘sha kuni bir falokat bosib, mashinasi yurib qolgani tufayli tushlikka uyga minib borgan edi, Pichoqni o‘shanda olgan. Qaytishda dalaga yetmay mashina to‘xtadi. U qildi-bu qildi, mashina yurmadi. Shatakkka olib, garajga keltirib tashlashdi. O‘shandan beri mashina yana ta’mirda. O‘shandan beri oshpichoq ham yotipti. Keyingi kunlari janjal bilan alahsib, unutgan ekan. Tojiboy charxchiga qaradi. U nimanidir qayrayapti. Juda yaxshi bo‘ldi. TOjiboy pichoqni olib, o‘sha tomon yurdi. Charxchi buni ilg‘ab qoldi shekilli. Shosha-pisha charxni o‘chirib, g‘ilofini kiygizdi. Tojiboy yetganda u charxning atrofini supurib-sidirayotgan edi.


    - Ish vaqti tugadi, Tojiboy aka. Ertalab vaqtli kelsangiz charxlab beraman pichog‘ingizni, - dedi u shosha-pisha yo‘lga chiqarkan.


    Nima? Tojiboy yuqumli kasallikmi? Nega hamma undan qochadi? Buncha qo‘rqishmasa bu odamlar Xidirdan? Yeb qo‘yarmidi u? To‘g‘ri, avvalgi omon-omon zamonlarda Tojiboyga o‘xshagan yozuvchilarni quritib, yo‘q qilib, izini ham o‘chirib yuborish Xidirga, Xidirning ustoziga cho‘t emasdi. Mana, endi Tojiboyning ikki enli xati tufayli obro‘li joydan taftishchi kelib, bir hafta hamma yoqning tit-pitini chiqardi. Shuning o‘ziyam katta gap. “Ko‘kragini kerib yuradigan Xidir bo‘ynini qisib qoldi”, degan edi tekshirish boshlangan kunlari o‘sha homiylaridan biri. Kecha oqshom bittasi: “Tulkining terisini kiygan Xidir bachchag‘ar bu taftishchining ham qo‘yniga bir nima tiqdi-yov, muomalasi birdan o‘zgarib qoldi”, degandi hovliqib kelib. Rostdan ham tekshirishni butunlay boshqacha o‘tkizgan odam bugun majlisda mutlaqo teskarisini aytib, o‘zi kalaka bo‘ldi. “Hammasi mayli, nega anavilar?..” - Tojiboyning indamay yurib-yurib birdan jahli chiqadigan odati bor edi. Hozir shunday bo‘ldi. Jahl bilan pichoqni qarshisidagi daraxtga otdi. Pichoq to‘g‘ri borib sanchildiyu, dastasi dirillab turaverdi. Keyin pichoqni sug‘urib olib, mashinasining yoniga qaytdi. Kabinaga uloqtirdi. “Ertalab deyapti-ku! Shuncha kutgan xotin yana bir kun kutsa, iyagi uzilib qolmaydi” – Tojiboy shaloq mashinasiga suyangancha, dispetcher xonasi qarshisiga kechagina keltirilgan yangi “GAZ-53”ni qandaydir orziqish bilan: “Shuni menga berib qolarmikan”, degan o‘yda kuzatdi. “Bermasa-chi”, degan iztirob bir necha soniyada zardaga aylandiyu, tura solib, idoraga jo‘nadi. Hozir direktor bilan gaplashadi. Endi ortga qaytgan nomard. Bermasa yana yozadi. Qoyillatib o‘rgatadiganlar yetarli. Yozib ham berishadi. Direktor uni majlis boshlanmasdan masxara qildi-ya! Demak, o‘shandayoq ish ularning foydasiga hal bo‘lgan, majlisni esa jo‘rttaga o‘tkazishgan. Bu Xidirdan chiqqan fikr. O, u juda tashabbuskor. Uning qo‘lidan har balo keladi-yu, zamonida direktorlikni ololmadi-da!


    - Xo‘-o‘sh, eshitaman!? – so‘radi direktor u kirgandan so‘ng kresloga yastangancha, miyig‘ida haqoratomuz kulimsirab. – Gaping bo‘lsa tez ayt! Men naryadga kirishim kerak.


    - Yangi “GAZ-53”ni menga berasiz! – dedi Tojiboy o‘shshayib, cho‘qiqishga hozirlanayotgan xo‘rozday.


    - Uning egasi bor.


    - Kim?


    - Xo‘p, o‘sha mashinani senga bermasam nima qilasan?


    - Ustingizdan yana yozaman.


    - Yozib, qo‘lingdan nima keldi? Biron karomat ko‘rsatdingmi?.. – Direktor g‘azab bilan gapirsa-da, o‘z muomalasidan o‘zi huzur qilayotgani yaqqol sezilar, buni yashirishga ham urinmasdi.


    - Mening qo‘limda sizni yo‘q qilib yuboradigan hujjatlar bor. Shikoyat ham tayyor! Bir necha nusxada! – dedi Tojiboy avzoyini o‘zgartirmay, lo‘q ko‘zlarini direktorga tikarkan.


    Xidir Sobirovich sakrab o‘rnidan turib ketdi. Qanday qilib Tojiboyning yoniga yetganini o‘zi ham sezmay qoldi. Keyin sal bosili-ib, xonani aylanib, oyog‘ining chigilini yozgan kishi bo‘lib, xayolchan gapga tushdi:


    - Ta-ak, ta-a-ak, hammasi ayon. Hujjatlarni kim bergani, xatni kim yozgani ma’lum.


    - O‘zim, hammasini faqat o‘zim qilyapman.


    - E, eski ashulangni qo‘y. Gazetani zo‘rg‘a hijjalab o‘qiysan-ku, shikoyat yoza olarmiding! Kim yozganini ayt, demayapman-ku senga. Aytmasang ham bilaman. Faqat... qo‘rqmaysanmi?


    - Nimadan?


    - Kim biladi, omonat jon. Texnikani bilib bo‘ladimi, tormoz shlangi uzilib qolishi mumkin, bizning past-baland yo‘llarda... Bola-chaqangni o‘ylamaysanmi? Nima qilasan birovlarning nog‘orasiga o‘ynab? O‘zing shohid bo‘lding, pusib ketdi-ku hammasi, seni bozorga chiqarib. Menga – ku bari bir... taftishchilarni bir amallayman. Ishqilib, jon omon bo‘lsin... Bu yog‘i mana – demokratiya! Xalqning o‘zi meni quvvatladi... Qo‘l uchida kun ko‘rayotgan odamsan. “Yozuvchi” degan tavqi-la’nat bo‘yningga osildi. Bo‘ldi-da endi, qo‘y! Yo to Barlosdan haydab chiqishguncha qilig‘ingni davom ettiraverasanmi?


    Tojiboy ko‘z oldiga avariyani keltirdi. Xidirning qo‘lidan keladi avariya uyushtirish. Buning qo‘lidan har balo keladi. Tojiboy bir dam “otam”lab turgan o‘n bitta bolasini ko‘z oldiga keltirdi. Ko‘ngli buzildi. Buni o‘zicha tushungan direktorning ham dili qayishdi shekilli, davom etdi:


    - Mayli, men sendan o‘pkalamayman. Bilaman, jo‘jabirday jonsan. Haqiqatan ham biz keyingi paytlarda inson omili degan narsani unutib qo‘ygan ekanmiz. Mayli, sen qo‘ymasang ham men ginani qo‘yib, senga bir yordam beray. E, o‘zi latta desa latta emassan, muomalani bilmaysan! – Direktor bosh qa ko‘rsatkich barmoqlarini bir-biriga ishqaladi. – O‘tgan ketganda kirib turadi odam degan rahbarning oldiga. Hol-ahvol so‘raydi. “Assalomu alaykum” deb qo‘l uzatadi. Nima, bizlarga oson tutasanmi? Qani, men ikki kun qo‘limni burnimga tiqib yuray, uchinchi kuni “bu qayta qurishni hali anglab yetmapti”, deb ishdan bo‘shatib tashlashadi...


    - Mashina berasizmi menga? – so‘radi Tojiboy hamon o‘sha alfozda.


    - E... – Xidir Sobirovich so‘kinishdan o‘zini zo‘rg‘a tiyib qoldi. – G‘alcha! – Keyin bir pas o‘ylandi-da, yanayam tushunar degan xayolda umidvor qildi. – Ertalab garajga borchi, maslahatlashib ko‘rarmizyu


    Har doimgiday, Tojiboy to‘rsaygancha uyiga qaytayotganda akasining o‘g‘li velosipedini yo‘liga ko‘ndalang qildi: “Otam sizni uyga chaqiryapti”. Yo‘l-yo‘lakay Tojiboy avval Niyozmatga duch keldi:


    - Nima bo‘ldi o‘zi? – so‘radi u achinib.


    - Ay-y!


    - Har qalay yaxshi ish bo‘lmapti-da. Men-ku, bir vaqtlar Yo‘ldosh bilan Bahrining tuhmatiga qolgandim. Sizniki chatoq bo‘pti. E, bular yomon. Darrov birikib ketishadi.


    Tojiboy sudralib yo‘lida davom etdi. Do‘konning qarshisida bir to‘da odamlar turgan ekan. Ularning orasidan Yo‘ldosh yugurib yetdi. Og‘zi qulog‘ida edi:


    - Endi nima qilmoqchisiz, shovvoz?


    Tojiboy indamadi.


    - Bo‘sh kelmang! Boshlangan ishni oxiriga yetkazish kerak. Barlosdan o‘zingiz chiqdingiz-da otilib!


    Yo‘ldoshning gapi o‘zi shunaqa. Qachon hazillashyapti, qachon jiddiy gapiryapti, qachon chin dildan kuyinyapti – bilib bo‘lmaydi. Mamat akasi uyida bolishga yonboshlab yotgan ekan. Zo‘rg‘a qo‘zg‘alib, o‘tirdi. Ko‘rishishga qo‘lini ham cho‘zmadi. Qovog‘i soliq..


    - O‘tir.


    Tojiboy o‘tirdi.


    - Yangi mashinani oldingmi?


    Tojiboy indamadi.


    - Ha? Nega jimsan? Keyingi kunlarda tiling uzayib ketgan edi-ku!


    - E, nima bo‘lsa bo‘ldi-da, aka, hadeb ijikilayverasizmi? Nima foydasi bor?


    - Nima, aka bo‘lib jim o‘tirishim kerakmi? Tayoqning bir chekkasi bizgayam tegadi. Xidirning avzoyi buzuq. Bir kun qo‘qqisdan melisa chaqirtiraman-da, ikkovingniyam uyingni tintuv qildiraman. Yo‘q deganda bir paqir yem chiqadi-ku. Ana undan keyin dodingni xudoga ayt, dedi. Ukam-ov, o‘ynashmagin arbob bilan, arbob urar har bob bilan! Seni kasringga qolib ketmaylik. Sakkizta bolamning qarg‘ishidan qo‘rq.


    - E, muncha voy-voylaysiz, aka! – dedi ensasi qotgan Tojiboy jerkinib. – Mendayam o‘n bitta bola bor. Birontangiz: “qani uka, ahvoling qanday?” deb so‘radingizmi. Nichoq suyakdan o‘tib ketdi-da. Yo mening yangi mashina minishga haqqim yo‘qmi?


    - Bermasa nima qilasan? Urib, tortib olasanmi? Safarlarga o‘xshab puling ko‘p bo‘lsa ekan...


    - Akangman, akangman, deysiz, jag‘ urasiz, o‘sha mashina kelganda besh yuz qarz so‘radim, yangamdan o‘tolmay yerga qaradingiz. Qarz so‘ragandim, yeb ketarga emas. Jonim omon bo‘lsa, yangi mashinada daromad qilib, qaytarardim.


    - Yo‘g‘idi-da o‘shanda pul.


    - E, bu ertagingizni ko‘p eshitganman, aka! Davlatning katta bedazori qo‘lingizda, necha yillardan beri...


    Aka-uka sukutga cho‘mdi. Bir pas xonada noqulay jimlik hukm surdi. Nihoyat Mamat boshini ko‘tardi:


    - Uka-a, bu o‘pka-ginangni qo‘y. Hadeb da’vo qilavergancha, o‘zing o‘zingni epla. Birovni aka de, birovni uka de, kuningni ko‘r. Singlimiz uch bolasi bilan mening qo‘limga qarab o‘tiripti. Kattasi Shoniyoz bo‘lsa, shaharda yurib o‘rgangan, topar-tutarga uquvi yo‘q. Ko‘chirib keldim, direktorga iltimos qilib, uy so‘rab olib berdim, pul hisobiga bo‘lsa ham joylashtirdim Bir tiyin qo‘shish u yoqda tursin, tuzukroq qarashganing yo‘q-ku. Yomon odam emas direktor. Bugun yuzimga soldi, yaxshilikka yomonlikmi dedi. Bu yog‘i nima bo‘lsa bo‘ldi. Men direktordan sen uchun ham o‘tindim. Bilmay bu ishga qo‘l urgan, falonchilardan gumonim bor, o‘shalar o‘rgatgan bo‘lsa kerak, mengayam bu to‘g‘rida sira og‘iz ochmagan, deb seni orqavarotdan yomonlagan kishi bo‘ldim. Aytaman, kelib o‘zi sizdan kechirim so‘raydi, dedim. Har qalay o‘shaning gapi gap. O‘-o‘, Xidir bilan o‘ynashma. Majlisda o‘zi chekkada muk tushib o‘tirib, qayrab qo‘ygan odamlari gapirgan emish-ku. Shundan rang olaver... U xatni senga kim yozib beruvdi o‘zi?


    - Nima, direktor sizdan shuni bilib berishingizni so‘radimi?


    - E, padariga ming la’nat o‘sha!.. Nima, hali mendan ham sir yashiradigan bo‘lib qoldingmi? O‘-o‘vv uka, bilasanmi...


    Endi nima qilish kerak? Akasidan yana besh yuz so‘rasamikan? Direktorga hech bo‘lmasa ming so‘m bermasa bu mashina ham boshqa birovga o‘tib ketadi. Akasidan pul chiqishi qiyin. O‘rtada yanga bor... Direktorning ustidan yozib, qo‘rqitib bo‘lmas ekan. Ikki o‘rtada... Anavilar o‘rgatgan gapni aytib to‘g‘ri qildimi, yo‘qmi? “Mening qo‘limda sizni yo‘q qilib yuboradigan hujjatlar bor. Xat tayyor”. Oldiniga shoshilib qoldi, keyin darrov o‘zini bosib oldi-da, qo‘rqitishga o‘tdi. – Tojiboy qo‘rqib-qo‘rqib yetgan joyi shu. Endi ortga yo‘l yo‘q. Bari bir yozuvchi degan nomni oldi. – Tojiboyning barmoqlari musht bo‘lib tugildi. Qachongacha indamay yuradi? Jonidan o‘tib ketdi-ku!


    - ... bo‘lmasa shu gap, uka. Ertalab idoraga bor-da, qulluq qil. Axmoq ekanman, de. Zora ko‘ngli erib – odamku uyam, ahvolingni biladi, o‘ldimi, pul so‘ramas – “ol qulim”, deb yuborsa, ajabmas, sen ham mashinali bo‘lib qolasan. Ja-a, pul so‘rasa, aytasan-da: “Bir-ikki oy ishlay, chiqarib beraman,,,”. Bordir o‘zingdayam, sandiqning tubiga...


    Qo‘shni xonada qiy-chuv ko‘tarildi. Yangasi ovozini qo‘yib qarg‘andi. Kimlarnidir shapillatib urdi, bolachalar chirillab yig‘ladi.


    - Hov-v xotin! Tinchit ularingni! Mehmonning oldiga dasturxon yozsangchi!


    “Akajon, o‘zi ataylab urib yig‘latdi-ku!”


    - He o‘l, amakingga o‘xshamay, pismiq! – Yanga avjlandi. Mamat o‘sal bo‘ldi. Tomoq qirib u yoq-bu yoqqa alangladi:


    - Ho‘y, senga aytyapman, choy keltir!


    - Gaz tamom bo‘lgan! –shang‘illadi yanga, aka-uka o‘tirgan xonaga kirarkan. – Men sizga uch kundan beri ballonlarni almashtirib keling, deb xudoning zorini qilaman. Nima, endi qorakuyaga botib, o‘choq titaymi? – Yanga Tojiboyning tepasiga kelib, taxmondagi bo‘g‘jomani tortib oldi. Shu payt bo‘g‘jomaning tagida turgan olacha sirilib, Tojiboyning yelkasiga tushdi. Yanga bo‘g‘jomani silkib, bir chetga otdi-da, olachani ko‘tarib, joyiga tashladi. Buyumlarni olgancha-qo‘ygancha Tojiboy yangasiga yo‘l berib, egilib-bukilib turdi. Yanganing turqi sovuq. Qovoqlari uchib borar, “ha” deguday bo‘lsa, yulishadigan vajohatda edi. Yanga Tojiboyni bormisan-yo‘qmisan, demadi, betiga qaramadi.


    -O‘-o‘, yanga, men qarz so‘ragani kelganim yo‘q”


    - Nega uncha shovqin solasan? – dedi Mamat xotiniga, yuragi betlamayroq.


    - Ana, devday arzandangizni qarang, ertaga maktabga boradigan bo‘lib turibdiyu, haligacha ishtoniga siyadi. Ishton ilayapman. Hu, urug‘-purug‘ing bilan qurib ketgur! Izlaganda topilmaydi!


    - E, jin ursin ishtoningni! Chiq, bor! – Mamat ham orlanib, joyidan qo‘zg‘aldi.


    - Menga do‘q urgancha oldin o‘g‘lingizga egalik qiling, - dedi yanga bo‘g‘jomani ko‘tarib jo‘narkan. – Birontasining yangi kiyimi yo‘q. Olib bering. Davlatning bedasini sotib, pu to‘plab yotibsiz-ku!


    “Yangam gapimizni poylab turgan ekan-da!”


    - Ma ol, kiy savilingga! – Yanganing ovozi narigi xonadan eshitildi. – Kalning kasri urib, otang qamalib ketsa, Shu ham yo‘q ertaga. Keyin ko‘chaga chiqib, tilanchilik qilamiz.


    Akasini bilmadi-ku (akasi har qalay bunday muomalaga ko‘nikib ketgan), Tojiboy yer bilan bitta bo‘ldi. Ammo nima desin? Jigari-da! U-bu desa, oilamni buzmoqchimisan, deb yana tarmashadi. Umuman, birini jigar deb, ikkinchisini jiyan deb, boshqasini hamqishloq deb, andisha qila-qila Tojiboy yetadigan joyiga yetib bo‘ldi. Ammo, bari bir...


    - Aka, mayli, men endi boray.


    - O‘ti-ir, choy ichardik, -dedi akasi jur’atsiz.


    - Yo‘-o‘q, mayli, kech bo‘lib qoldi. – Tojiboy qo‘zg‘aldi.


    - Kallasida hushi yo‘q, og‘zida bir tishi yo‘q, ne bo‘rilar bilan olishmoqchi. Topgani bitta ishton,uning ham keti yirtiq... Tez kiyib ol, qirilgur! - Yangasining ovozi hovliga chiqqanlarida ham eshitilib turdi. – Kal bo‘lsak ham ko‘nglimiz nozik!.. Kiyaver, seni ketingga kim zaril?..


    “Men ketmasam endi yangam avjlanaveradi. Keyin akam mushtlaydi. So‘ng yangam bir haftagacha peshanasini tang‘ib, meni qarg‘aydi: “Bexosiyat, qachon shu kelsa, uyimizdan baraka ariydi!”


    Yo‘l-yo‘lakay anavilarning birinikiga kirdi. Baxtiga uchovi ham shu yerda yig‘ilib o‘tirgan ekan. Kattasi ham, kichigi ham: “Tojiboy aka, keling-keling”lab, to‘rga o‘tqazishdi.


    - Boplabsiz, Tojiboy aka, - dedi kichigi. – mashinani sizga bermasdan iloji yo‘q.


    - Hay bilmadim-da, - ikkilandi Kattasi, - bermaydi-yov. Gapini qarang uni: “Ustingdan yangi xat tayyor!” deb qo‘rqitishga urindi emish . Shu gapni naryadda aytib o‘tiripti. Qo‘rqqanini bildirmaydi. Bir nimani boshlaydi u hali.


    - Bari bir oyog‘i qaltirab qoldi. Katta aka. Ikkinchi xat borsa – yiqiladi. Mana ko‘rasiz.


    - Unchalik emas, Xidirning yelka tiragichlari hali mustahkam: “Kim yozganini, kim o‘rgatganini juda yaxshi bilaman”, dedi menga o‘qrayib.


    - Ishqilib, Tojiboy akamizga xudo kuch-quvvat bersin-da, - dedi o‘rtancha. – Ming gumon qilsin, tojiboy aka mahkam bo‘lsa... Xidir oyoqlari tushovlangan qo‘yday tipirchilayapti. Erta-indin bo‘g‘izlanishini ham biladi, ammo ilojsiz. Qayralayotgan pichoqqa mo‘ltayi-ib qarab yotipti.


    - O‘zi, siz sa-al shoshib qoldingiz-da, Tojiboy aka! – dedi kichik o‘pkalab. – Shofyorlarga hujum qilib adashdingiz. Keyin hammasi shu gapga tarmashib oldiyu, direktorning ustidan yozilgan boshqa gaplar, buxgalteriya hujjatlarini “unutishdi”. Shuning uchun bizlar hech narsa deya olmadik.


    - Asli “Safarga mashina sotdi”, degan jumlani olib tashlasak bo‘larmidi? – fikr bildirdi o‘rtancha.


    - Ha, bu safar Xidir bizlarga nisbatan puxtalik bilan ishladi, - dedi Katta aka. – Tojiboyni chalkashtirish uchun Abdullani tayyorlagan. O‘zi doim majlislarda gapirib yuradigan odam, hech kim undan shubhalanmasligi tayin. Abdulla esa ko‘pchilikning fikrini o‘zgartirib, chalg‘itib yubordi. Hechqisi yo‘q, - Katta aka shop mo‘ylovini silarkan, allaqayoqlarga umidvor tikildi. – Endi biz ham puxta bo‘lamiz.


    - Ikkinchi taftishchini ham tiqib yuborsakchi. Bitta punkt tasdiqlanmaganidan foydalanib, pora evaziga shikoyatni yo‘qqa chiqardi, deb, a? – O‘rtancha yana fikr bildirdi. – O‘sha xat bo‘yicha boshqa taftishchi so‘rasak.


    - Juda ma’qul. Yozishni boshlaymizmi? – Kichikning ko‘zlari ilhom bilan porlab, ruchkasini chiqardi.


    - Shoshilmanglar, shoshilmanlra! Shoshqaloqlik ishning beliga tepadi, - dedi Katta aka vazmin. – Ko‘rdilaring-ku o‘zlaring. Bu yog‘i puxta bo‘lishi kerak. Ikkinchi xat hal bo‘lsin, qolganini keyin gaplashamiz.


    - Ikkinchi xatni beringlar, men bir ko‘ray, - dedi boshi qotib qolgan Tojiboy.


    - Ko‘rgansiz-ku, - hayron bo‘ldi kichik. – Nima, qo‘rqayapsizmi?


    - Nimagadir shu ishlar menga yoqmayapti, - dedi Tojiboyning asabi taranglashib. – Qo‘yinglar, shu mashmashalarga meni aralashtirmanglar.


    - Xat ketdi, - dedi Katta aka bamaylixotir.


    - Qayoqqa ketadi?


    - Taftishchini viloyatga o‘zim tashlab keldim-ku! Bu ishni ham Xidir jo‘rttaga qildi... Xatni o‘sha yerdan pochta qutisiga tashladim.


    - Uhh! – Tojiboy peshanasiga qo‘l tiradi. Akasi, yangasini o‘yladi. Bir nima bo‘lsa dushmanku dushman, yangasidan tiriklay qutulmaydi.


    - Siz tap tortmang, - dedi Katta aka nasihatomuz. – bilamiz, Xidir Mamat akangizga do‘q urdi. Bir og‘iz gap bilan qamab yuboraveradigan zamonlar o‘tib ketgan. Boshqa davr hozir. Tojiboy aka, qo‘zingizni oching! Shunaqa sotilish niyatngiz bor ekan, ertaroq aytmaysizmi? Nomingizni o‘chirib, mana bularnikini qo‘yardim.


    - Nega endi faqat bizlarnikini?


    - Mening nomimni qo‘yish mumkin emas. Direktorlikka da’vo qilib yuruvdi. Xidir tayinlangandan keyin alamzadalikdan yozyapti, deb janjal ko‘tarishadi, - dedi Kattta aka tushuntirish berib va Yana Tojiboyga yuzlandi. – Bizga ham sizni aralashtirish juda zaril emasdi. Shu kambag‘alning hovlisigayam imkon borida quyosh tegib qolsin, degan ezgu niyatda aytgan edik. Siz rozi bo‘ldingiz. Biz axir sizni majbur qilganimiz yo‘q-ku! Shundaymi? Endi aravani ko‘chaning oxirigacha torting. Yo‘lda yiqilib qolsangiz oyoqosti bo‘lasiz. Shuni unutmang. Xidir - ilon. Oldin avrab chaqiradi, keyin yutadi. Yutolmasa – chaqadi. Yaxshi gapirdi, deb bizga taysallamang. U yaxshi gap bilan ishingizni to‘g‘rilab qo‘yadi, o‘zingiz ham bilmay qolasiz. Ertalab yangi mashina olaman, deb o‘yladingizmi? Olib bo‘psiz! Ikki ming hisobiga mashina Abdullaga ketdi.


    - Birinchi xatni yozmaganingizdayam mayliydi, - deya kichik Katta akaning gapini ma’qulladi. – Nomim yozuvchiga chiqdi, deb o‘ylayapsizmi? Siz yozuvchi emas, o‘z haqqingizni talab qilayotgan jabrdiyda insonsiz! Barlosdagilarning ko‘pi sizdan xursand. Keyingi bir haftada Xidirning o‘zi ham xiyla tiyilib qoldi-ku!..


    - Ha-da, - o‘rtancha chukkaladi. – Xidir ham, undan oldingi direktorlar ham sizga “odammisan” demagan, xatdan keyin esa Xidir siz bilan hisoblashishga majbur bo‘ldi.


    - Xidir hali-beri hisoblashmaydi. – Katta aka otalarcha bosh chayqadi. – U o‘yin ko‘rsatyapti... Endi podpoledan chiqishimiz kerakka o‘xshaydi. Yana tekshirish kelsa, ishongan Tojiboy akamiz og‘zidagi oshini oldirib o‘tirsa... Bizga natija kerak! – Katta aka xontaxtani mushtladi, deraza zirillab ketdi.


    - Xatni bular yozgandi desangiz o‘zingizga qiyin bo‘ladi, Tojiboy aka, - dedi kichikning vajohati o‘zgarib. – Xatdayam, konvertdayam sizning yozuvingiz. Tuhmatchiga chiqib qolasiz. Tuhmatchi esa Jinoyat Kodeksi bo‘yicha bir yildan uch yilgacha qamaladi...


    Tojiboy mum tishladi. Barmoqlarini yuziga bosdi. Butun badani, yuz-ko‘zi, sochlarini ham sovuq ter bosdi.


    - Nima kerak shunaqa gaplar!? – Katta aka suhbat oqimidan mamnunligini bildirib qo‘ymaslik uchun o‘z oyoqlariga tikilib, pastki labini qimtib-qimtib, davom etdi. – Yo‘q desangiz – ixtiyoringiz... Ammo aytib qo‘yay: Xidirga bari bir, lekin ikki mingsiz yangi mashina ololmaysiz. Xidir narxni ko‘tarib yuborgan. Agar toat-ibodatlarimiz ko‘kka yetib, o‘rniga men bo‘lib qolsam, to men turguncha mendan ham yaxshilik umid qilmang. Mayli, boring. Sizga ruxsat.


    Xonaga og‘ir jimlik cho‘kdi. Tojiboy chiqib ketarini ham, o‘tirarini ham bilmasdi.


    - Xo‘sh, nima qarorga keldingiz? – jiqilladi kichik. – Ayting-da, ketavering.


    - Bo‘pti, - dedi Tojiboy afsus-nadomatga to‘la nigohini uyning burchagiga tikib. – Ikkinchi xat ham meniki, ammo keyin men o‘yindan chiqaman.


    - Ha, bu erkakcha gap, - dedi o‘rtancha erkinsinib.


    Katta aka qovog‘ini uyib, arazladi.


    - Bo‘pti, men ketdim. Shu gap – gap! – Tojiboy horg‘in qo‘zg‘aldi.


    O‘rtancha Tojiboydan oldin ko‘chaga chiqib, u yoq-bu yoqqa qaradi, poyloqchi yo‘qligiga ishonch hosil qilgandan keyingina Tojiboyni darvozadan chiqara solib, eshikni ichkaridan zanjirladi. Tojiboy o‘z ko‘chasiga yetganda yo‘lini ikkita devday-devday yigit to‘sdi. Biri direktorning mashinasiz qolgan jinnisifat jiyani, ikkinchisi notanish.


    - Xo‘sh akam, qo‘lingizdan nima keldi? – Jiyan xunuk ishshaydi, yuzini Tojiboyning yuziga tirab. – Yana yozasizmi?


    Tojiboy indamadi. Qaradi, qaradi, uncha-muncha hadiksiradi, lekin kech tushgandan beri turli-tuman do‘qlarni eshitaverib, diydasi qotib ketgani uchunmi, “e qo‘y, bir kamim sen qolganmiding!”, deganday Jiyanni aylanib o‘tayotgandi, sherigi qulog‘ining tagida qo‘lini ko‘tardi. Allanarsa yaraqladi, sharaqladiyu, tomog‘i tagiga o‘tkir tig‘li bir narsa qadaldi. Tojiboy esankiradi. Ko‘zlaridan o‘t chiqib ketdi. Quruq do‘q boshqayu, bunaqa qilib ko‘z o‘ngingga o‘limni naqd qilib qo‘ysa butunlay boshqacha bo‘larkan. Oyoqlari qaltiradi. Ichi to‘kildi.


    - Ol, pichog‘ingni ol! – dedi Jiyan sherigiga. Sherik pichoqni oldi. – Bilib qo‘ying, - dedi yana Jiyan tahdid bilan, - bolalaringiz hurmati bu safar omon qolyapsiz. Bundan keyin qadamingizni bilib bosing. Hech kimga “meni so‘ymoqchi bo‘ldi” deya ayta ko‘rmang. Mabodo aytsangiz, men qamalsam, umuman yana xat yozsangiz mana shu sherigim sheriklari bilan bir oqshom keladi-da, bola-chaqangizni chavaqlab, uyingizga o‘t qo‘yib ketadi, inson aqli yetmaydigan ish bo‘ladi.


    Tojiboyning ko‘z o‘ngi qorong‘ilashdi. Qirq besh yil umr ko‘rib, bugungichalik ko‘p do‘q eshitmagan, o‘limni bu qadar bo‘yniga olmagan edi. Biridan qutulib ikkinchisiga, ikkinchisidan qutulib, uchinchisiga tutilyapti. Shuncha yashab, biron kishi bilan qattiqroq gaplashgan, gap talashgan odam emasdi. Tinchgina, amal-taqal ro‘zg‘orini tebratib kelayotgandi. Anavilarning gapiga laqqa tushdiyu... O‘sha mashinani tayin menga berishadi, deb ishonch bilan kutayotgandi-da. Hech narsani bekorga berishmas ekan. Kutish emas, oyoqni qo‘lga olib yugurib kerak ekan... Alam o‘tib turgandi. “Qarab qolaverasanmi, sen ham odam bo‘lib, bi-ir yoz!”, dedi biri. Ikkinchisi qalam tutqizdi. Uchinchisi aytib turdi, alamzada Tojiboy yozdi. Yozgan bilan ham, mana, hech ish chiqmadi. Qaytaga hamma yuz o‘girdi, Yo‘ldosh mazaxladi, akasi so‘kdi, yangasi qarg‘adi, anavilar qo‘rqitdi, Jiyan pichoq tiradi. Bu nima ko‘rgulik? – Tojiboy o‘ziga kelganda yolg‘iz edi. Jiyan sherigi bilan qanday paydo bo‘lganini ham, yo‘qolganini ham payqamay qolibdi. Rostdan ular pichoq tiradimi yo tush ko‘ryaptimi? Nimalar bo‘lyapti o‘zi? Tojiboyning gunohi nima? Haqini talab qilganimi? Anavilar o‘rgatmaganda ham axir... odam-ku Tojiboy ham... Bozordagi mol emas, o‘tgan ham,qaytgan ham turtkilayveradigan! Jiyan nimaga zug‘um qildi? Mashinasini unga emas, safarga berib yuborishdi-ku. Ehh! Axir... Hali direktor zarracha parvo qilgani yo‘q.. Katta akaning gapi to‘g‘ri.. Yanayam ertalab aniq bo‘ladi. Jiyan “tog‘a o‘zimniki!” deb hech bo‘lmasa irimiga qo‘l uzatmay, yangi mashinani minib yuravergan, Safar pul tiqishtirsa ham yetolmayotgandi. Tojiboyning xati direktorga dastak bo‘lganu, Jiyanini avragan... O‘, Xidir!!! Seni tulki deganlaricha bor ekan. Hali menga ham rosa ezg‘ilab tushuntirding! Opkelib beradi deb o‘yladingmi? Mana buni olasan! Shoshmay tur!.. Ammo... pichoq tiraganlari jon-jonigacha qaqshatib boryapti. Endi nima bo‘ladi? Nahotki shunday zamonda ham katta bir oilani oppa-oson bo‘g‘izlab ketaverishsa?!


    Tojiboy hovlisiga o‘tib, tolchiviqdan yasalgan darvozasini naridan-beri mahkamlagan bo‘ldi. Bari bir darvozaning ikki tomoni ochiq qoldi. Xohish bo‘lsa darvozaning har qanday burchidan bemalol oshib o‘tsa bo‘laveradi. Umuman, darvozaning o‘zini yaxshilab bir tepsa ham ag‘anab tushadi. Lekin harna, ko‘ngilga mador-da. Darvozaning tabaqalarini bir-biriga sim bilan o‘radiyu, uyiga jo‘nadi. Go‘yo hovlining nimqorong‘i burchaklaridan kimlardir pichog‘ini yalang‘ochlab, yo‘lini poylab turganday, kimdir hozir orqasidan sharpasiz yetib keladiyu, yelkasiga pichoq sanchadiganday bo‘laverdi. Supa ham jimjit. Derazalarda chiroq yog‘dusi ko‘rinmaydi. Go‘yo boyagilar allaqachonlar kirishganu, bolalarini xotini bilan qo‘shib... – Tojiboy dodlab yuboray dedi. O‘yi shu yerga yetganda o‘zining ko‘rguliklarini ham unutib, qora ter ichida eshikni tortdi.


    Eshik ichkaridan qulf edi.


    - Onasi! Ho onasi! Eshikni och! – Tojiboy jon achchig‘ida talpinib, eshikni silkilayverdi.


    Xotini hali uxlamagan shekilli, boshiga ro‘molini yelvagay tashlagancha, tezda yetib kelib eshikni ochdi. Tojiboy o‘pkasini qo‘ltiqlagancha o‘zini ichkariga urdi. Nimalardir demoqchi edi, tili og‘ziga tiqildi. Ko‘zlari kosasidan chiqquday bo‘lib, atrofga olazarak tikildi.


    - Tinchlikmi? – so‘radi xotini xavotirlanib, eshikning zulfinini yana solarkan. – Muncha hayallab ketdingiz?


    Tojiboy indamay ichkariga o‘tdi. Xonalarga nazar tashladi: bolalari o‘rinlarida yotishardi!


    - Nima bo‘ldi? Nega indamaysiz? – Xotinining ham yuragiga g‘ulg‘ula tushdi. – Qaerlarda yuribsiz? Boya direktorning jiyani sizni izlab keldi. Urug‘-aymog‘i bilan umrida ostonamizga qadam bosmagan odam!


    - Hech gap yo‘q, akamnikiga borgandim... Kerak bo‘lsam topib oladi-da, - dedi Tojiboy. Dediyu, vujudini qaltiroq bosdi. Ahvolini bildirib qo‘ymaslik uchun chinni kosani paqirdagi suvga to‘ldirish bahonasida egildi. Keyin kosani ko‘tarib ichdi.


    - Ovqat yeysizmi?


    “Shu vaqti tomoqdan ovqat o‘tarmidi?”


    - Yo‘q, yangam osh pishirgan ekan. Qorin to‘q, - dedi Tojiboy, o‘z xonasiga burilib.


    - Qala-ay? – dedi xotini kulimsirab. – Qaynisiga eripti-da bir...


    - Kim biladi, ishqilib, oxiri baxayr bo‘lsin. – Tojiboy o‘ziga solingan to‘shakka borib, hali taxlami bilan yotgan yoping‘ich ko‘rpasiga cho‘kdi.


    - Mashina nima bo‘ldi? – so‘radi xotini eshikka suyanib.


    Tojiboy: “bular menga mashina berarmidi?” deganday qo‘l silkidi. Ichidagi titroq suv ichganda kamayganday bo‘lgandi, endi yana avjlandi. Ishqilib, ertalabgacha jinni bo‘lib qolmasaydi.


    - Qo‘ying, otasi, eski mashina minsangiz ham kunimiz o‘tyapti-ku. Yozmang ham, olishmang ham bular bilan. Ochdan o‘lmasmiz. Jiyanning turqi yomon. Ko‘zlariga qaradimu, ichimga bit oraladi.


    “O‘-o‘, xotin! Ana shunday deb, andisha qili. Umrimiz o‘tib ketdi. Bilmayman, ertangi kunimiz qanday kechadi. Jongayam ishonch qolmadi. Meni o‘ldirib qo‘yishsa... – Tojiboyning ichi muzlab ketdi. – Ishqilib, bolalarga tegishmasin!” - Tojiboyning ich-ichidan xo‘rligi keldi. Ko‘zlariga yosh qadaldi. Yuziga sizib chiqayotgan yoshlarni ko‘rsatmaslik uchun ko‘ylagini yechayotgan kishi bo‘lib, qo‘llarini ko‘tarib, ko‘ylagi bilan yuzini to‘sdi. Shu bahona yosh tomchilarini artdi. O‘kirib yig‘lab yubormasa bo‘ldi. Bunchalar hokisor bo‘lmasa xotini! O‘zi-chi? Undan badtar! Shuning uchun hech kim hurmat qilmaydi. Shuning uchun akaginasi bilan yangaginasi har safar duch kelganda qop-qop nasihatlarni qo‘ltiqlatib jo‘natadi. Tojiboy – ukam, bu –ukamning xotini, deyishdan, kerak bo‘lsa, orlanishadi. Ana shunday bo‘lib turgandan keyin boshqalardan o‘pkalamasa ham bo‘laveradi. Duch kelgan odam aql o‘rgatadi. O‘zining aqli o‘ziga yetar, kuni o‘tayapti-ku shuniyam, demaydi... Jiyanning po‘pisasi baridan oshib tushdi. Boshqa odamga bunday qilolmasdi. – Qachongacha? Qachongacha bularning zamzamasiga chidashi kerak? Yetar axir?! Yorug‘likka chiqar kun bormi? – Tojiboy to‘shagiga o‘tib, ko‘rpani ustiga tortdi. O‘zi sezmagan holda qattiq uf tortdi. Yuragi kuyib borardi.


    - Onasi, qatiq-patig‘ing bormi?


    Xotini shipillab borib qatiq keltirdi. Shu payt ikki yoshli kenjasi uyqusirab, g‘ingshidi, nimalarnidir pichirlab, ag‘darildi. Xotini qatiq to‘la kosani Tojiboyga tutqaza solib, o‘g‘lini ko‘targancha tashqariga chiqib ketdi. Tojiboyning tomog‘i yana g‘ippa bo‘g‘ildi. Eshikning oldida poylab turishgan bo‘lsa. Xotini chiqishi bilan orqasidan... Keyin o‘g‘lini big‘illatib... Tojiboy ich kiyimda qanday qilib tashqariga otilganini o‘zi ham bilmay qoldi.


    - Qani, “a-a” qil-chi, o‘g‘lim. Keyin yaxshi uxlaysan, shiringinam! Ishtonini ho‘llamaydi-da bu! – Xotini olmaning tagida bamay lixotir kenjatoyni avrab, to‘sib o‘tirardi.


    Tojiboy bir pas termulib turdi-da, ichkariga qaytdi. Hapriqib borayotgan yuragini bosish uchun kosadagi qatiqni bir ko‘tarishda oxirigacha simirdi. Sal o‘ziga kelganday bo‘ldi. Har qalay, jinnilikka bir bahya borga o‘xshaydi. Keyin o‘zi borib, kosani yana qatiqqa to‘ldirib keldi-da, xotini qo‘ygan dasturxonni ochib, non oldi. Qorni qattiq ochganini endi sezayotgandi.


    Ertalab ishga otlanayotganda xotini: “Bugun pichoqni opkelaqoling, o‘zim toshqayroqda o‘tkirlab olarman”, deya tayinladi. Yo‘q, ta’na qilmadi, janjallashmadi. Shunchaki aytgani uchun ham jizzakilashib ketgan Tojiboyga qattiq ta’sir qildi. Qaniydi xotin degani ham gapingga gap qaytarib, talashib, janjallashib tursa... Ba’zan yurakning chigili uncha-muncha yozilarmidi. Shunchalikka borishganki, oilada faqat bitta pichoq bor. Yetishmovchilik-da. Xotini aytmasa ham Tojiboy sezib yuripti. Bir u qo‘shnining, bir bu qo‘shnining pichog‘igi opkelib, ro‘zg‘orga ishlatishyapti. Bitta pichoqqa pul orttirolmagandan keyin Tojiboy nima qilib yuripti, erkakman deb?! – Yo‘l-yo‘lakay duch kelgan bir-ikkita hamqishloqlar qo‘l berib ko‘rishishdi. Xushhol, xushmuomala. Tojiboy hayratlandi. Sira bunaqa bo‘lmasdi. Ilgarilari salom bersa, og‘rinib alik oladigan odamlar.


    Tojiboy garajga kirgandan charxchining o‘zi chaqirdi:


    - Pichog‘ingizni opkeling, Tojiboy aka! Yaxshilab o‘tkirlab beraman, uch so‘m cho‘zasiz.


    Hazillashdimi, chinimi, Tojiboy mashinadan pichoqni opkeldi hamki, tushunib yetmadi. Axir uch so‘mga bunaqa pichoqdan to‘rtta sotib olish mumkin. Uch so‘m ortiqcha puli bo‘lganda o‘n besh kundan beri yalinib yurarmidi.


    - Mayli, Tojiboy aka, pul bermasangiz ham, sog‘ligingiz kerak. Xudo yo‘liga o‘tkirlab beray. Ba’zan savob ish ham qilib qo‘yishimiz kerak-ku, to‘g‘rimi?


    Shu payt direktorning “Volga”si garajga kirib keldi. Dispetcher xonasi yaqinidagi yangi mashina atrofida odam uymalashdi. Direktor ichkariga kirib ketdi. Tojiboyning ko‘zlari to‘rt bo‘lib kuzatarkan, betoqatlandi. Charxchi bemalol o‘z ishini davom ettirardi. Tezroq bo‘la qolmaydimi? Tag‘in Tojiboyni izlab qolishsa? Tojiboy topilmasa. Keyin “Tojiboy yo‘q ekan”, deb yangi mashinani boshqa birovga berib yuborishsa-ya?


    - Bolta bo‘lib ketibdi-ku buningiz, - dedi charxchi bamaylixotir. – Umrida charx ko‘rganmi, yo‘qmi?


    Tojiboy indamadi. “Bo‘lasanmi, yo‘qmi?” deganday sabrsizlanib charxchiga qarab qo‘ydiyu, yana direktorning yo‘liga umidvor ko‘z tikdi. Agar yangi mashinani bersa, uning to‘g‘riligiga ishonadi.


    - Shoshib qoldingiz-da kecha, Tojiboy aka, - dedi charxchi semiz gavdasini og‘ir qimirlatib, pichoqni paqirdagi suvga botirib olarkan. – Bu ablaxlarning adabini berish kerak ediyu... “Tojiboy akaning yozganlari yuz foiz to‘g‘ri” deb o‘rnimdan turib ketay dedimu, sal qoldi-da, tag‘in shaytonga hay berdim. Yo‘q janjalni nima qilaman o‘zimga sotib olib? Men-ku mayli, nuqul orqavarotdan direktorni so‘kib yuradigan, undan qilib yo‘qotish kerak, bunday qilib quritish kerak, deganlarga kecha bir fursat kelib qolgandi, hammasi dimiqib ketdi. E, bu odamlar!.. Siz sag‘a-al tajribasizlik qildingiz. Ha-a, hali hammasi izga tushib ketadi. – Charxchi charxni to‘xtatdi-da, pichoqning tig‘ini silab ko‘rdi. Keyin toshqayroq bilan tig‘ning qirovini ketkiza boshladi. – Tojiboy aka: shuni bilib qo‘ying, qishloqda ko‘plar siz taraf. Bu oqshom Barlosda hech kim uxlamagan. Ellikdan ortiq kishi birlashib, yuqoriga xat tayyorlashipti. “Mana, Tojiboyni hech narsa qilolmadi-ku, - deyishyapti odamlar. – Qachongacha pisib yuramiz?” Pichog‘ingiz tayyor, aka. Tig‘i yetsa bo‘ldi, o‘zi kesib ketaveradi. Men roziman. Yaxshi kunlaringizga buyursin. To‘ylarda ishlating...


    Toqati toq bo‘lib ketgan Tojiboy charxchiga evini keltirib minnatdorchilik bildirishga ham sabri chidamay, o‘ng kaftida pichoqning sopini tutgancha, chap kaftida tig‘ning o‘tkirligini bilish maqsadida paypaslab, odamlar yig‘ilgan tarafga yurdi. Yarim yo‘lga yetmasdanoq ichkaridan otilib chiqqan Abdulla yangi mashinaning eshigiga kalit soldi. – Tojiboyning tarvuzi qo‘ltig‘idan tushdi. Bir dam angraygancha, yo‘lning o‘rtasida turib qoldi. Demak, Katta aka to‘g‘ri aytgan ekan. Demak... avval xo‘rligi keldi. Keyin alam qildi. Alam esa g‘azabga aylandi-da, odamlarga yaqin bordi. Ichkaridan Xidir Sobirovich ham chiqib kela berdi.


    - Bu mashinaniyam endi... bermaysizmi menga? – so‘radi Tojiboy mahzun, ichki bir alangadan hansirab-qovrilib.


    - Senga yangi mashina nima kerak? Qalaming bor, qog‘zing bor, yozaver! Mashinani Katta akangdan olasan. – Direktor masxaraomuz ishshayarkan, madad tilab yig‘ilganlarga tikildi. Lekin odamlarning birontasi direktorga qo‘shilib kulmadi. Hamma sukut saqlardi.


    - Bering shu mashinani menga! – Tojiboyning ovozi sekin, ammo tahdidli yangradi.


    - E bor, do‘q urgancha oldin o‘zingni eplab ol! – Direktor yon tarafga o‘girilib, kimlarnidir qidira boshladi. – Senga yangi mashinani ishonib bo‘ladimi? “GAZ-53” haydab ko‘rmagansan. Buzing qo‘ysang nima bo‘ladi? Davlatning moli, qimmatbaho narsa. Otamniki emas. Har bir mashina uchun kattalar oldida javob beraman.


    - Xidir aka, shu ishingiz adolatdan bo‘lmayapti lekin, - dedi odamlar orasidan Qurbon traktorchi. – Hech bo‘lmasa, Abdulla akaning eski mashinasini bering bu kishiga. Haqqi bor!


    - Haqqi bo‘lsa hisoblab olsin. Sen o‘rtada advokatlik qil. Abdullaning eski mashinasi ham eskimas hali. Endi ikki yil bo‘ldi. Qo‘lidan ish kelmaydi tarafini olayotgan odamlaringning. Ana, bitta bolti yo‘q deb otday mashinani bir oydan beri qantarib o‘tiripti. Asli tagidagini ham tortib olish kerak! – direktor ovozini balandlatib, ko‘rsatkich barmog‘ini bigiz qildi. – Boshqa shofyor bo‘lganda bu mashinani allaqachon odam qilib olardi.


    - Bermaysizmi? – Tojiboyning ovozi juda bo‘g‘iq,, yig‘loqi, hatto qo‘rqinchli va yana ayanchli edi.


    - E, menga yozuvchilar kerak emas! Bor! Qayoqqa arz qilsang qilaver! Menga desa YuNYeSKOga bor. Qishloqdan butunlay chiqib ket! – Direktor ters o‘girildi.


    - Xidir aka, menga qarang! – dedi Tojiboy. U hamon asabiy titrayotgan kaftida pichoqning tig‘ini siypar, ko‘zlaridan shashqator yosh oqib borardi.


    - Nima deysan, urasanmi?.. – direktor achchiq bilan o‘girildi va ko‘zlari dahshat ichra tepaga bitib, qo‘llari osildi. Papkasi yerga tushib, ochilib ketdi.


    Tojiboy oshpichoqni yarmigacha direktorning biqiniga tiqib yuborgan edi... Bir zum hamma qotib qoldi. Keyin ichikkan, hayiqqan, izillagan tovushlar, nidolar eshitildi. – Papkadagi qog‘ozlar sochilib ketgan, qog‘ozlarning ustiga direktor yuztuban tushgan, yonida qog‘ozlarga aralash-quralash ikki bog‘lam o‘n so‘mlik pul ko‘rinib turar, biqinidan buloqday to‘kilayotgan qop-qora qon bog‘lam pullarning ustidan sizib o‘tib, yerga yoyilardi.


    Shalvirab qolgan Tojiboy bir dam loqayd odamlar bu manzaraga tikilib turdiyu, ingrab yubordi. Qo‘lidagi uzun oshpichoq sirg‘alib, yerga tushdi. U qonli qo‘llarini (o‘zi ham bundan bexabar) yuziga bosdi. Osmonga qaradi. G‘ayritabiiy bir ovozda xo-xolab kulgancha egri tayoqday avval osmonga otilib, keyin yerga gupillab tushdi.


    


    

  


  
    UCHINCHI YO‘L


    



    O, do‘stginam!


    Axir besh barmoq


    Tugilmasdi sabab bo‘lmasa.


    Uning nohaq tugilmaganin


    Isbotlayman agar o‘lmasam.


    Abdulla Qo‘shboq.


    


    Hademay tong otadi. Kecha kechqurun boshlangan yomg‘ir hamon maydalab, ezib yog‘ayapti. Shoshilish kerak, ammo...


    Barlosning yo‘lida “Volga”-taksi loyga tiqilib qolgan. Shofyor hamrohi bilan yomg‘irda ivib, to‘rt soatdan beri ovora, lekin taksi tobora botsa botib boryaptiki, asfalt yo‘lga qaytib chiqolmayapti. Yarim kecha yo‘l usti xalqob bo‘lib qolganini ko‘rib, shofyor aylanib o‘tmoqchi bo‘lgandi. Asfaltning shundoq chekkasi yaqinda uyilgan tuproq ekan, taksi botib ketdi. La’nati yomg‘irni aytmaysizmi? Bir dam to‘xtab turay demaydi. Bir-ikkita mashina o‘tdi, shofyor ularni yordamga chaqirmoqchi edi, Tojiboy ko‘nmadi. Buning ustiga to ular o‘tib ketgancha taksining chiroqlarini ham o‘chirtirib qo‘ydi. “Shunday qilganimiz ma’qul. Menga bari bir, agar sizga tinchlik kerak bo‘lsa, aytganimni qiling”, dedi. Shofyor noiloj ko‘ndi. Oz emas, ko‘p emas, rosa besh yuz so‘mga kelishib, yo‘lga chiqishgan: “Bizning qishloqqa boramiz, Bor-yo‘g‘i yarim soat, nari borsa bir soatlik ishim bor. Siz ko‘chada kutib turasiz. Men ishimni bitiramanu, qaytib chiqaman”, degan. Shofyor rozi bo‘lgan. To‘g‘ri-da, unga bari bir. Tojiboy qanaqa ishni bitirgani bilan uning necha pullik ishi bor, faqat savil yomg‘ir... yo‘l... Bu yog‘i Barlosga yayov o‘rtacha tezlikda yurilsa, bir soatlik yo‘l. Shudgor oralasa, yanayam yaqin, ammo bu yomg‘irda... Yetdik degan joyda yiqilib o‘tirishipti. Shofyor yo‘l chetlaridan xas-xashak topib kelib, g‘ildiraklarning tagiga tashladiyu, yana motorni o‘t oldirdi. Befoyda. Tojiboy soatiga qaradi, mashinani bir aylandiyu, yo‘lga chiqqancha, oyoqlarini qoqib, botinkasidan loylarni tushirdi.


    - Sho‘pir aka, endi men qishloqqa ketdim. O‘zingiz bir amallarsiz. Bundan bu yog‘iga mashinalar serqatnov bo‘lib qoladi. Iltimos qilsangiz, tortib chiqarib qo‘yishadi. Eplab chiqolsangiz, qishloqqa kiradigan joyda yo‘lning chetida turing. Men darrov qaytaman.


    Shofyor ma’qul ishorasida bosh silkidi. Tojiboy plashiga mahkam o‘randiyu, asfalt yo‘l bo‘ylab, jadal yurib ketdi. – Avval-boshdan omadi yurishmagan odamning omadi keyin ham yurishmas ekan. Bo‘lmasa oqshomgi “sayohat” uchun rosa ikki yil tayyorlangandi axir. Boshliqni ko‘ndirish uchun rosa ikki yil kerak bo‘ldi. Endi alamimdan chiqaman deganda, loyga tiqilib o‘tirishganini... Tezroq yurish kerak. Tong otib qolsa, keyin qishloqqa kirib ham bo‘lmaydi, chiqib ham... Ishni ko‘nildagiday bitirolmasa... “Tong otgancha qaytib kelaman!” deb va’da bergan. Soat to‘qqizgacha yetib bormasa, “Tojiboy qochipti” deb e’lon qilishadi. Boshliq bilan shunga kelishishgan. “Lekin ilojini top. Kechikma. Kechiksang, menga bari bir, chora ko‘rishadi”, degan boshliq.. Uni aldamaslik kerak... edi. Mo‘ljal aniq: to‘rt soat qishloqqa, to‘rt soat ortga qaytishga, ikki soat ishni bitirish uchun, yana ikki soat har eo‘timolga qarshi... Jami o‘n ikki soat ichida, ya’ni ertalab soat sakkiz yarimda Tojiboy o‘z joyida bo‘lishi kerak edi. Afsus... afsus, endi... Tojiboy o‘z yurishiga qanoat qilmay, yugurib ketdi. Tezroq, faqat tezroq. Haliyam imkon bor. Yarim soatda qishloqqa kirib, o‘n minutda ishni bitirsayu, yarim soatda qaytib kelolsa,.. ulgurishlari mumkin. Badbaxt shofyor! Sal ko‘ziga qarab haydasa o‘larmidi. Tekis asfalt yo‘lda tiqilib o‘tiripti.


    Yomondan xudo bezor deganlari rost. Ikki yil burun Tojiboy bitta mashina deb direktor Xidir Sobirovichni pichoqlaganda es-hushini yo‘qotgan, sal bo‘lmasa, o‘zini o‘zi o‘ldirib qo‘yayozgan edi. Keyin bilishsa, pichoq direktorning biqiniga suqilgani tufayli jon joylariga zarar yetmagan, ikki oy kasalxonada yotib, yana direktorligini qilavergan edi. Ikki o‘rtada Tojiboy kesilib ketdi. Kesilgani alam qilmasdi. Mayli, tezlik qildi, birovlarning yo‘rig‘iga yurdi, tergovchi aytganday, “mansabdor shaxsga xizmat vazifasini o‘tayotganda suiqasd qildi”, o‘ldirolmagan bo‘lsa ham beriroq, ishqilib, Xidir Sobirovichning ko‘zini qo‘rqitib, o‘zini yarimjon qildi. Tojiboy bu qilmishi uchun jazoga tortilishi muqarrar, deb hisoblagan, hatto hech bir qarshiliksiz o‘zini militsionerlarga tutib bergan edi. Tergovda ham bor gapni ro‘y-rost aytdi. Direktor har bir yangi masho‘inani ikki ming so‘mdan sotyapti, dedi. Mening pulim bo‘lmagani uchun bermadi, dedi. Ustidan yozgandim, itdan badtar qilib haydadi, taftishchilarga pora berib, meni tuhmatchiga chiqardi, dedi. Keyin alam o‘tib, qanday pichoq urganimni... E, Tojiboy bo‘lib o‘tgan voqealarni rosa ezg‘ilab tushuntirdi. Faqat tergovchi – yuzi-ko‘zi zahil, basharasi qarimsiq tergovchi – avvaliga uch-to‘rt kun u bilan yaxshi muomalada bo‘lib, hamma gaplarini batafsil yozsa-da, keyin birdan o‘zgardi.


    - Avval oralaringda nima gaplar bo‘lib o‘tgani meni qiziqtirmaydi, - dedi. Xidir Sobirovichga o‘zingiz pichoq urganingiz rostmi?


    - Rost, - dedi Tojiboy ajablanib. – Ishonmasangiz, borib garajdagilardan so‘rang. Hammasi tasdiqlashadi. Yangi mashinani Abdullaga bergandan keyin alam o‘tib...


    - Abdulla meni qiziqtirmaydi, - tergovchi uning gapini kesdi. – Demak, siz alam o‘tib, ya’ni qasddan Xidir Sobirovichga suiqasd qilgansiz.


    - Suiqasdi nima?


    - Ya’ni Xidir Sobirovichni o‘ldirmoqchi bo‘lgansiz. Shundaymi?


    - Ha, o‘sha yangi mashinani Abdullaga bergandan keyin menga: “yo‘qol, yozuvchi! Barlosdan chiqib ket!”, dedi.


    - Yozuvchiligingiz boshqa masala. Buni qo‘ya turaylik. Siz shikoyat yozib, o‘z da’vongizni isbotlay olmagansiz, ya’ni tuhmatchisiz. Buning uchun sizga besh yil, suiqasd uchun o‘n yil, jami o‘n besh yilga kesilasiz. Lekin... lekin ikki kundan beri Xidir Sobirovich o‘ziga kelib qoldi. Gapiryapti. Mening Tojiboy Toshboevda da’vom yo‘q, uni qo‘yib yuboringlar, deyapti.


    - O‘lmaptimi?! – Tojiboy yoqa ushladi. Nega o‘lmaydi?! Uzun pichoqni yarmigacha tiqib yuborgandim-ku!


    - Qiziq odam ekansiz! Xidir Sobirovichning o‘lmay qolgani sizning baxtingiz-ku! Quvonmaysizmi?


    Tojiboy ma’yuslanib, yerga qarab qoldi.


    - Ana shunaqa, - dedi tergovchi nasihatkorona, - siz haqiqatan ham Xidir Sobirovichni o‘ldirish niyatida pichoq urgansiz. U kishi esa o‘z jallodini oqlashlarini iltimos qilyapti.


    - Xidir aka rostdanam shunday dedimi? – Tojiboy ishonqiramadi.


    - Ha, “ot tepkisini ot ko‘taradi, Tojiboy haqiqiy yigit ekan, men uni shu vaqtgacha tushunmagan ekanman. Ba’zi birovlarning gapiga kirib, unga qattiq gapirib yuboribman. Asli ayb mendan ham o‘tgan. Tojiboyda hech qanday da’vom yo‘q. Iloji bo‘lsa, Tojiboyni qo‘yib yuboringlar. Unga yangi mashina beraman”, dedi. Siz esa...


    Tojiboy boshini egdi. Ko‘ngli yumshadi. Har qalay Xidir akaning unchalik yomon odam emasligini o‘zi ham biladi. Unga ham qiyin. Rahbarlikning o‘zi bo‘lmaydi. Sendan bir nima olsam, o‘ndan biri ham menda qolmaydi. Sendan bitta men so‘rasam, tepamda mendan so‘raydigan o‘nta, deb necha bor to‘g‘ri gap bilan tushuntirgan. Tojiboy tushunardi hammasini, ammo yo‘qchilik qursin... Buning ustiga anovi uchovi tezladiyu,.. ana endi qovoq boshini toshlarga ursin... Yanayam Xidir aka mardlik qilipti. To‘g‘ri-da, rahbarman deganning bari bir go‘r. Barlosda nechta katta o‘tgan bo‘lsa, hammasi Xidir akadan badtar bo‘lsa bordir, yaxshiroq emas. Xidir aka har qalay muomala qilardi. Tushuntirardi. E. Xidir aka tilla odam! Shunday odamning qoniga zomin bo‘lib o‘tiribdi-ya! Yaxshiyam o‘lmay qolipti. Lekin nega Xidir aka o‘lmay qolaginag u suyunmayapti? Axir jazo muddati kamayadi-ku! Yengillik beriladi. Negadir yuragi tosh. Hamon og‘ir yuk yelkasidan bosib turipti.


    - ... Ana shunaqa, - derdi tergovchi, - Xidir Sobirovich asl kommunist, insonparvar kishi ekan. Xidir Sobirovich Leninning ishini qilyapti. Bunaqa rahbar kamdan-kam topiladi.


    - Endi men nima qilishim kerak? – so‘radi Tojiboy, “ozodmanmi? Ketaveraymi”, deyishga yuragi betlamay.


    - Mana bu deloni to‘ldiraylik, yopaylik, kattalarga topshiraylik. Nima qilishingizni o‘shalar aytadi, - dedi tergovchi. – Faqat so‘roqlarimga to‘g‘ri, xolisona, yolg‘on aralashtirmay javob bering.


    - Shu vaqtgacha ham to‘g‘ri gapni aytyapman, - dedi Tojiboy mung‘ayib.


    - Yo‘q, siz ishni chalkashtiryapsiz. Xidir Sobirovich siz uchun iltimos qilgani bilan bu yer davlat idorasi. Jabrlanuvchi indamagani bilan davlatning o‘zi da’vogar bo‘ladi. Sizning javoblaringiz esa jinoyatingizni yengillashtirishga emas, og‘irlashtirishga xizmat qiladi. “Es-hushim joyida edi, o‘zim qasddan pichoq urdim”, deyapsiz. Bu javobingiz uchun ertaga sud’ya sizga kamida o‘n besh yil beradi, bo‘lmasa otuvga hukm qiladi. Siz axir davlat kishisiga xizmat vazifasini o‘tayotganda suiqasd qilgansiz.


    - Nima, Xidir Sobirovich davlat odami bo‘lib, biz yerdan chiqqanmizmi? Biz ham shu davlatga xizmat qilib yuribmiz-ku, - dedi Tojiboy achchiqlanib.


    Tergovchi stolning ortidan uzalib, Tojiboyning basharasiga musht tushirdi. Tojiboy o‘tirgan stuliga qo‘shilib ag‘darilib tushdi. Alam qildi, lekin alamini ichiga yutishga majbur edi. Shu dargohda yotganidan beri kaltaklarga o‘rganib qoldi. Agar qarshilik ko‘rsatadigan bo‘lsa, chet xonaga olib o‘tadilar-da, o‘ch-to‘rtta bo‘lib o‘rtaga oladilar. Yaxshisi, mum tishlab turaverish. Hech kim sening oh-voyingga quloq solmaydi. Ichi achimaydi. Ming yomon degani bilan ichi achigan, holini so‘ragan yanayam o‘sha Mamat akasi bilan yangasi bo‘ldi. U dedi-bu dedi, zorlandi, so‘kdi, lekin bari bir jigarchilik ekan, kelib xabar oldi. Tezlagan anovi xabar olish u yoqda tursin, Barlosda uning ustidan gap tarqatishipti: “Asli o‘zi tentaknamo edi, qilg‘ilig‘iga yarasha!”, deganmish Katta aka. Ana shunaqa. Bu joyga tushganingdan keyin odam sonidan chiqar ekansan. Yomon bo‘lsa ham akasining boriga shukr. Mana bular esa... Asli tilni tiyish... Tojiboy chappa gapni aytishga aytib yuborib... Barlosda asli shuning uchun ham hamma undan o‘zini olib qochadi. Bu yerda esa darrov surobingni to‘g‘rilasharkan. E, bu joylarni dushmaningga ham ravo bo‘rmaysan. – Tojiboy darrov o‘rnidan turib, stulini to‘g‘riladi. Hech narsa bo‘lmaganday, achiyotgan labini artgancha, joyiga o‘tirdi.


    - Kim sizni urdi? – so‘radi tergovchi.


    - Hech kim urgani yo‘q, - Tojiboy bu borada ancha-muncha ta’lim olib qolgan edi. Ko‘proq kaltak yemaslik uchun “rost” gapirish kerak.


    - Hech kim urmasa, - tergovchi tahqirona kulimsiradi, - unda nega labingiz ko‘kargan?


    - O‘zim,.. qattiq tishlab qo‘yibman.


    - Yaxshi, demak so‘roqni davom ettiramiz. Bu yerdan tezroq chiqib ketishni istaysizmi?


    Tojiboy angraydi.


    - Modomiki, tezroq chiqishni istar ekansiz, savollarimga aniq, qisqa va lo‘nda javob bering. Yana meni chalg‘itadigan bo‘lsangiz... Faqat rostini ayting. Ikki ming so‘m pul kimniki edi?


    - Sizga men bir haftadan beri aytyapman: Ikki ming so‘m Xidir Sobirovichni pichoqlaganimdan keyin qo‘lidan tushib ketgan sumkasidan...


    Tojiboy gapini tugatolmadi. Musht zarbidan uchib borib, boshi devorga urildi. Gangib qoldi. Bir muddat ko‘zlari tinib, devorga suyandi. Tergovchi yuziga suv sepdi va yana joyiga o‘tirg‘izdi.


    - Siz agar jinoyatingiz yengillashishini istasangiz to‘g‘risini ayting. Ikki ming so‘m pul kimniki edi?


    - Meniki edi, - dedi Tojiboy behol, ortiq chiday olmasligini anglab. Axir bir haftadan beri shu savolni berishadi. To‘g‘risini aytsa, “nega yolg‘on gapirasan?” deb urishadi E, borsin endi. Nima bo‘lsa bo‘ldi. Bir boshga bir o‘lim, pishirib yeyishsin.


    - “Ikki ming so‘m pul meniki edi”, deb yozing, dedi tergovchi, uning oldiga katta daftarini surib, qo‘liga qalam tutqizarkan.


    Tojiboy qaltiroq qo‘llari bilan egri-bugri yoza boshladi. Tergovchi bir piyola suv tutdi. Tojiboy suvni ichaman, deb tishi takillab, piyolani ag‘darib yubordi. Suvning bari naq daftarni bo‘yardi, yaxshiyam tergovchining o‘zi epchillik qildi. O‘zi daftarni bir chetga olib, stolning ho‘l bo‘lgan tarafini kissasidan ro‘molchasini olib, artdi. Nihoyat Tojiboy u talab qilgan narsani o‘z qo‘li bilan yozdi.


    - Ikki ming so‘m pulni nega garajga ko‘tarib bordingiz?


    “Qanaqa pul?” demoqchi ediyu, tergovchining gurziday mushtiga ko‘zi tushib, cho‘kdi. Yutindi va bir haftadan beri talab qilishayotgan “to‘g‘ri gap”ni aytdi.


    - Yangi mashinani menga bering, deb direktorga tutqizmoqchi edim.


    - Yozing.


    Tojiboy daftarga yozdi.


    - Direktor pulni oldimi?


    - Yo‘q, olmadi.


    -Yozing.


    Tojiboy yozdi.


    - Direktor pulni olmagandan keyin siz nima qildingiz?


    “- Alamimdan unga pichoq urdim. O‘sha payt qo‘limdagi pul direktorning yoniga tushib qolgan. Buni men qattiq hayajonlanganim tufayli sezmaganman, - deb yozdi va yana qo‘shdi. – Yuqoridagi gaplarning hammasi to‘g‘ri. Avvalgilari noto‘g‘ri. Tushuntirish xatini o‘z qo‘lim bilan to‘g‘ri yozdim deb imzo chekuvchyai Toshboev Tojiboy”.


    - Ha, mana bu boshqa gap, - dedi tergovchi xursand bo‘lib. – To‘g‘ri gapni aytsangiz hech kim sizni qiynamaydi. Shu bir og‘iz gap uchun meni bir hafta ovora qildingiz. Xo‘-o‘sh, sudmedekspertiza xulosasi bor, guvohlarning ko‘rsatmasi bor: Safar, Abdulla,.. sovxoz partiya tashkiloti skeretari Hamroqul Bozorovich... Sizning o‘z ko‘rsatmangiz ham bor. Bo‘ldi. Yetadi. Endi biz delongizni yopamiz. Ishimiz bitdi.


    Tojiboy yalt etib tergovchiga qaradi. Demak, endi meni chiqarib yuborisharkan-da, degan xayolga bordi, lekin xursand bo‘lolmadi. Tergovchi qog‘ozlarni jamlab, papkasini yopdi-da, stolga tarsillatib tashladi.


    - Endi, Tojiboy aka, delongizni sudga o‘tkizamiz. Bu yog‘i oson ko‘chsin desangiz, kattalarni chalg‘itmay, bugungi to‘g‘ri gapingizda turing. Aks holda... bilasiz, Xidir Sorbirovichning tomiri mahkam. Rayon, oblastda unga hech kimning tishi o‘tmaydi. Tak chto siz tilingizga ehtiyot bo‘ling. Bu mening sizga birodarlik maslahatim. Uch-to‘rt yilda chiqib kelasiz. Agar u-bu deb o‘tgan kunlardagi gaplaringizni yana valdirasangiz, naq o‘n besh yilni bo‘yningizga ilishadi. U dunyo-bu dunyo tug‘ilganingizga pushaymon yeb ketasiz. Kaltaklar esa,.. – tergovchi do‘stona ko‘z qisdi, - buning uchun xafa bo‘lmang. Sizga ichim achiganimdan... soqchilarga topshirganimda sizni po‘la qilib tashlashardi. O‘zim ozgina chiniqtirdim, xolos. Hali hammasi oldinda...


    Haqiqatan ham oldinda ekan. Mana ikki yildan beri axloqini tuzatyapti. Bu maskan shunaqangi axloq tuzatkichlarga boyki... Tojiboyning yergovchida ginasi yo‘q. U haqiqatan ham tojiboyni sal-pal chiniqtirgan ekan, xolos. Sudda esa... Tojiboy bir so‘zli mard yigit-da. Tergochiga bergan va’dasida turdi. Xidir Sobirovich ham mard ekan. Xo‘jalik ishlari bilan bandman, deb sudga kelmadi. “Tojiboy Toshboevda mening da’vom yo‘q”, deb yozib beripti. Abdulla bilan Safar naynov qatnashdi, ular ham Tojiboy haqida yomon gap aytishmadi. Sudlov imi-jimida o‘tdi, birov bilib, birov bilmay qoldi. Ishlar shunday oson bitayotgani uchun (axir Tojiboyning o‘zi ham kamida o‘n yilni bo‘yniga olib o‘tirgandi-da) u tergovchidan ham, Xidir Sobirovichdan ham, Safar naynov bilan Abdulladan ham, hattoki o‘zidan ham rozi edi. Besh yil nima degan gap? Ha-hu degancha o‘tadi-ketadi. Lekin bu axloq tuzatadigan joyida shunaqva bilimdonlar, kallasi zo‘r ishlaydiganlar bor ekanki, ularning gaplarini eshitib, Tojiboy beixtiyor “tovba!” deb yoqa ushladi. Ayniqsa, Irismat degani ikki ohiz gapini eshita solib, nima bo‘lganini, nima qo‘yganini, tergovchi nimaga uni bir hafta urganinni oynada ko‘rib turganday Tojiboyning o‘ziga aytib berdiki, beixtiyor uning mushi tugildi. “Obbo Xidir tulki-ey, yanayam menga pand beripti-da”, deb yandi.


    - Xidir Sobirovichni so‘ygan bilan ish bitmaydi, - dedi o‘sha bilimdon. – Uning o‘rniga talabgor bo‘lgan Katta akangiz undan yaxshimi?


    - Yo‘q, undan-da iflos.


    - Mana ko‘rdingizmi? Rahbarni almashtirish bilan ish bitmaydi. Aslini olganda qayta qurish negizi bu – kishilarning asosan past tabaqa – ishchi-dehqonlarning o‘zligini tanishidir. O‘z haqlarini talab qilib ola bilishni o‘rganishidir...


    E-e, Tojiboy qoyil qoldi. Qirq yil ochiqda yashab, sira bunchalik hayratlanarli gaplarni eshitmagandi. “O‘g‘rinig bari ochiqda. Kallasi zo‘r ishlaydiganlar, hamma narsaga aqli yetadiganlar bu yerda... axloqini tuzatyapti”, deb o‘yladi. Shularning gapini eshitib, Tojiboy ba’zan shu joylarga tushganiga ham shukr qilib yurdi. Bo‘ladi-da, ba’zan shunaqa damlar. – Qishloqda qirq yil yashab, uchovoraga qo‘shilolmagan odam, - uning qaysidir bir xislatini axloqini tuzatayotganlarning Qoplon degan eng zo‘ri yoqtirib qoldi. Shu-shu Tojiboyning hurmati oshib ketdi. Lekin Qoplon boshqacha gap qildi.


    - Sen jo‘ra, to‘g‘ri ish qilgansan, malades! Faqat o‘ldirolmaganing sa-al chatoq bo‘lipti-da. Pichoqni tiqqandan keyin bura-ab olmaysanmi? Joyida qotardi. Xidiringga o‘xshaganlar hamma yoqda itday bolalab yotipti. Barini so‘yish kerak! – dedi u. – Seni bir martaga o‘zim chiqarib jo‘nataman. Xidirni bir yoqli qilishing shart. Hayotingda eng katta savob ish shu bo‘ladi.


    Aytishlariga qaraganda Qoplonning bir qancha dushmanlari bor emish. Birinchi marta birvarakay to‘rttasini so‘yiB, o‘n ikki yilga qamalgan ekan. To‘rt yilda chiqiptiyu, yana ikkitasini tinchitib, o‘n besh yil olipti. “Hali so‘yishim kerak bo‘lgan yana uch-to‘rtta maraz bor, deb qo‘yadi.


    Bir safar Tojiboyni ko‘rgani kelgan Mamat akasi kuyib-pishib kelib qoldi. Uchrashuv payti ancha pand-nasihat qildi. Yaxshi yur, yaxshi tur, boshliqlaringni gapidan chiqmasang ertaroq javob berib yuborishlari mumkin ekan, dedi. Turgan gapki, quruq nasihat Tojiboyga yoqmadi, bir necha bor akasini qaytarib tashlashga og‘iz juftladi, lekin... lekin Tojiboyga qayishgan, Tojiboy deb xarajat tortib, yo‘l yurib kelgan, yanayam keladigan bitta shu yomon akasi-ku! Uni ham ranjitsa, keyin... Ishqilib, ko‘p mulohazalarga bordi-da. Tojiboy bo‘yin egib o‘tiraverdi. Nihoyat akasi Barlosdagi voqealarga ko‘chdi. Yaqinda qishloqni melisa bosipti. Uyma-uy kirib, tekshirish o‘tkazishipti. Uch-to‘rt kishini o‘g‘irlik ustida qo‘lga tushirib, birdaniga mashinasiga bosib ketib, qamab qo‘yishipti.


    - Men jiyaningni velosipediga o‘tirg‘izib, uylaringga yuboruvdim, - dedi Mamat qizishib, - gumondor narsasi bo‘lsa, hozirligini ko‘rib qo‘ysin, devdim. Shalviragan xotining ko‘ra-bila turib, to hovliga melisalar kirib kelgancha choyini ichib o‘tiraveripti...


    Tojiboyning ichi muzlab ketdi.


    - ...keyin ular molxonaning eshigi og‘zidan yarim xalta yem topib olishipti-da, xotiningniyam sharmanda qilib, Barlosning o‘rtasidagi ko‘chadan haydab o‘tib, mashinalariga bosishdi.


    - Men o‘sha, Xidir akani pichoqlashdan ikki kun avval do‘kondan sotib olib kelgan to‘rt xalta yemning qolgani bo‘lish kerak u, - dedi Tojiboy zirqirab.


    - Xotining shunday dedi, menam aytdim. “Do‘kondan sotib olgan bo‘lsang hujjati qani?” dedi. Hujjat ko‘rsatolmagandan keyin haydadi. Ming yalindim, melisalar ko‘nmadi. “Hozir qayta qurish, biz tashmachilarga, mehnatsiz daromad topuvchilarga qarshi ayovsiz kurashamiz, bu haqda SK KPSSning alohida qarori bor, bu yem Eshqobilning fermasidan o‘g‘irlangan”, deyishdi. Men ham bir xizmatkor odam bo‘lsam, qo‘limdan hech ish kelmadi. Asli, urib o‘ldiradigan xotining bor! Odam yubordim, aytdim, xudoning zorini qildim, bari bir... bo‘lmaydigan xotin bo‘lmas ekan-da.


    “Xotinim haqidagi fikr yangamni-ki!”


    - Xotinimniyam qamashdimi? – Tojiboy qahr, alam bilan o‘rnidan turib ketdi. “Qoplon aytgan ishni qilish kerak. Endi Xidirni bir yoqli qilmasa,... boshqa iloj yo‘q”.


    - Bor-yo‘g‘i uch kun, - dedi Mamat. – Aytishlariga qaraganda yarim xalta yem uchun uch yilgacha qamash mumkin emish. Qamaydigan qilib, bir talay hujjat ham yig‘ishgan ekan. Shuni bildimu, menda jon qoldimi? Yugurib, Xidirga bordim... O‘-o‘, ukam, sen uchun qilmagan ishlarni qildim, yemagan b...larni yedim. Ishonsang, Xidirning oyog‘iga yiqildim, etagini ko‘zlarimga surtdim, ko‘nmadi. “Rejali tekshirish. Soyuz bo‘yicha tashmachilarni jazolashyapti. Men iltimos qilsam jinoyatchiga sherikligingiz bormi, deyishadi, menga ham gap tegadi”, dedi. Bezrayib turib oldi...


    Tojiboy o‘tirgancha boshini changalladi: “ Xidirlar xohlagancha o‘g‘irlik qiladilar. Gazetalar ularni “zamonamiz qahramonlari” deb maqtaydi. Yarim xalta yem uchun menga o‘xshash xudo urganlarni payg‘ambari ham tepib o‘tadi. Nimaga men Katta akaning gapiga kirdim??? Tinchgina yursam o‘larmidim...”


    - O‘-o‘ nomard!? Qancha alami bo‘lsa mendan olavermaydimi? Nega oilamga changal soladi? Ah-h!


    - Shu naping xato, uka. Men keyin ham surishtirdim, bildim, bunday tekshirishlar boshqa qishloqlardayam bo‘lipti. Ko‘p odamlar qo‘lga tushgan. Epchilroqlar tayyorgarligini ko‘rgan, sening xotiningga o‘xshaganlar... Asli hamma kasofat xotiningda. Erni er qiladigan ham, qaro yer qiladigan ham xotin, deb bekorga aytishmagan.


    “Bo‘ldi-da-e! Muncha xotiningizni maqtaysiz!” deb yuborishiga sal qoldi. O‘zi ne ahvoldayu, jerkinishga balo bbormi.


    - Xotining yaxshi bo‘lganda uka-a, seni allaqachon yo‘lgayam solardi, boy ham qilardi. Er topib kelgan narsani xotin degan tugib, bittasini ikkita qilib o‘tirmasa, bir so‘m topgandan bozorga chopaversa, ro‘zg‘orning barakasi bo‘ladimi? Unday xotinga hayf! Nima deyotgan edim? Ha-a,.. Xidir avvaliga ko‘nmadi, menam bo‘sh kelmadim, qo‘ltig‘iga suv purkadim, otang yaxshi, onang yaxshi, sendan it yaxshi. Barlosning otasi, butun bir xalqning egasi sensan, shu xalqning savobiyam, uvoliyam sening bo‘yningda, deb gapni uzoqdan aylantirib keldim. Ha endi... yaxshi gapga ilon inidan chiqipti, deydi. Avradim, ko‘-o‘p avradim. Yangang aytib qoldi-da, - kallasi ishlaydi uning! – Xidirdan boshqa odam buni uddalay olmaydi, dedi. Boring, nima qilsangiz qiling, Xidirni kko‘ndiring, yomon bo‘lsayam jigaringiz, bola-chaqasi to‘zg‘ib ketmasin, kasofati bizga tegadi, dedi.


    “Yangam tashvishdan qochib aytgandir bu gapni”.


    - Xullas, shu maslahat bilan men Xidirni idorasida mahkam ushlab oldim. O‘nta bolaning zig‘ircha gunohi yo‘q, dedim Shularning uvoli tutmasin, dedim.


    “Nega o‘nta. O‘n bitta-ku!”


    - Shundayam ko‘nmaydi, zang‘ar. Ish sudga oshib ketgan, endi uni to‘xtatib bo‘lmaydi, deydi. , Xidir aka, sizdan zo‘r eshshak yo‘q, siz bajarolmaydigan ish yo‘q, deb etagiga yopishdim. O‘tgan gaplarni unuting, agar Tojiboy gunoh qilgan bo‘lsa, jazosini tortib yotibdi, dedim. Xullas, ko‘ndirdim. “Bo‘pti, boravering, o‘zim telefonlashib ko‘raman”, dedi. Shu kuni kechqurun xotining uyga kelib turipti-da.


    - Indamasdan chiqarib yuboraveriptimi?


    - Ha endi-i,.. Xidir ham iltimos qilgan bo‘lsa kerak, bechora xotin degandir, o‘nta bolasi ko‘chada qoldi, degandir...


    “Nega yana o‘nta deyapti? – Tojiboy sergaklandi.


    - O‘nta emas, o‘n bitta!


    - Ha, ishqilib, xotining bajarolmasayam itday, yilma-yil tug‘ib tashlayvergan ekan, men sog‘-omon borini aytyapman.


    Tojiboy nimanidir anglaganday, vujudi qaqshab, akasiga savolomuz tikildi. Akasi yerga qarab, jim bo‘lib qoldi. Tojiboy beixtiyor o‘rnidan turib ketdi, yana o‘tirdi.


    - Nima bo‘ldi??!


    - Ishqilib, qolganlari omon bo‘lsin, uka, qolganining duosini qilaver. Bandachyailik ekan, xudo olaman desa, bandasining qo‘lidan hech ish kelmas ekan.


    Tojiboy yeb qo‘yguday bo‘lib akasiga qaradi: - Qaysi biri?


    - Kenjatoying!


    Tojiboy ixrab, panjalarini yuziga bosdi.


    - Kasal ekan, kambag‘al. Otang qamalib ketdi, badtar bo‘llaring, deb xotining yaxshi qaramagan shekilli-da, mening bilishimcha. Yangam ham shu gapni aytdi...


    - Qachon?!


    - Nima qachon?


    - Qachon o‘ldi?


    - Ha, shu, xotiningni opketishdandan keyin ertasi kuni kechasi uzildi kambag‘al. Men ham, yangang ham boshida edik, duxturlarni tizillatib chaqirdik. Keldi, tinmay ukol qilib turdi. Yaxshi xizmat qildi lekin bechoralar.. O‘limga shak yo‘q. Birov erta ketadi, birov kech. Hozir bolalar o‘limi ko‘payib ketgan, deb hamma yoqda gapirishyapti-ku. Ilojing qancha, qolganining haqqiga duo qilaverasan. O‘zingni yurish-turishing bu bo‘lsa. Xotining aytgan gapni qilmasa. “Kenjatoyim oqshomi bilan yig‘lab, meni ham uxlatmadi. Kallam garang bo‘lib turgan edi, o‘g‘lingiz nima deganini anglamapman”, deydi. O‘l anglamay! Mana endi, bitta xaltani sal panaga olmagani evaziga ham sharmanda bo‘ldi, ham farzanddan ajradi, tag‘in besh yuz so‘mga tushdi.


    - Yana qanaqa besh yuz so‘m?


    - E-e, uka, sen nimani tushunarding? Qamab qo‘ygandan keyin chiqarib yuborish oson ish emas ekan-da! Men Xidirga “uncha-muncha xarajati bo‘lsa, qarindosh-urug‘lar o‘rtada qarz-havola qilib yig‘ib beramiz, dedim. Xidir bo‘pti, devdi. Bu gap ertalab bo‘ldi. Uyga borsam, ozroq pul bor edi, men xabar topmay qolibman, yangang sarflab qo‘ygan ekan. Keyin Yo‘ldosh, Bahri, Usmon uchovidan iltimos qilib, besh yuzni jamlab, tushgacha Xidirga obborib berdim. Bu zamonda pulsiz ish bitadimi, uka. Sen uchun qildim-da, ilojim qancha. Xotining ishlab topib berar, topolmasa sen bor. Chiqarsan-da bir kun. Yotmaysan-ku bu yerda bir umr, to‘g‘rimi? Yanayam Xidirga rahmat. Kek saqlamadi. Boshqa odam sening shu ishing uchun u dunyo-bu dunyo yordam bermas edi. “Da’vom yo‘q”, deb sudga yozib berganini aytmaysanmi. Tushunish kerak-da, uka. Bular bilan olishib bo‘ladimi? Qayta qurish degani hammasi quruq gap. Qani, nima o‘zgardi? Yaxshirov yashayapmizmi? Yaxshiroq kiyinyapmizmi? Avval qanday bo‘lsa hozir ham shu. Xidir haliyam Barlosni yeb yotibdi. Eshqobil fermada bilgan axmoqchiligini qilyapti. Eng bechoradan bittasi men bo‘lsam, “bitta xaridor kelsa, bir bog‘ beda sotsam”, deb o‘tiraman. Shu-da endi. Lekin o‘sha o‘g‘rilarni ushlab berib ko‘r. Ushlolmaysan. Sendan zo‘rroqlarning ham qo‘lidan kelmagan bu. Sen esa... Eh-he... – Mamat qo‘l silkib, o‘rnidan turib ketdi. – Endi qaytib borsang Xidirga qulluv qil. Qulluq qiladi, deb men aytdim. Boshqa ilojing ham yo‘q. Yuitta odam Xidirdan ortiq odamgarchilik qilmaydi. Rahmat o‘shanga!


    Mamat akasi o‘sha kuni yana ko‘p gaplarni aytdi. Tojiboy boshini egib, eshitdi. Qaytarmadi. G‘ing-ding demadi. Keyin... akasi ketgandan keyin mung‘ayi-ib qoldi. Uch-to‘rt kun shu ahvolda yurdi. Uyini, oilasini, bolalarini shunaqa sog‘indiki... Iloji bo‘lsayu, “E bor-e, nima bo‘lsa bo‘lar”, deb qochib chiqib, Barlos qaydasan, deb jo‘nasa, ammo...


    - Badtar bo‘lasan, - dedi Irismat, - uyinga yetmay ushlab kelishadi, yana uch-to‘rt yil qo‘shishadi. Xidirni ko‘r, qanchalar aqlli inson u. Aslida kenjatoying nobud bo‘lgandan keyin qo‘rqqanidan xotiningni chiqartirgan. Lekin... xotiningni qamatgan ham o‘zi. Shubha uyg‘otmaslik uchun hatto boshqa qishloqlardayam tintuv o‘tkazishni taklif qilgan. Bu yog‘i tashmachilarga qarshi kurash avjida. Juda puxta tadbir. O‘-o‘, bu odamga qoyilman. Ministr bo‘ladigan kallasi bor ekan. Hozir u qahramon. Hamma uni duo qilib, seni so‘kyapti. “O‘z qotiliga yaxshilik qildi”, deb uni alqashyapti. Endi sen ham puxta bo‘lishing shart.


    - Borasan, Xidirni o‘ldirib kelasan. O‘ldirmasang gunohing bo‘yningda ketadi, - dedi Qoplon, - bu yog‘ini o‘zim to‘g‘rilayman.


    Qoplon aytganini qildi. Qamoqxonaning boshlig‘i bilan gaplashdi, ko‘ndirdi, boshliq kecha kechqurun ertagabgacha yetibkelish sharti bilan Tojiboyni chiqarib yubordi. Bir hafta oldin Tojiboy “falon kuni uchrashuvga ruxsatnomam bor, keling”, deb akasiga telegramma yubordi. Akasi hozir qamoqxonaning eshigida sarg‘ayib o‘tirgandir. Tojiboy haqiqatan ham tong otgancha yetib borishi kerak edi-da. Barlosda hech kimga ko‘rinmasdan, hech kimga bildirmasdan Xidirni tinchitishi va qaytib borib, “hech narsa ko‘rmadim, bilmadim, akamni kutib yotibman”, deyishi kerak edi. Axir qaytib bormasa,.. Tojiboyning qo‘liga safar xarajatlari uchun pul tutqizgan ham Qoplon. “Agar Xidirni o‘ldirib kelsang qarzimdan kechaman”, degan. Qiziq odamlar ham ko‘p-da dunyoda. Odamning qoniga buncha tashna bo‘lmasa? Xidirning unga nima aloqasi bor? O‘zining dushmanlari bo‘lsa boshqa gap. “Biz yomonlarni qancha ko‘p qirsak, shuncha tez yashi jamiyat quramiz”, deydi. “Buning uchun hamma bir jon, bir tan bo‘lib, qo‘liga qurol olishi kerak” emish. Yotgan joyni qarangu, gapini qarang. Qoplon shunday degandan keyin Irismat ham indolmadi. Qo‘rqadi-da bari Qoplondan. Bu maskanlarda odamning joni sariq chaqa turmaydi. Nechtasini Tjiboyning ko‘z o‘ngida tinchitishdi. – Qoplonning ishtirokida. Buni Irismat yaxshi biladi. Shuning uchun Tojiboyga “borma” deya olmadi. Qiziq-da, qamoqda o‘tirib ham xohlagancha pul ishlash mumkin ekan. Qoplonning kissalari doim to‘la. Hatto ba’zan qamoqxonaning boshlig‘iga qarz berganini ko‘rganlar bor. Boshliq aynan Qoplonning hurmati uchun Tojiboyga ruxsat berdi. Tojiboy esa... borayapti, yomg‘irda ivib, shalvirab. Tojiboyning kelmasligi mumkin edi, lekin kenjatoyning o‘limiga chidab bo‘ladimi? Yanayam indamasligi kerakmi? Xidirdan qanday bo‘lmasin qasos olishi shart. Ana undan keyin to‘pning og‘ziga qo‘yib otib yuborishsin. Avvali xudo xohlasa, ish o‘ngidan kelsa, pirlar madadkor bo‘lsa, hech kim hech narsani payqamay qoladi. Ishqilib, taksi eson-omon loydan chiqib, ortidan yetib kelsa edi. Bu yog‘i tavakkal. To‘g‘ri uyga kirib, uxlab yotgan joyida bo‘g‘izmaydi. Agar yonida xotini, bola-chaqasi bo‘lsa, ularni ham... Ha-a, kerak bo‘lsa axmoq yo ko‘r emas. Irismat, Qoplonlarning qo‘lida ta’lim olyapti. O‘-o‘ Xidir-a! Uch kun qamatsa, besh yuzini olsa-da, yana chiqarsa. Bu orada Tojiboyning kenjatoyi nobud bo‘lsa... Shuncha qilg‘ilikdan keyin ham nahotki Xidir: hech kim hech narsani payqamadi, deb yurgan bo‘lsa. Mamat akasiki alqayaptimi, payqamagani rost. Bitta-yarimta payqaganlar jim. Bundan tashqari Abdulla, Eshqobilga o‘xshaganlar esa “ol, Xidir o‘z dushmaniga yaxshilik qildi”, deydi. Irismat aytmaganda, balki Tojiboy ham... E, o‘zi xalqning ko‘zi ko‘r! Xalq – poda, qayoqqa boshqarsang, o‘sha yoqqa ketaveradi, deganlari haqqas rost. Birgina o‘zidan misol. Qirq yilki, podaday yashadi. Odamday bo‘laman, deb endi... yo‘-o‘q, Xidir bilan hisob-kitobni to‘g‘rilab qo‘ymasa o‘g‘lining, eng yaxshi ko‘rgan kenjatoyining qpsdini olmasa, Tojiboyning ko‘zi budunyodan ochiq ketadi. Rahmat Qoplonga! Qani endi Qoplondek odamlar ko‘p bo‘lsa... Kattalik qilaman, deganning bittasi omon qolmas edi. Kichkinagina “katta” Xidir aka bo‘lsa, shugina ham o‘g‘lini o‘ldirib, ham besh yuz pora olib, ham xalqning rahmatini olib... E-e, bu... Xidirniyam...


    Tojiboy kiyimi ustidan yonini silab ko‘rdi. Pichoq joyida turipti. Qoplon ataylab Tojiboy uchun tayyorlatib berdi. Allanimadan emish, uchi og‘irmish, mabodo otsang ham uchi borib kirarmish. Kirdimi, orqasidan havo kiradigan, ya’ni o‘ldiradigan qilib yasalganmish. Qoplon Tojiboyni safarsha qattiq tayyorladi. Qoplonning o‘zida hatto to‘pponcha bor. Buni Tojiboydan boshqa hech kim bilmaydi. Faqat o‘zi kam. Bor-yo‘g‘i ikkita. Hozir Qoplon o‘qni ko‘paytirish rejalarini tuzyapti. “Ikkita o‘q bilan kurashga tushib bo‘lmaydi”, deydi Qoplon. E, u alomat! Ana o‘shanaqalarga duch kelsa ekan Xidir. Lekin... Xidir o‘shaniyam aldaydi, o‘shangayam dum buradi. Bo‘lmasa... yo‘-o‘q, Xidir endi Tojiboyning esi kirganini bilishi shart. Hozir boshqacha zamon. Irismat aytganday, “qayta qurish, oshkoralik zamoni. Ana shu zamon sharofati bilan odamlar o‘zlarinig kimligini, bir umr molday yashashganini bilib qoldilar! Lekin bari bir haligacha hech narsa o‘zgargani yo‘q. Bir xil qo‘riqchilar bor, yoqmagan mahbusni ermakka chiqarib olib, axloqini tuzatish bilan shug‘ullanishai. Har kuni uch-to‘rt mahbus hamma yog‘i shishib, momataloq bo‘lib, axloqi tuzalib qaytadi. Avvaliga ikki oy Tojiboy ham o‘sha qo‘riqchilarning qo‘lida ko‘p “chiniqdi”. Tug‘ilganiga pushaymon yedi. Lekin g‘azabi ortsa ortdi, kamaymadi. Keyin Tojiboy Qoplonning nazariga tushib qoldiyu... O‘sha joygayam taftishchilar boradi, deng. Xidirni tekshirishga kelganlardan hech qancha farqi yo‘q. Bir og‘iz arz qilib ko‘r, keyin... ozodlikda shikoyat qilsang, o‘zing tuhmatchiga chiqasan, o‘zing qamalasan. Qamoqxonada shikoyat qilsang, taftishchilar ketgandan so‘ng o‘zingga alohida “axloq tuzatish choralari” ko‘riladi. Ikkinchi bor taftishchi kelsa, “hammadan yaxshi, jannatdagiday yashayapmiz. Kommunistik partiyamizga ming rahmat”, deb turaverasan.


    Tojiboy Barlosga kirdi. Bir-ikkita ko‘chani aylanib o‘tdi. Katta akaning hovlisidagi radiodan ovoz eshitildi: “Endi tonggi kontsertimizni boshlaymiz...” Keyin qo‘shiq eshitildi:


    Munofiqlar baxtli,


    Ablaxlar shodon,


    Gohi razil zotlar qahramon, jasur.


    Sening bir so‘zingga mushtoqdir zamon,


    Senga ko‘z tikadi bechora asr.


    Tong otar,


    Tongning ham vujudi yara.


    Ketib borayapsan yangi kun tomon.


    Oyog‘ing ostida ko‘rinar, qara,


    Xoin jur’atsizlik qurboni – jahon.


    Yo‘q. Tojiboyning jur’atsizlik davrlari o‘tib ketdi. Tojiboy endi chiniqqan, oqu-qorani tanigan, o‘z haqqini ajratib ola biladi. Tojiboy Barlosga o‘zining kimligini, nimalarga qodirligini ko‘rsatish, Qoplon aytganday, ikki yil burungi xatosini to‘g‘rilash uchun kelyapti. Otayotgan tong – Tojiboyga tegishli. Tojiboy shu dunyoda yashab, eng katta savobli ishini hozir amalga oshirishi shart. Barlos xalqini Xidirning changalidan ozod etadi. Odam fidoyi bo‘lishi kerak. Irismatning gapi xato. Xidirni, Xidirga o‘xshaganlarni o‘ldirish, o‘ldiraverish kerak. Toki, Qoplon aytganday, yomonlar soni kamayaversin. To‘g‘ri, Tojiboyning Xidirda alami bor. Tojiboyning mushti tugilgan, ammo... Radio ovozi tinib qoldi. Tojiboy simto‘r bilan o‘ralgan tomorqaning chetidan – ko‘chadan hovliga qaradi. – Katta aka hovliga chiqib, ayvondagi radioga cho‘zilib turibdi. Hali bu odam bilan ham hisoblashadi. Shoshmay tursin. Vaqti keladi, hozircha... hozircha tezroq Xidirga yetishi kerak. Boshqa har qanday narsa – ahamiyatsiz. Aksl holda... aks holda reja amalga oshmaydi.. Hali qorong‘i, lekin tezda tong otadi. Umuman, taksining tiqilganini hisobga olmaganda yomg‘ir yog‘ayotgani ham yaxshi. Hech kim ko‘chaga chiqmaydi, ya’ni Tojiboyni hech kim ko‘rmaydi. – G‘azabkor o‘ylari dalda bo‘lib, Xidirning hovlisini o‘ragan paxsa devordan yengil sakab o‘tdi. Gupillab yerga tushdiyu, o‘zini devorning panasiga urdi. – Yelkasiga chopon tashlagan Xidir kelbatli kimsa oynavand ayvon eshigini yopgancha, hovlining nari chekkasidagi hojatxona tarafga imillab ketib borardi. Gusurni eshitib u o‘girildi. Tojiboy miq etmay o‘tirgani, atrof qorong‘i bo‘lgani uchun hech narsani ilg‘amay, yana yo‘lida davom etdi. O‘girilganda Tojiboy uning yuzini Xidirga o‘xshatdi. – Aniq o‘zi. Xidirning hovlisida Xidirdan boshqa yana kim bu qadar emin-erkin yura oladi? Ammo uning nimasidir Xidirga o‘xshamasdi. Qorong‘ilikda esa aniqlab o‘tirishga fursat yo‘q.. Xudoning o‘zi Tojiboyni qo‘llayapti. Kutmoqchi, iloji bo‘lsa, yotgan joyiga kirmoqchi edi. Mana, o‘z oyog‘i bilan duch kelib turipti. Bola-chaqasi hali uxlab yotgan bo‘lsa kerak. Bittasiyam payqamay qoladi. Bundan ortiq omadning o‘zi bo‘lmaydi. – To‘g‘ri yursa, hojatxonaning eshigi. Ko‘rib qolishi mumkin. Shuning uchun Tojiboy shoshilgancha tomorqa bo‘ylab, devor cheti bilan aylanib o‘taverdi. Bir joyda oyog‘i ko‘lmakka tushib, botinkasi suvga to‘ldi. Har qadam bosganda g‘irchillayverdi. Ammo hozir bunga e’tibor berib o‘tiradigan fursat emas. Shoshildi. Sezsa sezar. Qochishga ulgurmasa bo‘ldi. Tinchitadi. O, tangrim, o‘zing madadkor bo‘l! Bir marta, bi-ir martagina umr bo‘yi ko‘r bo‘lib yashagan bandang Tojiboyga ham “ol qulim!” de. Tojiboy sendan davlat tilamaydi, amal tilamaydi, qiliqlari senga ham yoqmaydigan Xidirni huzuringga javob berish uchun jo‘natmoqchi. O xudojon! O‘zing qo‘lla! Qo‘lla! – Tojiboy titroq ichida qo‘ynidan pichog‘ini oldi. O‘ng‘aylab ushladi. – Qasos! Qasos!!! – Tojiboyning vujudi yondi. Bu bir necha lahzalik yonishdan kiyimlarining nami qurib ketdi. O‘ziyam alangaga aylanib, shu yerda qovrilib qolmasa bo‘lgani. – Tojiboy hojatxonaga yon tomondan yaqinlashib borardi. Xidirni o‘tirgan joyida... Ishqilib titrayotgan qo‘llari pand bermasin. Nega titrayapti? Ha mayli, har qalay bu titrash qo‘rqishdan emas, balki g‘azabdan-ku! Iy-e! Obbo la’nati-e! Sezib qoldimi? – Tojiboy yetib bormasdan Xidir hojatxonadan chiqdi. To‘nining yoqalarini to‘g‘rilagancha, imillab, oynavand ayvonga tomon yurdi. Qandaydir imillashimi-ey, Xidirga o‘xshamayroq ketardi, lekin hozir... tezroq, tezroq... Xidir yana o‘n-o‘n besh qadam yursa, keyin... kech bo‘ladi. Endi yetib olish mushkul. Juda yaqinlashsa, sezib qolishi bor, shuning uchun... Tojiboy pichoqni otishga mo‘ljallab – bu borada Qoplondan yaxshi ta’lim olgan – mahkam qisimladi, tezlik bilan yaqinlasharkan, pichoqni boshi uzra ko‘tardi va “Xidir aka!” deya chaqirdi. “Xidir aka” imillagancha yelkasini burib, orqaga o‘girildi. O‘girilayotganda shiddat bilan otilgan pichoqning uchi bo‘ynining bir tomonidan kirib, ikkinchi tomonidan teshib chiqib ketdi va... Tojiboyning ko‘zlarida o‘t chaqnadi. So‘ndi. Kulga aylandi. Alamdan ingrab yubordi. - Tojiboy shuning uchun besh yuz chaqirim yo‘l bosib keldimi? E xudo, bu nima ko‘rgulik!? Omadsizlik shunchalar bo‘ladimi? Bu o‘limning Tojiboyga nima keragi bor?


    Tojiboydan uch-to‘rt qadam narida Xidirning yetmishga kirgan kar otasi qoniga belanib yotardi.


    - Xidir aka, ho‘ Xidir aka! - kimdir darvozani taqillatib, chaqirdi.


    Ichi kuyib, bir burda bo‘lib qolgan Tojiboy joyidan qo‘zg‘alib, tezlik bilan o‘zi oshib kirgan joydan qaytib ko‘chaga chiqdi. Ko‘chada ketayotib, Xidirning hovlisidan ayol kishining, - xotinidir, qizidir, nima ahamiyati bor, - chinqirig‘ini eshitdi, lekin parvo qilmadi.


    Qishloq chetida taksi yo‘q edi.


    Bemaqsad, behis, faqat tirik jon bo‘lgani, ya’ni nimadir qilishi kerakligi uchun, bu ko‘rguliklardan tezroq nari ketish uchun shudgor oralab, kesaklarga urinib-surinib, loylarga botib, taksi tomon jo‘nadi. Yo‘l-yo‘lakay bolalari esiga tushib, endi yaqin orada ularni ko‘rish nasib qilmasligini, endi ular butkul sho‘rpeshana otasining kasriga qolishini. Bu tunda kirib, bir og‘iz ularga maqsadini tushuntirish imkonini boy berganini anglab, yig‘lab yubordi.


    Tojiboy taksiga yaqinlashganda yomg‘ir tingan, tong yorishib qolgandi. O‘z o‘y-xayollariga g‘arq bo‘lib borayotibYu nogoh g‘ovur-shuvur qulog‘iga chalindi va boshini ko‘tardi: Taksi qoshida besh-olti odam turar, bir-ikkitasi militsiya formasida edi. Tojiboy beixtiyor qo‘yniga qo‘l yugurtirib, ikkinchi pichog‘ining dastasini mahkam tutdi va yo‘lini o‘zgartirib, qishloqqa ham emas, taksiga ham emas, uchinchi tarafga jo‘nadi.


    


    


    


    


    

  


  
    UCH SO‘M PUL


    


    Shoniyoz boya olgan o‘nta biletini haligacha o‘tkaza olmadi. Boshqalar bo‘lsa bu vaqt ichida yigirma-o‘ttiztadan sotib qo‘ydi. O‘zi, bugun, negadir, Shoniyozning ishi yurishmayapti. Ertalab uydan chiqqanda, ilojini qilib, ikki-uchta biletni qimmatroq sotib, ozroq pulni Bahodirdan yashirib qolishni o‘ylagandi. Onasi kasalxonaa yotipti. Shu pulga onasiga olmami, anormi, olib bormoqchi edi.


    Kino seansi yaqinlashyapti. Hali Bahodirda bir yuz elliktacha bilet bor. Agar o‘tmay qolsa, uning achchig‘i chiqadi. Keyin hammasini urishadi. Shoniyozga ko‘proq gap tegadi.


    Kassaxonaga ikkita yigit kirib keldi.


    - Akalar, bari bir kassadan bilet ololmaysizlar, - dedi Shoniyoz, ularning yoniga borib. – Qolmagan. Agar hozirgi seansga kerak bo‘lsa, mana, menda bor... Sizlarga nechta bilet kerak?


    - Ikkitasi yetadi, - dedi ularning biri. – Sen qanchadan sotyapsan?


    - Ikki so‘mdan to‘rt so‘m bo‘ladi. – Shoniyoz chaqqonlik bilan ikkita biletni ajratib, ularning qo‘liga tutdi.


    - Shoshma, shoshma, xohlasang biz bir so‘mdan ikki so‘m beramiz.


    - Yo‘q, bo‘lmaydi, - dedi Shoniyozning ruhi tushib. – Bir yildan keyin ham bir so‘mga bilet ololmaysizlar.


    - Bari bir hozir seans boshlanadi, biletlaring kuyib ketadi.


    - Buning uchun sizlar qayg‘urmasalaringiz ham bo‘ladi, - deya Shoniyoz ters o‘girilib, boshqa xaridor izladi. Ammo go‘yo bir narsasini yoo‘qotganday, yana o‘sha yigitga o‘girildi. U hamon sinovchan tikilib turardi. Qandaydir, qarashlari boshqacha. Xuddi Shoniyozning turishiga rahmi kelayotganday. “Bechora, kuning bilet sotishga qolipti-da”, deyayotganday. Shoniyoz ko‘zlarini olib qochdi. Alanglab, o‘ziga yomon tikilib turgan Bahodirni ko‘rdi.


    Shoniyozga va uning bilet sotuvchi sheriklariga Shoniyoz boshchilik qiladi. Bahodirning tanishlari ko‘p. Qo‘rqmaydi. Har seansdan oldin kassisdan bir talay biletlar ko‘tarib chiqadigan ham o‘sha. Foydani bo‘lishayotganda Bahodir bir chismini kassisga ajratadi. “Uni xafa qilmaslik kerak”, deydi. Kassir bilan kelishadi, shekilli-da. Ba’zan yakshanba kunlari seans uchun sotiladigan biletlarning salkam hammasi Bahodirning qo‘lida bo‘ladi. Odatda bunaqa kunlari kinoteatrga odam ko‘p keladi. Albatta, yaxshi filmlar qo‘yiladiyu, Shoniyoz va sheriklarining qo‘li qo‘liga tegmaydi.


    Posbonlardan ham Bahodir qo‘riqlaydi. Doim eshikning oldida ko‘z-quloq bo‘lib turadi. Bir-ikkita shu atrofda aylanib yuradiganlari bor. Ular bilan Bahodir apoq-chapoq . Ko‘pincha pullarni bo‘lishgandan keyin Bahodir o‘shalar bilan choyxonaga ketadi. Bir marta bilet sotayotganda Shoniyozni ikki kishi ushlab: «Maktab o‘quvchisi bo‘la turib, shunaqa yo‘l bilan pul topishni o‘rganyapsanmi?” deya sudray boshlashdi. Eshikning oldida bilmagan kishiday voqeani kuzatib turgan Bahodir birdan yo‘q bo‘lib qoldiyu, zum o‘tmay o‘sha, posbon do‘stlaridan birini boshlab keldi.


    - Siz shu yerga biriktirilganmisiz? – so‘radi ularning biri posbondan.


    - Ha.


    - Unday bo‘lsa mana bu bolani olib keting. Kassada bilet yo‘g‘u, bu bir dastasini ko‘tarib yuripti.


    - Qaysi maktabda o‘qiysan? – Bahodir yetaklab kelgan posbon xo‘jako‘rsinga do‘q urdi.


    Shoniyoz go‘yo qattiq iztirob chekayotganday, yerga qaradi. Bu orada odamlar yig‘ila boshlashdiyu, posbon: “Yur, sen bilan boshqa joyda gaplashamiz”, deb anavilardan ajratib olib haydab ketdiyu O‘shanda Shoniyoz qayta bilet sotmayman, deb o‘zicha qaror qilgandi. Bo‘lmadi. Yana sotyapti.


    Bir marta ular bilet sotadigan kinoteatrga yana bir bola kelib, bir o‘zi bilet sotadigan qiliq chiqardi. U juda chaqqon, Shoniyozga o‘xshaganlar bir kishiga sotgancha, u uch-to‘rt kishi bilan muomala qilishga ulgurardi. Bahodir o‘sha bolani chetga chiqarib: “yaxshilikcha ket, bizga xalaqit beryapsan”, dedi. U esa: “Ishingni qil, men senga tekkanim yo‘q, senlar ham menga tegmalaring”, deb yana biletini sotaverdi. Sheriklar birgalashib do‘pposlashmoqchi edi, Bahodir: “Indamasdan ishlaringni davom ettiraveringlar”, deb sal o‘tmay posbon do‘stlaridan birini yetaklab keldi...


    O‘zi, Shoniyozning bu guruhga qo‘shilishi qiziq bo‘lgan. Otasi universitetda domlalik qilib, student qizlardan birini sevib qolgan, endi onasi bilan ajrashmoqchi, lekin uch-to‘rt oydan beri tortishib yurgan kunlar edi. O‘shanda otasi doim uyga o‘qrayib kelar, onasining ko‘zlari mo‘ltillab qaltanglab qolardi. Ba’zan onasi hiqillab yig‘lar, otasi bo‘g‘ilib baqirar “... tushunsangchi, sen ham odamsan, men ham odamman! Axir odamlarday yashashga haqqimiz bormi, yo‘qmi? Men uni sevaman! Tushunasanmi shuni?! Sevaman!! Sen bilan shuncha yil turmush qurdik, endi yaxshilikcha ajrashaylik. Axir tushunadigan xotinsan-ku, nega meni qiynaysan?”, derdi. Onasi o‘kirib yig‘lar, otasi jahl bilan chiqib ketar, haftalab uyga kelmay qo‘yar, kelsa, janjal qaytadan boshlanardi. “Menga qara, - derdi otasi, - uyni senga qoldiraman, aliment to‘layman. Qiziq odam ekansan! Senga yana nima kerak? Sen ham mening polojeniyamga kirib ko‘r-da...” Keyin otasi kelmay qo‘ydi. Xuddi o‘sha paytlari Shoniyoz kinoteatrdagilar bilan tanishdi. Ko‘chalarida yashaydigan bir tengdoshi bilan yakshanba kuni birga yo‘lga chiqib qoldi. Shoniyozning qo‘lida ozroq puli bor, kinoga tushmoqchi edi. Tengdoshi Bahodirning guruhida ekan. Bilet topolmay hayron bo‘lib turganidan Shoniyozga o‘z bahosida bitta bilet berdi. Kino tamom bo‘lgandan keyin Shoniyoz qaytib kelib, kechgacha do‘stiga yordam berib, bilet sotishdi. Keyin do‘sti uni Bahodirga duchor qildi. Shu taxlit Shoniyoz har yakshanba kuni kinoteatrga keladigan bo‘ldi. Buning nimasi yomon. Axir pul kerak-ku! Onasiga yordam bersa yaxshi emasmi? Onasi hozir nima qilishini bilmay, o‘z yog‘iga o‘zi qovrilib yotipti. Shoniyoz hech bo‘lmasa o‘z kunini o‘zi ko‘radi-ku. Yakshanbalarning birida Shoniyoz kassaxonaga otasining yoshgina qizni yetaklab kirganini ko‘rib, qotib qoldi. Qiz go‘zal edi. Agar studentligini bilmaganija Shoniyoz uni tengdoshim deb o‘ylardi. Otasi qizni qo‘ltiqlab olgancha, kassa tarafga borardi. Shoniyoz shunaqa xafa bo‘lib ketdiki... Shunaqangi xafa bo‘lib ketdiki,.. demak,.. onasiga aytgan, “kechikib topgan baxti”ni yetaklab kelgan. Hozir,.. ho..zi..ir... Hozir gaplashib bir... Shoniyoz qanday qilib ularning qarshisida paydo bo‘lganini o‘zi ham bilmay qoldi:


    - Sizga bilet kerakmi? Ovora bo‘lmang, kassadan topolmaysiz. Mana oling!


    - Shoniyoz?! – garangsib qolgan otasi beixtiyor biletga qo‘l uzatdi.


    - Shoshmang, avval pulini to‘lang, - dedi Shoniyoz qat’iy, hatto do‘q aralash. Ko‘zlari o‘tdek yonib, otasining nigohiga qadalar, har zamonda yonidagi qizchaga ham nazar tashlarkan, ichini bostirib kelayotgan xo‘rlik xurujini to‘xtatish uchun nuqul chiranib baqirishga urinardi. Qani endi otasi xotinchasining qo‘lini bo‘shatib, “o‘g‘lim”, desa. Agar otasi shunday desa, Shoniyoz ham qo‘lidagi biletlarni duch kelgan tomonga uloqtirib, tomog‘iga tiqilib turgan yig‘ini baralla qo‘yib yuborar, otasining bag‘riga otilgan bo‘lardi. Axir ikkita singlisi otalarini ozmuncha sog‘inganmi? Shoniyozning o‘zi uchun uyda otasi yo‘qligi ozmuncha bilindimi? Onasi ozmuncha aziyat chekdimi? Hammasi otasi tufayli.


    Yo‘q, hozir oldida boshqa odam turardi. Bu avvalgi otasi emas. Bu odam hatto bir og‘iz “o‘g‘lim” deya olmaydi. “O‘g‘lim” deyishga yonidagi xotinchasidan hadiksiraydi. Sevgi deganlari shunaqa bo‘larkan-da!? Yo‘q, hammasi mayli, ayniqsa, kichik singlisiga qarab, Shoniyozning yuragi o‘rtanib ketadi. Yoshiga nomunosib ravishda o‘ychan bo‘lib qolgan. Otasini juda sog‘inadi. Yana otib-otib o‘ynatishini, erkalatishini istaydi, ammo murg‘ak qalbi bilan endi otasining begonaligini sezadi. O‘sha murg‘ak qalbi bilan o‘sha odamni tilga olmaslik kerakligini ham yaxshi biladi. Biladiyu... qiynaladi. Singlisiga qarab, Shoniyoz chidolmay ketadiyu, uydan qochib chiqadi. Shunday, qochib chiqqan kunlarining birida kinoteatrga kelib qoldi. Endi qarshisida otasi baqrayib turipti. Yonida shahloko‘z xotini. Kulimsirab, nozlanib domla –eriga tikiladi. Endi imtihonlardan bemalol o‘tsa kerak. Pul ko‘p, tayin uy-joy bor, o‘ynab-kulib, erkatoy bo‘lib yuraveradi...


    - S.. se.. sen bilet sotyapsanmi? Nega?


    - Ishingiz bo‘lmasin. Olasizmi, yo‘qmi?!


    - Ыanchadan sotyapsiz? – sщradi yonidagi xotini, erining holatini payqamay.


    - Besh so‘mdan ikkitasini o‘n so‘mga sotayotgandim. Sizlar o‘n so‘mdan yigirma so‘m berasizlar.


    - Ikkita biletgaya? O‘ylab gapiryapsizmi? – xotincha chaqqonlik bilan savdolashmoqchi edi, Shoniyoz uni jerkidi:


    - Sizga hech kim gapirayotgani yo‘q. Jim turing. – otasiga o‘girildi. – Xo‘sh, nega o‘ylanib qoldingiz? Olasizmi, yo‘qmi?


    Otasi hamon bir narsa deyishga ojiz, karaxt holda bir dasta o‘n so‘mliklarni chiqargan edi, Shoniyoz orasidan ikkitasini oldiyu, otasinining qo‘liga ikkita bilet tutqazib, chetga o‘girildi... Behol bo‘lib devorga suyandi. Bag‘ri bo‘shashib, yig‘lagisi kelsa-da, kuch bilan o‘zini to‘xtatib turardi.


    - Shoniyoz, bu yoqqa qarasang-chi, Shoniyoz!


    Shoniyoz cho‘chib o‘ziga kelganday bo‘ldi. Bahodir chaqirayotgandi.


    - Garang bo‘lib qoldingmi? Nega indamaysan? Bir so‘mdan bo‘lsa ham mana bularga sotib, pulini olsangchi! – dedi boyagi ikki yigitni ko‘rsatib.


    Ikki yigit biletni olarkan, savdolashgani zao‘arxanda qildi6


    - Ha, jo‘ra, bir yil emas, bir minutga ham yetmadi-ng-ku! Bu yog‘i qanday bo‘ldi?


    Shoniyoz qayrilib Bahodirga, sheriklariga qaradi. Turib-turib alam qilib ketdi. Bu nima qilgani endi? Shuyam ish bo‘ldimi? Bir unga bilet oling, deb sarg‘ayadi, bir bunga. Qachongacha odamlar yuziga mana shu taxlit zahrini sochib ketaveradi? Ba’zilar biletni olishga oladiyu, bundan beshbattar qilib ketishadi, Shoniyoz esa biletini o‘tkizganiga xursand bo‘lib qolaverishga mahkum. Boshqa iloji yo‘q. Hozir esa ham omadi yurishmay, ham otasi esiga tushib kayfiyati buzilib turganda judayam alam qilib ketdi.


    - Shoniyoz, qancha bileting qoldi?


    Bahodirning ovozini eshitib, Shoniyoz hushini yig‘di. “Hali bor”, degancha kassaxonaga o‘n-o‘n ikki yoshlardagi qizchasini yetaklab kirayotgan kishining orqasidan yurdi.


    - Aka, sizga hozirga bilet kerakmi? Kassadan topolmaysiz, ovora bo‘lib yurmang. Mana, ikkita biletim qoldi, oling, ikki so‘mdan beraman...


    U kishi o‘girilib qaradi. Shoniyozning gaplari og‘zida qoldi. Qarshisida qizining qo‘lidan ushlab, sinf rahbari turardi.


    - Shoniyo-oz!? – dedi o‘qituvchisi hayratlanib. – Senmi?


    Shoniyozning ko‘zlari katta-katta ochilgancha, vujudi bo‘shashib ketdi.


    - Sen bilet sotyapsanmi? – so‘radi o‘qituvchisi, uning qo‘lidagi bir dasta biletga tikilib. – Yaxshi, yaxshi kasb tanlapsan, o‘g‘lim. Omon bo‘l!


    Shoniyoz indamadi. Yerga mixlandi.


    - Ikki so‘mdan dedingmi? – sinf rahbari kissasidan pul chiqarib, Shoniyozga tutdi. Keyin qo‘lidan ikkita bilet oldi-da, chiqib ketdi.


    Shoniyozga bugun bir nima bo‘ldi. Omadi ketgandan ketyapti. Qo‘lidagi biletlar orasida sinf rahbarining to‘rt so‘mi ham bor. Nega?.. Nega shu ishlarga aralashib qoldi? Nahotki hammasidan birato‘la voz kechish mumkin emas? Shu bugun, hoziroq. Bari bir ertaga sharmanda bo‘ladi. O‘qituvchisi tinch ketadigan o‘qituvchilardan emas. Ayniqsa, sinfdoshi Vaziraning yuziga qanday qaraydi endi?


    Vazira bilan birga bir sinfda o‘qishadi. Juda yaxshi, muloyim qiz. Shoniyoz uni... yaxshi ko‘radi. Qiz ham o‘zi haqda yaxshi fikrda bo‘lishini istaydi. Vazira tufayli keyingi vaqtlarda yaxshi o‘quvchilar qatoridan joy olgandi. Biladi, Vazira ham uni... yaxshi ko‘radi. Ammo,... endi... nima bo‘ladi? Vazira undan yuz o‘giradimi? Shunday yaxshi qiz-a? Yo‘q. Shoniyoz bunga yo‘l qo‘ya olmaydi. Qo‘ymaydi! Shoniyoz kissalaridagi biletlarni bir qo‘liga, pullarni bir qo‘liga to‘pladi. Hozir hammasini Bahodirga topshiradiyu, ketadi. Vassalom. Ammo... onasi-chi? Onasi otasi ketgandan beri o‘ziga kelolmaydi. Oxiri kasalxonaga tushib qoldi. Ovqat yemaydi hisob. Shuning uchun ishtaha ochadigan olmami, anormi olib bormoqchi edi. – Shoniyoz Bahodirga qaradi. U bir do‘sti bilan gaplashyapti. Unga e’tibor bermayapti. Hech bo‘lmasa uch so‘mni yashirib qolsa-chi? Yon-veriga qaradi, sheriklarining u bilan ishi yo‘q. O‘zlaridagi biletga xaridor izlash bilan band. Shoniyoz ko‘zlari bejo bo‘lib, puldan uch so‘mlikni ajratib oldi. Pul tutgan qo‘li qaltirayotganini sezdi. Keyin butun vujudi qaltiradi. Yana alang-jalang bo‘ldi. Hozir pulni kissasiga soladi.- Vassalom! Ammo negadir qo‘li irodasiga bo‘ysunmayapti. Avval pulni olgandan darrov kissasiga solmoqchi edi. Ammo qo‘li juda sekin qimirlayapti. Hech kissasiga yaqin bormayapti. Unga nima bo‘ldi? Nimaga buncha hayajonlanyapti? Pulni sheriklari ko‘rib qolmasligi uchun g‘ijimladi. Bir iloj qilib pul tutgan qo‘lini kissasiga yetkizdi. Bir zumda terlab ketdiyu Biroq qo‘l kissasiga kirishni xohlamas, qaltirardi. Shoniyoz birdan holsizlanib qoldi. Nega o‘zini qiynayapti? Uch so‘mga shunchalar zormi? Yaxshisi hamma pulni topshiradi-yu, chiqadi, ketadi. U dadillanib, qo‘lini ko‘tardi. Bahodir tomon bir-ikki qadam tashladi, ammo u do‘sti bilan suhbatlashib, chetga chiqib ketdi. Bu, menga xalaqit berma, muhim bir ish bilan bandman, degani edi. Shoniyoz kutib qoldi.Hamma pulni berishga beradi, ammo mehnat qildi-ku! Mana, yigirma so‘mlik bilet sotdi. Nega o‘z haqqini olmasligi kerak? Agar hozir hamma pulni tutqizadigan bo‘lsa, Bahodir bir tiyin ham bermaydi. Shoniyoz qo‘lidagi pulga qaradi. – G‘ijimlangan uch so‘mlik juda boshqacha bo‘lib ajralib turardi. Sheriklari qaramayapti. Bahodir uzoqlashib ketdi. Ayni qulay fursat.


    Shoniyoz uch so‘mlikni battar g‘ijimladi. Sheriklarining kuzatayotgan-kuzatmayotganini qarab, kissasiga solaman, deb o‘ylagandi, pul yerga tushib ketdi. Shoniyoz terga botdi. Fikrlari alg‘ov-dalg‘ov bo‘lib, miyasi g‘uvilay boshladi. Bir yerdagi pulga, bir sheriklariga qaradi. Kerak emas, hozir hammasini yig‘ishtiradiyu, Bahodirga topshirib jo‘naydi. Uch so‘m pul uchun o‘zini shunchalar qiynash shartmi? – Shoniyoz pulni olish uchun egildi. Shimining pochasi ko‘tarilib, payopog‘i ko‘rindi. Paypog‘iga solsachi? Axir bu o‘g‘irlikmas, halol ishlab topgan puli! – Shoniyoz pulni paypog‘iga tiqdiyu, tezlik bilan o‘rnidan turdi. Turdiyu, vujudi qo‘rquvdan bo‘shashib ketdi. Sal narida Bahodir ishshaygancha o‘ziga tikilib turardi. Hozirgina do‘sti bilan gaplashayotgandi, qachon yetib kelib ulgurdi ekan? Bahodirning ko‘zlaridagi g‘azabli tabassum ifodasi, “davomi qanday bo‘larkan”, deganday Shoniyozning harakatlarini kuzatardi. Bahodir uni ko‘rsatkich barmog‘i bilan o‘ziga tomon imladi. Shoniyoz qimirlamadi. Yo‘q, u qochmoqchi emasdi, qochish xayoliga ham kelmagandi, ammo Bahodirning oldiga borishga-da majoli qolmagandi.


    - Kel deyapman bu yoqqa! – Bahodir past ovozda gapirsa ham har bir so‘zi dahshatli edi. Ko‘zlaridagi zao‘arli ishshayish o‘rnini sovuq ifoda egallagandi.


    Shoniyoz shalviragancha yaqinlashdi.


    - Necha pullik bilet sotding?


    Shoniyoz titroq qo‘llari bilan cho‘ntaklaridagi pullarni chiqardi. Keyin Bahodirning buyrug‘iga binoan qolgan biletlarni ham qaytarib topshirdi.


    - Do‘stim, nega bunchalar qaltiraysan? – dedi Bahodir yana zaharli ishshayib, Shoniyozning yoqasini to‘g‘rilarkan, - bu deyman, pul yashiradigan odatlari ham bor ekan-da,a? Ilgari ham shunaqa qilarmidilar,.. yoki bilmasdan,.. shayton yo‘ldan ozdirib, a?..


    Shoniyoz yerga qaradi. Nima ham desin? Uch so‘m unga qanchalar kerakligini qanday tushuntirsin?


    - Javob berishni istamaydilarmi? Yaxshi. Paypog‘ingdagi pulni chiqar. Tez chiqar deyapman!


    Zoriqib kutilgan daqiqa yetib kelgani uchunmi, Shoniyoz birdan xotirjam tortdi. Qaltirog‘i bosilib, o‘zida allaqanday ishonch tuydi. Egilib, pulni oldi-da, Bahodirga tutdi. Keyin Bahodir uning hamma cho‘ntaklarini, paypog‘iyu, tuflisiga qadar tekshirtirdi. Boshqa hech vaqo yo‘q edi.


    - Yaxshi! Juda soz! Endi,.. tez tuyog‘ingni shiqillat! Lapashang!


    Shoniyoz Bahodirdan hamma narsani kutgan, hozirgi bir necha daqiqa davomida necha bor o‘lib-tirilgan, ammo bunchalar oson qutularman, deb sira xayoliga keltirmagandi. Ko‘zlariga ishonmay, burilgancha, endi yurayotgandi, bir narchaga qattiq chalkashib, yuztuban yiqildi. Nega bunday bo‘lganini to‘la anglab yetmay, tepasida o‘ziga g‘olibona tikilib turgan Bahodirni ko‘rdi. Qattiq alam qilib ketdi: “Bunchalar kalaka qilgancha bir-ikki musht tushirsa yaxshiroq bo‘lardi”. Jismonan Bahodirga kuchi yetmasligini o‘ylab, ezildi. Iloji boricha Bahodirning ko‘ziga qaramaslikka urinib, o‘rnidan turgancha, yo‘lga tushdi. U tobora jahl bilan ildam ketib borarkan, avvaliga orqasidan shitob bilan kelayotgan qadam tovushlarini, key in yonginasidan Bahodirning: “Shoniyoz! To‘xta!” degan tahdidli buyrug‘ini eshitdi va orqasiga qaramay, qo‘lini ortiga sermadi. Shu asnoda o‘zi bilmagan holda Bahodirning og‘zi-burni aralash urib yubordi.


    - Axmoq! – Bahodir labini tutgancha, ikkinchi qo‘li bilan Shoniyozni bilagidan ushladi va yuzko‘zi aralash Shoniyozni qattiq mushtladi.


    Shoniyoz yiqildi, ammo darrov o‘rnidan turdi-da, “o‘zing axmoqsan!”, degancha yo‘lida davom etdi, ammo yelkasidan tushgan musht uni yana yerga mixladi. Yotgan joyidan o‘girilib Bahodirga: “ablax ekansan!”, dedi shivirlab, burnidan kelayotgan qonni bilagiga artarkan. Keyin bamaylixotir o‘rnidan turib, go‘yo yonida hech kim yo‘qday, go‘yo hech narsa bo‘lmaganday, Bahodirga zarracha e’tibor bermay, yo‘lida davom etdi. Sal o‘tmay, endi bilet sotmasligini idrok etib, ko‘ngli yorishdi. Og‘riq hozirgina kaltak yeganini eslatsa-da, tobora dili ravshanlashib borardi. Shoniyoz bozorga yaqinlashganda onasiga quruq borishini o‘ylab, ikkilana boshlaganda... kimdir uni quchoqlab oldi:


    - Iy-e, jiyan, bormisan?!


    Qarasa, barloslik Mamat tog‘asi!


    - Omonmisizlar, jiyan?! Tinchlikmi? Qaysi kuni qo‘shnimiz Rahima xolaning o‘g‘li bor-ku, Vohid, shu yerda o‘qiydi, student, o‘sha, singlingiz kasalxonaga tushib qoldi, deb xabar berdi. Eshitdimu, ertalab, Samarqand qaydasan, deya yo‘lga chiqdim. Hozirgina bozordan olma-anor kabi meva-chevalardan olib, oldin kasalxonaga borsammikan yo uyga, deya ikkilanib turuvdim. Yaxshi bo‘ldi...


    Shoniyozning ko‘zlariga yosh qadaldi. Ko‘ngli bo‘shashdi. Yig‘laguday bo‘lib, hamma gapni aytib berdi.


    - Ha-a, ishqilib... – Mamat tog‘asining qoshlari chimirilib, bo‘ynini ishqaladi. – Men bir vaqtlar : “Qo‘y shuningdi, barlosdayam yigitning urug‘i qurib ketmagandir”, deganimda o‘z bilganidan qolmagandi. Akasi bo‘lib mening xabarim yo‘q. Norxolning onasiga o‘xshaganlar bu gapni doston qilib yurgan emish... Bo‘pti, omonchilik bo‘lsin. Shahar bo‘lmasa, beriroq, sizlarni o‘zimizning Barlosga ko‘chirib ketaman.


    Tog‘a-jiyan yo‘lga tushishdi. Ko‘pdan beri arzini tinglaydigan dardkash yo‘qligi tufaylimi, Shoniyoz hamon o‘pkasini bosib ololmasdi.

  

